
ሐሙስ 83ኛ ዓመት ቁጥር 178 የካቲት 28  ቀን  2016   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የዓባይ ግድብ ... ወደ ገጽ 6 ዞሯል

የትምህርት ጥራትን ... ወደ ገጽ 6 ዞሯል

ለ57 አምራች ኢንዱስትሪዎች ... ወደ ገጽ 6 ዞሯል

ኢትዮጵያ ለስደተኞች  ... ወደ ገጽ 6 ዞሯል

ሄለን ወንድምነው

ዜና ትንታኔ 

ኢትዮጵያ በአሁኑ ጊዜ በስርዓተ ትምህርቱ ያለውን 
ስብራት ለመጠገን የሚያስችሉ የለውጥ ስራዎችን 
እየከወነች ነው፡፡ ከሀገሪቱ ነባራዊ የኢኮኖሚ፣ የፖለቲካና 
የማህበራዊ ሁኔታ ጋር የሚጣጣም አዲስ ስርዓተ 
ትምህርት መቅረጽ የለውጡ አንድ አካል ነው፡፡ ስርዓተ 
ትምህርቱ የትምህርት ጥራትን በማረጋገጥ ተማሪዎች 
በተግባር የተደገፈ ሳይንሳዊ እውቀት እንዲያገኙ 

የትምህርት ጥራትን እየፈተነ ያለው የመጽሐፍት እጥረት
ያስችላል፡፡

ይህ አዲሱ ስርዓተ ትምህርት በ2014 የትምህርት 
ዘመን በተመረጡ የአንደኛ ደረጃ ትምህርት ቤቶች 
በሙከራ ደረጃ ተግባራዊ የተደረገ ሲሆን፤ በ2015 
የትምህርት ዘመን በሁሉም የአንደኛ ደረጃ ትምህርት 
ቤቶች ሙሉ በሙሉ መተግበር መጀመሩ የሚታወስ 
ነው፡፡ በሀገሪቱ በሚገኙ የሁለተኛ ደረጃ ትምህርት ቤቶች 
ደግሞ በ2016 የትምህርት ዘመን ሙሉ በሙሉ ተግባራዊ 
ማድረግ ተጀምሯል፡፡

ሀገሪቱ ካላት የኢኮኖሚ ሁኔታ እና በሌሎች 

ምክንያቶች የአዲሱ ስርዓተ ትምህርት የመማሪያና የማስተማሪያ 
መጻሕፍት በወቅቱ አለመሰራጨቱ የሚታወቅ ነው፡፡ ይህ 
የትምህርት ጥራቱ ላይ የሚያሳድረው አሉታዊ ተጽእኖ እንዴት 
ይገለጻል?፣ ስርጭቱን በወቅቱ ለማከናወን ምን መደረግ 
አለበት?፣ ከማን ምን ይጠበቃል በሚሉት ጉዳዮች የዘርፉ 
ምሁራን አስተያየታቸውን ሰጥተውናል፡፡

የትምህርት አመራርና አስተዳደር መምህር አማኑኤል 
ኤሮሞ (ዶ/ር) ለኢትዮጵያ ፕሬስ ድርጅት እንደሚሉት፤ የአዲሱ  

አዲሱ ገረመው 

አዲስ አበባ፡- የዓባይ ግድብ በመላው የኢትዮጵያ 
ሕዝብ ተሳትፎና በመንግሥት ቁርጠኛ ክትትልና ድጋፍ 
አጠቃላይ አፈጻጸሙ 95 በመቶ መድረሱን የታላቁ ህዳሴ 
ግድብ ማስተባበሪያ ፕሮጀክት ጽህፈት ቤት አስታወቀ፡፡ 
ግድቡን ለማጠናቀቅ በቀሩት ጥቂት ጊዜያት ኅብረተሰቡ 
ሰፊ ድጋፍ እንዲያደርግ ጥሪ ቀርቧል፡፡

የጽህፈት ቤቱ ምክትል ዋና ዳይሬክተር ወይዘሮ 
ፍቅርተ ታምር ትናንት 13ኛውን የዓባይ የኤሌክትሪክ 
ኃይል ማመንጫ ግድብ የመሰረት ድንጋይ የተቀመጠበትን 
ቀን አከባበር አስመልክተው በሰጡት መግለጫ፤ በአሁኑ 
ወቅት የግድቡ አጠቃላይ አፈጻጸም 95 በመቶ መድረሱን 
አስታውቀዋል፡፡

ግድቡ በበርካታ ውጣ ውረዶች ውስጥ አልፎ 
በመደበኛ እና በሕዝባዊ ዲፕሎማሲ ድሎች ታጅቦ 
ከግንባታና የውሃ ሙሌት እሳቤ አልፎ ወደ ኃይል 
የማመንጨት ምዕራፍ ተሸጋግሯል ያሉት ወይዘሮ 
ፍቅርተ፤ በዚህም ከ2012 ዓ.ም ጀምሮ ባለፉት ተከታታይ 

አራት ዓመታት በአራት ዙሮች የውሃ ሙሌቶችን በስኬት 
በማጠናቀቅ ከ42 ቢሊዮን ሜትር ኩዩብ በላይ ውሃ 
በግድቡ መያዙን ገልጸዋል፡፡

ኢትዮጵያውያን እና ትውልደ ኢትዮጵያውያን 
ፕሮጀክቱ ይፋ የሆነበትን መጋቢት 24 ቀን 2003 ዓ.ም 

የዓባይ ግድብ አጠቃላይ አፈጻጸም 95 በመቶ ደርሷል
- ግድቡን ለማጠናቀቅ ኅብረተሰቡ ሰፊ ድጋፍ እንዲያደርግ ጥሪ ቀርቧል

ባለፉት 12 ዓመታት በተለያዩ ሁነቶች ሲያከብሩት 
መቆየታቸውን፤  በዚህም በሕዝቡ ሁሉን አቀፍ 
ተሳትፎና ድጋፍ ባለፉት 13 ዓመታት ሳይቋረጥ ቀጥሎ 
የኅብረተሰቡን ተሳትፎ በማጠናከር እስከ ጥር 2016 ዓ.ም 

ዳግማዊት አበበ 

አዲስ አበባ፡- በሰባት ወር ውስጥ በኢትዮጵያ 
ታምርት ንቅናቄ ለ57 አምራች ኢንዱስትሪዎች 291 
ሺህ ኪሎ ዋት አዲስ የኤሌክትሪክ ኃይል መቅረቡን  
የኢንዱስትሪ ሚኒስቴር አስታወቀ፡፡

በኢንዱስትሪ ሚኒስቴር የኢትዮጵያ ታምርት 
ንቅናቄ ፕሮጀክት ጽህፈት ቤት አስተባባሪ ዶክተር 
አያና ዘውዴ ለኢትዮጵያ ፕሬስ ድርጅት እንደገለጹት፤ 
ከዚህ ቀደም በአምራች ኢንዱስትሪዎች ላይ የሚነሳው 
ዋነኛ ችግር የግብዓትና የኤሌክትሪክ ኃይል አቅርቦት  
ነው፡፡ በመሆኑም ባለፉት ሰባት ወራት ለ57 አምራች 
ኢንዱስትሪዎች 291 ሺህ ኪሎዋት አዲስ የኤሌክትሪክ 
ኃይል እንዲቀርብላቸው ተደርጓል ብለዋል፡፡ 

ለኤሌክትሪክ ኃይልና አገልግሎት ሥራ የሚውሉ 
ግብዓቶች የሚያመርቱ አምራቾችን አቅም በማሳደግ 
ከውጭ የሚገቡትን ምርቶች ለመቀነስ መንግሥት 
የተለያዩ ሥራዎችን ሠርቷል ያሉት አያና (ዶ/ር)፤ባለፉት

ለ57 አምራች ኢንዱስትሪዎች 
ከ290 ሺህ ኪሎዋት በላይ አዲስ 

የኤሌክትሪክ ኃይል ቀርቧል

ፋንታነሽ ክንዴ

አዲስ አበባ፡-  የኢፌዴሪ ስደተኞችና 
ተመላሾች አገልግሎት ከብሔራዊ መታወቂያ 
እና ከተባበሩት መንግሥታት ድርጅት 
የስደተኞች ኤጀንሲ ጋር በመተባበር 
ለስደተኞች ዲጂታል መታወቂያ መስጠት 
መጀመሩን አስታውቋል፡፡

ለስደተኞች ዲጂታል መታወቂያ 
የመስጠት መርሀ ግብሩ ትናንት ይፋ ሲደረግ 

ኢትዮጵያ ለስደተኞች 
ዲጂታል መታወቂያ 
መስጠት ጀመረች

ዜና

ዳግማዊት አበበ

አዲስ አበባ፡- ከማዕድን ዘርፍ በሰባት ወር ውስጥ  
ወደ ውጪ ከተላኩ ምርቶች ከ163 ሚሊዮን 741 ሺህ 
ዶላር በላይ ገቢ ማግኘት መቻሉን የኦሮሚያ ክልል 
አስታወቀ ፡፡ የሀገር ውስጥ ገቢውም ከአንድ ቢሊዮን 
36 ሚሊዮን ብር በላይ መሆኑን ገልጿል፡፡

የኦሮሚያ ክልል  የማዕድን ልማት ባለሥልጣን 
ምክትል ኃላፊ  ወይዘሮ ትዕግስት ተረፈ ለኢትዮጵያ 
ፕሬስ ድርጅት እንደገለጹት፤ ክልሉ በሰባት ወር 
ውስጥ ከማዕድን ዘርፉ ምርቶችን ወደ ውጪ በመላክ 
306 ሚሊዮን 810 ሺህ 980 ዶላር ለማግኘት አቅዶ 
ሲሰራ የቆየ ሲሆን፤ 163 ሚሊዮን 741 ሺህ 599 ዶላር 
የውጪ ምንዛሬ ማግኘት ችሏል ብለዋል፡፡

በተጨማሪም ከሀገር ውስጥ ገቢ አንድ  ቢሊዮን 
368 ሚሊዮን 338 ሺህ 721 ብር ለማግኘት አቅዶ 
አንድ ቢሊዮን 36 ሚሊዮን 545 ሺህ 436  ብር 
ማግኘት ችሏል ሲሉ ገልጸዋል፡፡  

በክልሉ የግንባታና የኢንዱስትሪ ማዕድናት 
በስፋት ገቢ የሚያስገኙ ምርቶች ናቸው ያሉት ወይዘሮ 
ትዕግስት፤   የወርቅና የጌጣጌጥ ማዕድናት የውጪ 
ምንዛሪ ከማስገኘታቸው በተጨማሪም ከፍተኛ የሆነ 
የ”ሮያሊቲ” ገቢ እንዲገኝ አድርገዋል ብለዋል፡፡

የግንባታ ማዕድናት ሲባል ባዛሌት፣ አሸዋ 
፣ኢግኒምብራይት እና ሌሎች ማዕድናትን ጨምሮ  
በሰባት ወራት 18,577,539 ሜ.ኪ ተመርቷል ያሉት 
ወይዘሮ ትዕግስት፤  የኢንዱስትሪ ማዕድናት  እንደ 
ላይምስቶን፣ ጂፕሰም፣ የድንጋይ ከሰልና ሌሎች 
ጨምሮ   ስድስት  ሚሊዮን 112 ሺህ 268 ቶን  
ተመርቷል ሲሉ ገልጸዋል፡፡

 ወይዘሮ ትዕግስት፤ የማህበራትንና የኩባንያዎችን 
ምርት ጨምሮ  አንድ ሺህ 817 ነጥብ 76 ኪሎ ግራም 
ወርቅ በሰባት ወር ውስጥ ተመርቷል ያሉ  ሲሆን 16 
ሺህ 730 ኪሎ ግራም የጌጣጌጥ ምርት ተመርቷል ሲሉ 
አክለዋል፡፡

ክልሉ በሰባት ወራት ከ163 ሚሊዮን ዶላር በላይ 
የማዕድን ገቢ አስገኝቷል

      - የሀገር ውስጥ ሽያጭ ከአንድ ቢሊዮን ብር በላይ ደርሷል

ለዘርፉ  ዋና ተግዳሮት ተብለው ከሚጠቀሱ 
ጉዳዮች መካከል ሕገ-ወጥ የማዕድናት ምርት 
ግብይትና አቅርቦት ዋነኛው ነው ሲሉ ምክትል 
ኃላፊዋ ገልጸው፤  በዚህ ሰባት ወራትም ከድንጋይ 
ከሰል ምርት ጋር ተያይዞ ያለው  የገበያ ችግር ፈታኝ 
ነበር ብለዋል፡፡

እነዚህን ችግሮች ለመቅረፍም  በክልሉ ያሉትን  
የማዕድን ምርት ፈቃዶች በሙሉ በአዱስ መልክ ወደ 

ሪፎርም እንዲገቡ በማድረግ ከወረዳ ጀምሮ እስከ 
ክልል ድረስ ከፍተኛ እንቅስቃሴ በማድረግ በሕጋዊ 
መስመር ብቻ ተከትለው እንዲሰሩ የማድረግ ከፍተኛ 
ሥራ ተሰርቷል ሲሉ ገልጸዋል፡፡ 

ሪፎርም  ውስጥ ያልገቡ  አምራቾችንም በመለየት 
ሕጋዊ እርምጃ እንዲወሰድባቸው የተደረገ ሲሆን፤  
በዚህም መሰረት የግንባታና የኢንዱስትሪ ማዕድናት 
ምርት ከፍተኛ መሻሻል ማሳየት  ችሏል ብለዋል፡፡ 

ክፍለዮሐንስ  አንበርብር

አዶላ፡- በኦሮሚያ ክልል ጉጂ ዞን 2 ነጥብ 
64 ቢሊዮን ብር ያስመዘገቡ ባለሀብቶች 
በተለያዩ የኢንቨስትመንት ዘርፎች ወደ ሥራ 
መግባታቸውና 10 ሺ ለሚቆጠሩ ዜጎች የሥራ 
ዕድል መፍጠራቸው ተገለጸ።

የጉጂ ዞን ኢንቨስትመንት እና ኢንዱስትሪ 
ጽህፈት ቤት ኃላፊ አቶ መብራቱ ሮቤ 
በተለይም ለኢትዮጵያ ፕሬስ ድርጅት 
እንደገለፁት፤ በአሁኑ ወቅት በጉጂ ዞን በርካታ 
ባለሀብቶች በተለያዩ የኢንቨስትመንት መስኮች 
ላይ መሰማራታቸውንና እስካሁን ድረስ 9 
ሺ591 ለሚሆኑ ዜጎች የሥራ ዕድል ፈጥረዋል። 
በተለይም በእንስሳት እርባታ፣ በእርሻ፣ 
በቡና ልማትና በመሳሰሉት ላይ በሰፊው 
ተሰማርተዋል፡፡ በዚህ በጀት ዓመትም 2 ነጥብ 
64 ቢሊዮን ብር ያስመዘገቡ ባለሀብቶች በሥራ 
ላይ ይገኛሉ፡፡

በአሁኑ ወቅት በዞኑ በጠቅላላው 857 
ፕሮጀክቶች በሥራ ላይ መሆናቸውን 
ያስገነዘቡት አቶ መብራቱ፤ በከተማ እና 
በገጠርም በተለያዩ የኢንቨስትመንት 
መስኮች ላይ ተሰማርተዋል። አካባቢው 
በተፈጥሮ ፀጋዎች የታደለ ሲሆን፤ ማዕድንን 
ጨምሮ ለኢንቨስትመንት ተመራጭ የሆኑ 
አማራጮችንም የያዘ ነው ብለዋል፡፡

የዞኑ የአየር ፀባይ ለኢንቨስትመንት ምቹ 
መሆኑን የተናገሩት ኃላፊው፤ በዞኑ ካሉት 
13 ወረዳዎች መካከል ወይና ደጋ የሚበዛ 
ሲሆን ሁለቱ ብቻ ደጋማ ናቸው፡፡ በእነዚህ 
አካባቢዎች ለእንስሳት እርባታ ተስማሚ ሲሆን፤ 
ቡና እና ከፍተኛ ገቢ የሚያስገኙ ፍራፍሬዎች 
ተመራጭ አካባቢ ነው፤ ባለሀብቶችም 
በሰፊው የሚሰማሩባቸው መስኮችም ናቸው። 
በዞኑ በዚህ ዓመት ብቻ  317 ሄክታር መሬት 
በኢንቨስተሮች እየለማ ሲሆን፤ ከ100 እስከ 
300 ሄክታር መሬት ለባለሀብቶች እየተሰጠ 
መሆኑንም አስገንዝበዋል፡፡

በሀገሪቱ ያለውን የኢንቨስትመንት የሽግግር 
ሂደትን ታሳቢ በማድረግም፤ አርሶ አደሮችን 
በመደገፍ ወደ ኢንዱስትሪ እንዲገቡ እየተደረገ 
ነው። በተለይም ከአስር ሄክታር በላይ መሬት 
ያላቸው፣ በቁጠባ ሂሳባቸው ከ300 ሺ ብር 
በላይ ያላቸው፣ የመልካም ሥነ ምግባር 
ባለቤትና በህዝብ ዘንድ የሚመሰገኑ አርሶ 
አደሮችም ወደ ኢንቨስተርነት መሸጋገራቸውንና 
የዞኑ ኢንቨስትመንት አቅሙ በየጊዜው እያደገ 
መምጣቱን አስረድተዋል፡፡ በዚህም 143 አርሶ 
አደሮች ወደ ኢንቨስተርነት ተሸጋግረዋል፡፡

ምንም እንኳ እነዚህ ወርቃማ ዕድሎች 
ቦዘኑ ቢኖሩም አሁንም መሻገር ያልቻልናቸው 
ችግሮች አሉ ያሉት አቶ መብራቱ፤ 
ለኢንቨስትመንት ዘርፍ በቂ ትኩረት 
አለመስጠትና እንደ ሀገር ዘርፉን ከላይ እስከ 
ታችኛው  ድረስ ያለውን የመንግሥት እርከን 
በሚገባ አለማዋቀር፣ ሕዝብ ለኢንቨስትመንት 
ያለው አመለካከትና እሳቤ ቀደም ባሉት ዓመታት 
በተፈጠሩ ቅራኔዎች የተነሳ ለኢንቨስትመንት 
የተዛባ እይታ መኖር፣ ሴክተሩን በሎጂስቲክስና 
በስትራቴጂክ እይታ አለመምራት፣ የሰው 
ኃይል አደረጃጀት አለመዘመንና የቴክኖሎጂ 
ተግባራዊነት በፍጥነት አለመከወን ዋንኞቹ 
ናቸው ብለዋል፡፡ 

በጉጂ ዞን 
2 ነጥብ 6 ቢሊዮን ብር 
ያስመዘገቡ ባለሀብቶች 
በኢንቨስትመንት ዘርፍ 

ተሰማርተዋል

ዘላለም ግዛው 

አዲስ አበባ:- ወደ ዲጂታል ዓለም ለመቀላቀል 
በሚደረገው ሽግግር ሊከሰቱ የሚችሉ የሳይበር 
ጥቃቶችን ለመከላከል የማህበረሰቡን ንቃተ ህሊና 
ማሳደግ እንደሚገባ የኢትዮጵያ የሳይበር ደህንነት 
ማህበር ፕሬዚዳንት ብርሃኑ በየነ (ዶ/ር) ገለጹ፡፡  
የሳይበር ደህንነት ባለሙያዎች ማህበሩን በመቀላቀል 
ሙያዊ አበርክቶ እንዲያደርጉ ጥሪ ቀርቧል፡፡ 

የኢንፎርሜሽን መረብ ደህንነት አስተዳደር 
(ኢመደአ) እና የኢትዮጵያ የሳይበር ደህንነት ማህበር 
በጋራ ያዘጋጁትና ለሁለት ቀናት ሲካሄድ የቆየው 
"የሳይበር ደህንነትና ዲጅታል ትራንስፎርሜሽን" ጉባኤ 
ትናንት ተጠናቅቋል። 

በመርሀ ግብሩ ማጠናቀቂያ የማህበሩ ፕሬዚዳንት 
ብርሃኑ (ዶ/ር) ለኢትዮጵያ ፕሬስ ድርጅት እንደገለጹት፤ 
የሳይበር ጥቃቶችን ለመከላከል የማህበረሰቡን ንቃተ 
ህሊና ማሳደግ ይገባል፡፡  

ወደ ዲጂታል ዓለም እየተገባ መሆኑን ተከትሎ በቂ 
ዝግጅት ባለመደረጉ ክፍተቶችን እንደ ጥሩ አጋጣሚ 
በመጠቀም ዘርፉን የሚያጠቁ አካላትም ሆነ ግለሰቦች 
ከሚሞክሩት የሳይበር ጥቃት መጠንቀቅ ይገባል፡፡ 
ለዚህም ህብረተሰቡን ማንቃት ያስፈልጋል፡፡   

ክፍተቶችን እንደ ጥሩ አጋጣሚ በመጠቀም 
ጥቃት እንዳይደርስ የሚመለከታቸው አካላት 
በተለይም በየደረጃው የሚገኙ አመራሮች የማስተባበር 
ኃላፊነታቸውን መወጣት እንደሚጠበቅባቸውም ነው 
የገለጹት፡፡  

መድረኩ የሳይበር ደህንነት ጉዳይ ትኩረት ተሰጥቶት 
እንዲሰራ አጽንኦት የሰጠ ነው ያሉት ፕሬዚዳንቱ፤ ወደ 
ዲጂታል ለሚደረገው  ሽግግር  በሳይበር ደህንነት ዙሪያ 
የእውቀት ሽግግር ማድረግ አስችሏል ብለዋል፡፡ 

የሳይበር ጥቃቶችን መከላከል በሚቻልባቸው  
ጉዳዮች ዙሪያ ከባለ ድርሻ አካላት ጋር ምክክር 
የተደረገበት፣ ለፖሊሲ የሚሆን ጠቃሚ ግብአት 
የተገኘበት፣ የዘርፉ ባለሙያዎችን የእርስ በእርስ 
ግንኙነት እንዲጠናከር ያስቻለበት መድረክ መሆኑንም 
ነው የጠቀሱት፡፡  

በዲጂታል ዓለም በሚደረገው ሂደት ዋናው 
ሀብት ዲጂታል መረጃ ነው፡፡ ከግለሰቦች ጀምሮ 
የመንግሥት ተቋማት፣ የሆስፒታሎች፣ የባንኮች እና 
መሰል መረጃዎች ተሰብስበው ይቀመጣሉ፣ እነዚህ 
ዲጂታል ሀብቶች ደግሞ ለሳይበር ጥቃት ተጋላጮች 
መሆናቸውን አመልክተዋል፡፡ 

ብዙዎቻችን የሚስጢር ቁልፍ፣ ፎቶዎችና የተለያዩ 
የግል መረጃዎቻችንን ተንቀሳቃሽ ስልኮቻችን ላይ 

እናስቀምጣለን ይህ ደግሞ በቀላሉ ሊሰረቅ ስለሚችል 
ጥንቃቄ ማድረግ ይገባናል ነው ያሉት፡፡

በተለይ ዲጂታል አገልግሎት የሚሰጥበት የዲጂታል 
ባንኪንግ ላይ ብዙ ሰዎች ገንዘባቸውን እየተነጠቁ ነው፣ 
ኪሳራም ውስጥ እየገቡ ናቸው፡፡ የሳይበር ጥቃት 
ባንኩንም ኪሳራ ውስጥ ሊከተው ስለሚችል ቀድሞ 
መዘጋጀት ይገባል፡፡ 

ዲጂታል መረጃዎች በተለያዩ መንገዶች ሊሰረቁ፣ 
ሊቆለፉ፣ ሊጠፉ ወይንም ጥቃት ሊደርስባቸው 
ይችላሉ፡፡ በመሆኑም  የሳይበር ደህንነት መርሁ 
እነዚህን ሀብቶች ጥበቃ ማድረግ ነው፡፡ የሳይበር 
ደህንነት ህግ በማውጣት በህግ ማዕቀፍ ጥበቃ ሊደረግ 
ይገባል ነው ያሉት፡፡    

የኦንላይን ቢዝነስ ጥሩ ጅምሮች እያሳየ ይገኛል፣ 
የሚያበረታቱ ነገሮችም እየታዩ ይገኛሉ፡፡ ይህንን 
ተከትሎ በሀገር አቀፍ ደረጃ የኢንፎርሜሽን መረብ 
ደህንነት አስተዳደር ያዘጋጀው እና ረጅም ጊዜ የቆየ ረቂቅ 
ሕግ ወደ ምክር ቤት ተልኳል፡፡ በቅርቡ እንደሚጸድቅ 
እንደሚጠበቅም ገልጸዋል፡፡

ህግ ማውጣት ብቻውን በቂ አይደለም ህጉን 
ተከትሎ ፖሊሲ ይወጣል፣ የትግበራ መመሪያ 
እንዲሁም ክትትል እና ድጋፍ ማድረግ ያስፈልጋል ነው 
ያሉት፡፡      

የሳይበር ጥቃቶችን ለመከላከል የማህበረሰቡን ንቃተ ህሊና 
ማሳደግ እንደሚገባ ተገለጸ 

የሳይበር ደህንነት ባለሙያዎች ማህበሩን እንዲቀላቀሉ ጥሪ ቀርቧል

ዜና

ዶ/ር ታረቀኝ አብርሃ

ዮርዳኖስ ፍቅሩ

አዲስ አበባ፡- በሰሜኑ የሀገራችን ክፍል በነበረው 
ጦርነት በትግራይ ክልል የሚገኙ ዩኒቨርሲቲዎች አቁመው 
የነበረውን የመማር ማስተማር ሥራ ዳግም በማስጀመር 
ቀደም ሲል ወደነበሩበት መደበኛ የመማር ማስተማርና 
የምርምር እንቅስቃሴ ለመመለስ ጥረት እያደረጉ መሆኑን 
አስታወቁ፡፡ ዩኒቨርሲቲዎቹ የበጀት እጥረት እንዳለባቸውም 
ገልጸዋል፡፡

የመቀሌ ዩኒቨርሲቲ የኮርፖሬት ኮሙኒኬሽን 
ዳይሬክቶሬት ዳይሬክተር  ትካቦ ገብረስላሴ እንደነገሩን፣ 
ዩኒቨርሲቲው በአሁኑ ሰዓት ካሉት ስድስት ካምፓሶች 
መካከል በሁለቱ ካምፓሶቹ ውስጥ 11ሺ ተማሪዎችን 
እያስተማረ ይገኛል፡፡ 

ዩኒቨርሲቲው በክልሉ በነበረው ጦርነት ከፍተኛ 
ጉዳት የደረሰበት ሲሆን፣ ዩኒቨርሲቲውን ዳግመኛ ወደ 
ማስተማር ስራው ለመመለስ በነበረው ጥረት የዩኒቨርሲቲው 
ማኅበረሰብ ከፍተኛ ጥረት ማድረጉን ገልጸዋል፡፡ የትምህርት 
ሚኒስቴርም ተቋሙ ወደ መማር ማስተማር ስራው 
እንዲመለስ የበኩሉን ጥረት ማድረጉንም አልሸሸጉም፡፡ 

የመቀሌ ዩኒቨርሲቲ ከጦርነቱ አስቀድሞ በሀገራችን 
የምርምር ልህቀት ማዕከል ተብለው ከተለዩ  ዩኒቨርሲቲዎች 
መካከል አንዱ እንደነበር ያስታወሱት ዶ/ር ትካቦ፣ ተቋሙ 
መደበኛ ስራውን እያከናወነ ቢሆንም፣ ወደ ነበረበት አቅም 
ለመመለስ ግን የበርካቶችን ትብብር ይሻል ብለዋል፡፡   

በዩኒቨርሲቲው፣ የፕላንና በጀት ዳይሬክቶሬት 
ዳይሬክተር ዶ/ር ምስግና ገብረ ሕይወት በበኩላቸው 
ዩኒቨርሲቲው መሠረታዊ የሆነ የበጀት እጥረት እንዳለት 
ጠቁመው፣ የትምህርት ሚኒስቴር ዩኒቨርሲቲው ያሉበትን 
ችግሮች ለመፍታት ጥረት እንደሚያደርግ ጠቅሰዋል፡፡

ዩኒቨርሲቲው የምርምር ተቋም እንደመሆኑ፣ 
የተጣለበትን ኃላፊነት ለመወጣት የዩኒቨርሲቲው የቀድሞ 
ተማሪዎች፣ ባለሀብቶችና ሌሎችም አካላት መልሶ ለመቋቋም 
የሚያደርገውን ጥረት እንዲያግዙ ጥሪ አቅርበዋል፡፡  

በትግራይ ክልል ከሚገኙ ዩኒቨርሲቲዎች መካከል አንዱ 
የሆነው የአዲግራት ዩኒቨርሲቲ የኮሙኒኬሽን ዳይሬክቶሬት 
ዳይሬከተር አቶ ዮሐንስ ከበደም በዩኒቨርሲቲው የመማር 
ማስተማር ሥራ ሠላማዊ በሆነ ሁኔታ እየተካሄደ እንደሚገኝ 

የትግራይ ዩኒቨርሲቲዎች ከጦርነቱ በፊት ወደነበሩበት 
አቅም ለመመለስ እየሰሩ ነው

አቶ ዮሐንስ ከበደ      ዶ/ር ትካቦ ገብረስላሴዶ/ር ሰሎሞን አብርሃ

አስታውቀዋል፡፡
አቶ ዮሐንስ እንዳሉት፣ ዩኒቨርሲቲውን ወደ መደበኛ 

አገልግሎቱ ለመመለስ በተደረገው ጥረት የዩኒቨርሲቲው 
መምህራንን ጨምሮ አጠቃላይ የዩኒቨርሲቲው ማኅበረሰብ 
ከፍተኛ ጥረት አድርገዋል፡፡

ከትምህርት ሚኒስቴር፣ ከገንዘብ ሚኒስቴርና ከተለያዩ 
ተቋማት ጋር ያደረጋቸው ውይይቶችና የተደረገለት ድጋፍም 
መደበኛ የመማር ማስተማር ስራ ለመጀመር አስችሎታል፡፡

ዩኒቨርሲቲውን ወደ መደበኛ ሥራ በመመለሱ 
ሂደት የዩኒቨርሲቲው መምህራንን ጨምሮ አጠቃላይ 
የዩኒቨርሲቲው ማኅበረሰብ ከፍተኛ ጥረት አድርገዋል፡፡  
በውስጥ አቅም ብቻ ከ10 ሚሊዮን ብር በላይ በሚገመት 
አገልግሎት የተሰባበሩ ኮምፒውተሮች፣ ወንበሮችና የተለያዩ 
ቁሳቁሶችን በመጠገን አገልግሎት እንዲሰጡ ማድረግ 
ችለዋል፡፡

ዩኒቨርሲቲውን መልሶ የማቋቋሙ ስራ የተለያዩ አካላትን 
ድጋፍ እንደሚሻና ዩኒቨርሲቲውም ከተለያዩ መንግሥታዊና 
መንግሥታዊ ካልሆኑ ተቋማት ጋር እየተነጋገረ እንደሚገኝ 
ያስታወቁት አቶ ዮሐንስ፣ መሠረታዊ ግብዓቶችን ለማሟላት 
ግን መንግሥት በቂ የበጀት ድጋፍ እንዲያደርግ ጠይቀዋል፡፡   

በአክሱም ዩኒቨርሲቲ፣ የእንግሊዘኛ ቋንቋ መምህርና 
የኮርፖሬት ኮሙኒኬሽንና የውጪ ግንኙነት ዳይሬክቶሬት 

ባለሙያ ዶ/ር ታረቀኝ አብርሃ በበኩላቸው፣ በዩኒቨርሲቲው 
የመማር ማስተማሩ ሥራ ሰላማዊ በሆነ ሁኔታ እየተካሄደ 
እንደሚገኝ ገልጸዋል፡፡ 

ዩኒቨርሲቲው በጦርነቱ ሳቢያ የመገልገያ ንብረቶቹ 
ሙሉ በሙሉ እንደወደሙ ያስታወሱት ዶ/ር ታረቀኝ፣ 
በዩኒቨርሲቲው ማኅበረሰብ በተለይም በጥገና ክፍል 
ባለሙያዎች ከፍተኛ ጥረት ከተሰባበሩ ኮምፒውተሮች 
ውስጥ መለዋወጫዎችን በመለቃቀም የተወሰኑ 
ኮምፒውተሮች አገልግሎት እንዲሰጡ ማድረግ እንደተቻለ 
ተናግረዋል፡፡

እርሳቸው እንዳሉት፣ መንግሥት ክልሉ ሰላም 
በነበረበት ወቅት ለዩኒቨርሲቲው ሲሰጥ የነበረውን በጀት 
በዚህ አመትም የበጀተ ሲሆን፣ ዩኒቨርሲቲው በብዙ 
ጥረትና ከመንግሥት በተመደበለት በጀት መደበኛ የመማር 
ማስተማር ስራ ቢጀምርም አሁንም ከፍተኛ የበጀት ጫና 
ውስጥ ይገኛል፡፡ 

ዩኒቨርሲቲው ከግብዓት አኳያ ያለበትን ከፍተኛ ችግር 
ለመቅረፍ ከተለያዩ መንግሥታዊና መንግሥታዊ ካልሆኑ 
አካላት ድጋፍ ለማግኘት ጥረቶችን እያደረገ እንደሚገኝ 
ጠቁመው፣ በርካታ ቃል የሚገቡ አካላት ቢኖሩም በተግባር 
ግን እስካሁን ድረስ ምንም ዓይነት ድጋፍ አለማግኘቱን 
ተናግረዋል፡፡  

ዩኒቨርሲቲው የኢትዮጵያ ዩኒቨርሲቲዎች አካል 
እንደመሆኑ በሌሎች የሀገራችን ክፍሎች የሚገኙ 
ዩኒቨርሲቲዎች ድጋፍ ሊያደርጉለት ይገባል ያሉት ዶ/ር 
ታረቀኝ፣ ትምህርት ሚኒስቴርም ዩኒቨርሲቲውን በአካል 
ተገኝቶ እንደጎበኘና በተቻለው አቅም ዩኒቨርሲቲውን 
እየደገፈው እንደሚገኝም ጠቅሰው፣ በቀጣይም ጥረቱን 
አጠናክሮ እንዲጥቀል ጠይቀዋል፡፡ 

በኢ.ፌ.ዴ.ሪ ትምህርት ሚኒስቴር የአስተዳደርና 
መሠረተ ልማት ዋና ስራ አስፈጻሚ ዶ/ር ሶሎሞን አብርሃ 
በበኩላቸው፤ ዩኒቨርሲቲዎቹ በክልሉ ሰላም ከተፈጠረ 
በኋላ ባለፈው አመት ትምህርታቸውን አቋርጠው 
የነበሩ ተማሪዎችን እንዲያስቀጥሉ፣ በዚህ አመት ደግሞ 
ልክ እንደ ሌሎቹ ዩኒቨርሲቲዎች ሁሉ አዲስ ተማሪዎች 
ተመድበውላቸው ወደ መደበኛ የመማር ማስተማር 
ስራቸው እንዲመለሱ ድጋፍ ማድረጉንና እያስተማሩ 
እንደሚገኙ ገልጸዋል፡፡

አሁን ባለው ሁኔታ ሚኒስቴር መስሪያ ቤቱ እንዲህ 
ያለ ድጋፍ አደርጋለሁ ብሎ ቃል የሚገባው ነገር 
ባይኖርም በተቻለው አቅም ሁሉ በክልሉ የሚገኙ ሁሉም 
ዩኒቨርሲቲዎች የመማር ማስተማር ሥራቸውን ለመወጣት 
በሚያስችሏቸው ጉዳዮች ላይ በቀጣይም የሚያደርገውን 
ድጋፍ እንደሚቀጥል አስታውቀዋል፡፡  

አማን ረሺድ 

አዲስ አበባ፡- በቀጣዩ ወር አብዛኛው የበልግ አብቃይ 
አካባቢዎች የእርሻ ሥራ ለማከናወን አመቺ በመሆኑ 
ከወዲሁ ዝግጅት ማድረግ ያስፈልጋል የኢትዮጵያ 
ሜቲዎሮሎጂ ኢንስቲትዩት አስታወቀ፡፡

አንስትቲዩቱ ለኢትዮጵያ ፕሬስ ድርጅት በላከው 
መግለጫ እንዳስታወቀው፤በቀጣዩ ወር አብዛኛው የበልግ 
አብቃይ አከባቢዎች በመጠንም ሆነ በስርጭት ከእለት 
ወደ እለት የተስፋፋና የተጠናከረ እርጥበት ስለሚኖራቸው 
የእርሻ ሥራ ለማከናወን ዝግጅት ማድረግ እንደሚያስፈልግ 
ገልጿል፡፡

እንደ ኢንስቲትዩቱ ገለጻ፤ዝናቡ  የአፈር ውስጥ 
እርጥበትን በማሻሻል የበልግ ወቅት ሰብሎችን በወቅቱ 
ለመዝራት፣ ለቋሚ ተክሎች የውሃ ፍላጎት መሟላት 
እንዲሁም ለአርብቶ አደርና ከፊል አርብቶ አደር 
አካባቢዎች የግጦሽ ሳርና የመጠጥ የውሃ ፍላጎትን 
ከማሟላት አንጻር ከፍተኛ ጠቀሜታ ይኖረዋል፡፡

ለዝናብ መፈጠር አስተዋጽኦ ሊያደርጉ 
የሚችሉ የሚቲዎሮሎጂ ገጽታዎች በአንጻራዊ ሁኔታ 
እንደሚጠናከሩ የትንበያ መረጃዎች ይጠቁማሉ ብሏል 
ኢንስቲትዩቱ፡፡ 

በሚቀጥለው የመጋቢት ወር ዝናብ ሰጪ 
የሚቲዎሮሎጂ ገጽታዎች በተለይም በመካከለኛው፤ 
በሰሜን ምሥራቅ፣ በምሥራቅና በደቡብ ምዕራብ የሀገሪቱ 
ክፍሎች ላይ እየተጠናከረ እንደሚመጣ ኢንስቲትዩቱ 
አመላክቷል፡፡

በደቡብ፤ በሰሜን ምሥራቅ፡ በምሥራቅ፡ 
በመካከለኛው በደቡብ ምዕራብ እንዲሁም ከመኸር 
አብቃይ አካባቢዎች በርካታ ቦታዎቻቸውን የሚሸፍን 
ከቀላል እስከ መካከለኛ ያለው ዝናብ ያገኛሉ፡፡ 

በተጨማሪም አልፎ አልፎ ከሚጠናከሩት 
የሚቲዎሮሎጂ ገጽታዎች ላይ በመነሳት በደቡብ፤ 
በመካከለኛው በሰሜን ምሥራቅ፣ በሰሜን ምሥራቅ፣ 
በመካከለኛው በደቡብ ምዕራብ እንዲሁም በስምጥ 
ሽለቆና አጎራባች አካባቢዎች ከቀላል እስከ መካከለኛ 
መጠን ያለው ዝናብ እንደሚያገኙ ይጠበቃል፡፡

እ.ኤ.አ እኤአ  ከመጋቢት1 እስከ 10/2024 የሚኖረው 
የአየር ሁኔታ ትንበያ መሰረት በላይኛውና በመካከለኛው 
ኦሞ ጊቤ፣ በስምጥ ሸለቆ፣ በአዋሽ፣ በመከከለኛው 
ምሥራቃዊ ዓባይ፣ በላይኛው ባሮ አኮቦ፣ በአፋር ደናክል፣ 
በጥቂት የላይኛው ገናሌ ዳዋና በተከዜ ተፋሰሶች ላይ 
ከመጠነኛ እርጥበት እስከ እርጥበታማ የአየር ሁኔታ 
ይኖራል ብሏል ኢንስቲትዩቱ፡፡

ኢንስቲትዩቱ  አርሶ አደሮችና የሚመለከታቸው አካላት 
አስፈላጊውን ግብዓት ከወዲሁ በማዘጋጀት የሚኖረውን 
እርጥበት በአግባቡ ለመጠቀም የቅድመ ዝግጅት ሥራዎች 
ማከናወን ያስፈልጋል ብሏል በመግለጫው፡፡

በቀጣዩ ወር የበልግ አብቃይ አካባቢዎች 
የእርሻ ሥራ ለማከናወን ከወዲሁ ዝግጅት 

ማድረግ ያስፈልጋል

መስከረም ሰይፉ

አዲስ አበባ፡- የሴቶች የፖለቲካ  ተሳትፎ ለማሳደግ 
የኢኮኖሚ አቅማቸውን መገንባት እንደሚያስፈልግ 
ተገለጸ፡፡

የሴቶች ቀንን አስመልክቶ  የሴቶች ኢኮኖሚያዊ 
ስኬት ለላቀ የፖለቲካ ተሳትፎ በሚል መሪ ቃል በተለያዩ 
ዘርፎች ስኬታማ የሆኑ ሴቶች በትናንትናው እለት የልምድ 
ልውውጥ አካሂደዋል፡፡ 

በልምድ ልውውጥ መድረኩ የአፍሪካ የሴቶች ሰላምና 
ደህንነት ኢንስቲትዩት ምክትል ዳይሬክተር አምባሳደር 
ታደለች ኃይለሚካኤል እንደገለጹት፤  የሴቶች በኢኮኖሚ 
ውጤታማ መሆን ለሚያደርጉት  የፖለቲካ እንቅስቃሴና 
ተሳትፎ ጉልህ ድርሻ አለው፡፡

በኢትዮጵያ ግማሽ ያህሉ የማህበረሰብ ክፍል ሴቶች 
ቢሆኑም በሚጠበቀው ልክ የፖለቲካ ተሳትፏቸው 
አላደገም ያሉት አምባሳደር ታደለች፤ ለዚህም የተለያዩ 
ምክንያቶች የሚጠቀሱ ቢሆኑም ህጎች የማውጣትና 
የማስፈጸም ስራ ላይ የሴቶች ተሳትፎ አነስተኛ መሆን 
ዋነኛው ነው ብለዋል፡፡ 

አምባሳደር ታደለች አንዳንድ ህጎችና ፖሊሲዎች 
ሴቶችን ያከተተ ተደርገው ቢዘጋጁም እንኳን አብዛኛዎቹ 
ሴቶች  በኢኮኖሚ የበቁ ባለመሆናቸው በፖለቲካ ውስጥ 
ትርጉም ያለውና በእኩልነት ላይ የተመሰረተ የፖለቲካ 

ተሳትፎ እንዳያደርጉ ችግር እንደሆነ ገልጸዋል፡፡ 
 የኢዜማ ፓርቲ ብሄራዊ ሥራ  አስፈጻሚ አባልና 

የኢትዮጵያ የፖለቲካ ፓርቲዎች የጋራ ምክር ቤት የሴቶች 
ክንፍ ሰብሳቢ ቅድስት ግርማ በበኩላቸው፤ ሴቶች የፖለቲካ  
ተሳትፏቸው ከፍ እንዲሉ  በኢኮኖሚ መብቃታቸው ወሳኝ 
ነው ብለዋል፡፡  

ፖለቲካና ኢኮኖሚ አብረው የሚሄዱና የማይነጣጠሉ 
ናቸው ያሉት  ወይዘሮ ቅድስት፤ እንደአፍሪካ ባሉ በፖለቲካ 
ለመሳተፍ ብዙ ችግሮች ባሉባቸው ሀገራት ደግሞ 
ፖለቲካውን ከኢኮኖሚ መነጠል አይቻልም ብለዋል፡፡ 

አንድ ሴት ወደ ፖለቲካ ለመምጣት  መጀመሪያ 
የሃሳብ ነጻነት የሚያስፈልጋት ሲሆን፤ የዚህች ሴት የሃሳብ 
ነጻነት የሚጀምረው በኢኮኖሚ እራሷን የቻለችና ከሌሎች 
የገንዘብ ድጋፍ የማትፈልግ ስትሆን ነው ሲሉ ተናግረዋል፡፡ 

እንዲሁም በርካታ ሴቶች የትዳር አጋሮቻቸውንና 
የቤተሰቦቻቸው ድጋፍ አለመኖር ምክንያት ከፖለቲካው 
ዓለም እንደሚሸሹም ገልጸዋል፡፡ 

ከቤተሰብ ጫና በተጨማሪም  ሴቶች የፖለቲካ 
ፓርቲ ውስጥ ከገቡ በኋላ ፓርቲው ውስጥ ምንም አይነት 
ክፍያ የማያገኙ በመሆኑ የሚፈልጉትን ሀሳብ ማስኬድ 
ይቸግራቸዋል ሲሉ አብራርተዋል፡፡ 

ወይዘሮ ቅድስት የሴቶች የፖለቲካ ተሳትፎ እንዲያድግ 
ያስፈልጋል ሲባል ጎን ለጎን በኢኮኖሚ የሚበቁበትን 
መንገድ ማመቻቸት እንደሚያስፈልግም ጠቁመዋል፡፡ 

የሴቶች የፖለቲካ  ተሳትፎ ለማሳደግ የኢኮኖሚ 
አቅማቸውን መገንባት ያስፈልጋል

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የኢትዮጵያን ኢኮኖሚ ተሸክመው ከሚያስጉዙ ዘርፎች አንዱና ቀዳሚው ግብርና ነው። ግብርናው በዘመናት 
ሂደት ውስጥ የኢትዮጵያ ኢኮኖሚ የጀርባ አጥንት ሆኖ የዘለቀ፤ አሁንም በዛው ልክ የሚገለጽ ነው። ይሄ ሲባል 
ያለምክንያት አይደለም፤ ከ80 በመቶ በላይ የሚሆነው ዜጋ ኑሮውን የመሰረተው በዚሁ ዘርፍ ላይ ነው።

በሥራ እድል ፈጠራውም ቢሆን ድርሻው የጎላ ነው፤ በወጪ ንግድና በኢንዱስትሪ ግብዓት ምርቶችን በማስገኘት 
ረገድም ድርሻው ተኪ የለውም። ሰፊ የኢንቨስትመንት አማራጮችን ያቀፈ፣ የቀጣይ የሀገሪቱን ኢኮኖሚ ማሻገር 
የሚያስችል ዘርፍም ነው። ዘርፉ በቀጣይ የምግብ ዋስትናን ከማረጋገጥ ባሻገር የሚገለጽ ሚና እንዲኖረውም 
ይጠበቃል።

ከዚህ አኳያ ዘርፉን የማሳደግ፣ የማዘመንና የሚጠበቅበትን ሚና እንዲጫወት ማድረግ የተገባ ነው። ከቅርብ ጊዜ 
ወዲህም ይሄን ታሳቢ ያደረጉ ተግባራት እየተከናወኑ ሲሆን፤ ለአብነት በሰብል ልማት ዘርፉ የተሰሩ ሥራዎች አበረታች 
ውጤት አምጥተዋል።

በዚህ ረገድ የስንዴ ልማት ስራው ተጠቃሽ ሲሆን፤ ኢትዮጵያም በታሪኳ ለመጀመሪያ ጊዜ ስንዴን ከመግዛት ወደ 
መሸጥ እንድትሸጋገር አድርጓታል። በሩዝና ሌሎችም ምርቶች የተጀመረው ሥራም አበረታች ውጤት እያሳየ ይገኛል።

ይሄ ውጤት እንዲገኝ ደግሞ በአንድ በኩል በዝናብ ላይ የተንጠለጠለው ግብርና በመስኖ ሥራ እንዲደገፍ መደረጉ 
ሲሆን፤  በዚህም በመኸርና በልግ ተወስኖ የሚከወነው ግብርና በበጋም በመስኖ ታግዞ መልማት እንዲችል ሆኗል። ይሄ 
በዓመት ሦስቴና ከዛ በላይ እንዲመረት የማድረግ ሂደቱ እንደተጠበቀ ሆኖ፤ የሚታረስ መሬት ምጣኔንም ከፍ ማድረግ 
ተችሏል። 

በሌላ በኩል ምርትና ምርታማነትን የሚያሳድጉ ግብዓቶች በወቅቱ ለአርሶአደሩ እንዲደርሱ ለማድረግ የተሰራ 
ሲሆን፤ በዚህ ረገድ እንደ ምርጥ ዘር፣ የአፈር ማዳበሪያ፣ የፀረ ተባይና አረም መድኃኒቶችን የመሳሰሉ ግብዓቶች በወቅቱ 
ለአርሶ አደሩ የማይደርሱበትን አሰራር መቀየር የሚያስችሉ ተግባራት ተከናውነዋል። ከዚህ አኳያ በተለይ በዚህ ዓመት 
የግብርና ግብዓቶች በወቅቱ ወደ አርሶ አደሩ እንዲደርሱ በትኩረት እየተሠራ መሆኑም መመልከት ተችሏል።

በዓመት የማምረት ድግግሞሽን ከማሳደግ እና በሰብል የሚሸፈንን መሬት ከማስፋት አኳያ፤ በ2015/16 የመኸር 
ሰብል ልማት 17ሚሊዮን 390ሺህ 818 ሄክታር መሬት ለማልማት ታቅዶ፤ 17ሚሊዮን 548ሺህ 694 ሄክታር መሬት 
በዘር መሸፈን ተችሏል። ከዚህም 496ሚሊዮን 917ሺህ 52 ኩንታል ምርት ተገኝቷል።

በዳግም ሰብል የማምረት ሂደትም 963ሺህ118 ሄክታር መሬት ላይ ከተዘራው ሰብል ዘጠኝ ሚሊዮን 929ሺህ 
769 ኩንታል ምርት የተሰበሰበ ሲሆን፤ በዚህም ከመኸር ሰብል በአጠቃላይ 506ሚሊዮን 846ሺህ 821 ኩንታል 
ምርት መገኘቱን የግብርና ሚኒስቴር መረጃ ያሳያል።

የመስኖ ስንዴ ልማትን በተመለከተም፣ ሦስት ሚሊዮን ሄክታር መሬት ለማረስ እና 120 ሚሊዮን ኩንታል ምርት 
ለማግኘት የታቀደ ሲሆን፤ እስከ 22/06/2016 ዓ.ም ድረስ ሁለት ሚሊዮን 971ሺህ 544 ሄክታር መሬት በዘር መሸፈን 
ተችሏል። በሂደቱም በ515ሺህ 39 ሄክታር መሬት ላይ ያለ ሰብል ተሰብስቦ 12 ሚሊዮን 293ሺህ 851 ኩንታል ምርት 
መገኘቱን ነው የሚኒስቴሩ መረጃ ያመላከተው።

የበልግ እርሻ ሁኔታን በተመለከተም፤ በበልግ አብቃይ በሆኑ አካባቢዎች ሦስት ሚሊዮን 123ሺህ 797 ሄክታር 
መሬት ለማልማት እና 81ሚሊዮን 852ሺህ 93 ኩንታል ምርት ለማግኘት ታቅዶ እየተሠራ ሲሆን፤ እስከ 22/06/2016 
ዓ.ም ድረስ አንድ ሚሊዮን 715ሺህ 915 ሄክታር መሬት ታርሶ 200ሺህ 673 ሄክታር መሬት በዘር ተሸፍኗል።

በዚህ መልኩ ምርታማነትን ለማሳደግ የሚከናወነው የመኸር፣ የዳግም ዘር፣ የመስኖና የበልግ እርሻ ሥራ 
እንደተጠበቀ ሆኖ፤ ምርታማነቱን ከፍ ለማድረግ የሚያግዙ የግብርና ግብዓቶችን በወቅቱ የማቅረብ ሥራም በትኩረት 
እየተሰራበት ይገኛል። በዚህ ረገድ ትልቅ ችግር ሆኖ የቆየው የአፈር ማዳበሪያ ተጠቃሽ ሲሆን፤ ይሄን ችግር ለመፍታት 
በምርት ዘመኑ በተወሰደ ርምጃ ለቀጣይ የምርት ጊዜ የሚሆን የአፈር ማዳበሪያ ሳይቀር ቀድሞ እየገባ እየተደረገ ይገኛል።

ለምሳሌ፣ ለ2016/17 የምርት ዘመን ከውጭ ከተገዛው የአፈር ማዳበሪያ ውስጥ ሰሞኑን ጂቡቲ ወደብ ከደረሰው 
510 ሺህ ኩንታል ዩሪያ የአፈር ማዳበሪያ ጨምሮ፣ እስከ አሁን ዘጠኝ ሚሊዮን 395 ሺህ 606 ኩንታል ማዳበሪያ ወደብ 
ደርሷል። ከዚህ ውስጥም ስምንት ሚሊዮን 731 ሺህ 403 ኩንታል ወደ ሀገር ውስጥ ተጓጉዟል።

ይሄ እንደተጠበቀ ሆኖም በሁለት ሳምንታት ውስጥ አንድ ሚሊዮን 274 ሺህ ኩንታል ተጨማሪ የአፈር ማዳበሪያ 
ጂቡቲ ወደብ እንደሚደርስ ይጠበቃል። ይሄን መሰል ተግባር ደግሞ በተለይ በማዳበሪያ አቅርቦት ላይ ያለውን ችግር 
ለመቅረፍ የሚያስችል፤ አርሶአደሩም በሙሉ አቅሙ ወደ ሥራው እንዲገባ የሚያደርገው ነው።

ይሁን እንጂ አሁንም ትኩረት ሰጥቶ ሊሰራባቸው የሚገቡ የምርጥ ዘር አቅርቦት፣ የፀረ አረምና ተባይ መድኃኒቶችን 
የመሳሰሉ ግብዓቶች ከወዲሁ ታስቦባቸው ችግሮቹን ሊፈቱ በሚያስችል አግባብ ሊሰራባቸው ይገባል። ከዚህ ባሻገርም 
የአፈር ማዳበሪያው በወቅቱ ወደ ሀገር ውስጥ ከማስገባት ባሻገር በተሳካና በተሳለጠ አግባብ ለአርሶአደሩ እንዲደርሱ 
ማድረግ ይጠበቃል። በመሆኑም ለግብርናው ምርታማነት አጋዥ የሆኑ ግብዓቶችን በተቀላጠፈ መልኩ የማቅረብ 
መልካም ጅማሮ ተጠናክሮ ሊቀጥል ይገባል!

በክፉዎች ሃሳብ የማይደናቀፈው 
የኢትዮጵያን የባህር በር ባለቤትነት ጉዞ

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

እስማኤል አረቦ 

ኢትዮጵያ ከጥንት ጀምሮ በቀይ ባህር ላይ ይዞታ 
የነበራትና ቀይ ባሕርንም ስታዝበት የኖረች ሀገር ነች። 
1 ሺ800 ኪሎ ሜትር በሚረዝመው የቀይ ባህር ይዞታ 
ለወጭና ገቢ እቃዎች ሁለት ወደቦች የምታስተዳድር 
ሀገር ነበረች። እናም ኢትዮጵያን ከቀይ ባሕር ውጪ 
ቀይባሕርንም ከኢትዮጵያ ውጭ ማሰብ አይቻልም ነበር። 
ሆኖም በሴራ ኢትዮጵያ በቀይ ባሕር ላይ የነበራትን ሚና 
እንድታጣ ተደረገ።

በዚህም ኢትዮጵያ ወደብ አልባ በመሆኗ  ለበርካታ 
ኢኮኖሚያዊ፣ ፖለቲካዊና ዲፕሎማሲያዊ ጫና 
ተጋልጣለች። ለምሳሌ፣ በየዓመቱ ለወደብ ብቻ ከ1 
ነጥብ 6 ቢሊዮን ዶላር በላይ በማዋል በድህነት ውስጥ 
እንድትማቅቅ አድርጓታል። ለኪራይና ለመጓጓዣም 
ከፍተኛ ዶላር ስለምታፈስ የሸቀጦች ዋጋ እንዲንርና የኑሮ 
ውድነትም እንዲባባስ ምክንያት ሆኗል። በዲፕሎማሲ እና 
በተጽዕኖ ፈጣሪነት ረገድም ማጉደሉ አልቀረም።

ኢትዮጵያ በአፍሪካ ወደብ አልባ ከሆኑት 16 
ሀገራት አንዷ ብትሆንም፤ ወደብ አልባ የሆነችባቸው 
አመክንዮዎች ግን ታሪካዊም ሆነ ሕጋዊ መሠረት 
የሌላቸው  ናቸው። አሁን ላይ የኢትዮጵያ ሕዝብ 126 
ሚሊዮን ደርሷል። በዚህም በኢትዮጵያ የሚኖረው ሕዝብ 
የባሕር በር የሌላቸውን ሀገራት ሕዝብ 1/3ኛውን ይሆናል። 
ይሄንን የሚያህል ሕዝብ ይዞ የባሕር በርና ወደብ የተነፈገ 
ሀገር የለም።

ሁለተኛው ጉዳይ ደግሞ ኢትዮጵያ በባሕር በር 
የተከበበች፣ ለቀይ ባሕርም የቀረበች ሀገር ነች። በሶስተኛ፣ 
ደረጃ በታሪክም በቀይ ባሕር ላይ ለዘመናት የበላይ ሆና 
ቆይታለች። ስለሆነም የኢትዮጵያ ወደ ቀይባህር አካባቢ 
መመለስ የሁሉም ኢትዮጵያዊ የዘመናት ጥያቄ ነው።

ከ33 ዓመታት በኋላ ግን ኢትዮጵያን የባሕር በር 
የሚያስገኝላትን የመግባቢያ ስምምነት ሰነድ በቅርቡ 
ከሶማሊላንድ ጋር ተፈራርማለች። ስምምነቱ ሲተገበርም  
አካባቢያዊ መረጋጋት የሚያመጣና ኢትዮጵያም 
በቀጣናው ላይ ለሚኖራት ተጠቃሚነት በር የሚከፍት 
ነው።

ሆኖም ይህንን ስምምነት ለማጣጣልና የግጭት 
መንስኤ ለማድረግ ቀን ከሌሊት የሚሠሩ ሀገራት 
ተፈጥረዋል። ጥያቄው ግን እነዚህ ሀገራት በዚህ መጠን 
መጮህ ያስፈለጋቸው ለምንድን ነው? ለምንስ በዚህ 
መጠን ደነገጡ? የሚለው ነው።

እነዚህ ሀገራት ሁነቱን ለማጣጣልና ወደ ግጭት 
ለመምራት ሱማሌላንድ ዓለም አቀፍ የሆነ እወቅና 
የተሰጣት ሀገር አይደለችም፤ ስለዚህም ስምምነቱ ሕጋዊ 
አይደለም የሚል ሃሳብ  ያነሳሉ። ነገር ግን ከ1991 ጀምሮ 
ረዘም ያለ ዓመታትን እራሷን  ስታስተዳደር  ቆይታለች። 

የተለያዩ ምርጫዎችን እያካሄደችም የራሷን 
የመንግሥት ሥርዓት መሥርታ ያለችም ናት። የራሷ የሆነ 
መገበያያ ገንዘብ ያላት፤ ዜጎቿ ከሀገር ሀገር የሚንቀሳቀሱበት 
የራሷ የሆነ ፓስፖርት ጭምር ያላት ናት።

በአንድ ወቅት በ2005 አካባቢ ሶማሊላንድ ከአንድ 
ያልተወከለው የብሔሮች እና ሕዝቦች ድርጅት (Un-
represented Nations and Peoples Organization) 
ከሆነ ዓለም አቀፍ ተቋም (ተቋሙ ባልተወከሉ ሕዝቦች 
ዙሪያ የሚሠራ ነው) ወይም ደግሞ የሕዝቦች ራስን በራስ 
የማስተዳደር መብት ለማስጠበቅ የሚንቀሳቀስ ድርጅን 
ተቀላቅላለች። ከዚህ የተነሳ አንድ ርምጃ ወደፊት የሄደች 
ሀገር ናት።

የኢትዮጵያና የሶማሊ ላንድ ስምምነት ያስደነገጣቸው 
ሀገራት ደጋግመው የሚያነሱት የእውቅና እና የህልውና 
ጉዳይ ኢትዮጵያ ላይ ብቻ መሆኑ፤ ለምን? የሚል ጥያቄ 
እንድናነሳ ያደርገናል። ሶማሊላንድ ወደ ሀገር የተጠጋች 
ነች። ቀደም ብሎ የነበሩ ታሪኮችን ስናይ በቅኝ ግዛትም 
የተለያዩ ቦታ ላይ የነበሩ ሀገራት ናቸው። አንደኛዋ 
በጣሊያን ስር፣ ሱማሌላንድ ደግሞ በእንግሊዝ ቅኝ ግዛት 
ስር የነበረች ሀገር ናት። አንድ ላይ ለመዋሃድ ሙከራዎች 
የነበሩትም ከነጻነት በኋላ ነው። ያም ቢሆን እስካሁን 

አልተሳካም።
   በሣህል ቀጣና የቀድሞ የአሜሪካ ልዩ መልክተኛና 

የአትላንቲክ ካውንስል የፖለቲካ ጉዳዮች ተመራማሪ 
አምባሳደር ጄ ፒተር ፋም  ሶማሊላንድን አስመልክተው 
እንደተናገሩት፤ በፈረንጆቹ በ1960ዎቹ በርካታ ሀገራት 
ሶማሊላንድን በነጻና ሉዓላዊት ሀገርነት እውቅና ሰጥተዋት 
ነበረ። ሆኖም ግልጽ ባልሆነ ምክንያት ከሶማሊያ ግዛት 
ጋር እንድትቀላቀል ተደርጓል። ከዚያድ ባሬ አስተዳደር 
መፈራረስ በኋላ ሶማሊላንድ የራሷ የሆነ ዴሞክራሲያዊ 
ምርጫዎች በማድረግ የራሷን አስተዳደር መሥርታ ከ30 
ዓመታት በላይ መቆየቷንም አንስተዋል።

ከኢትዮጵያ ባሻገር ሌሎች ሀገራትም በሱማሌላንድ 
መዋዕለ ንዋያቸውን እያፈሰሱ እንደሆነ ተናግረዋል። 
ለአብነትም የእንግሊዝ ኩባንያዎች ከተባበሩት ዓረብ 
ኤሚሬቶች ዱባይ ፖርትስ ኩባንያ ጋር በመሆን ቢሊዮን 
ዶላሮችን በማውጣት በበርበራ ወደብ ልማት ላይ 
እየተሳተፉ መሆኑን በመጥቀስ፤ ቢዘገይም ቢፈጥንም፤ 
ቢፈለግም ባይፈለግም ሶማሊላንድ ዓለም አቀፍ እውቅና 
የማግኘቷ ጉዳይ አይቀሬ መሆኑን ነው አምባሳደሩ 
ያብራሩት።

ለምሳሌ፣ ሶማሊላንድ  በተደጋጋሚ ጊዜ ምርጫ 
ባካሄደችባቸው ጊዜያት ሁሉ  በርካታ ሀገራት 
ታዛቢዎቻቸውን ልከው የምርጫውን ፍትሃዊነት ሲገልጹ 
ኖረዋል። በዋናነት የአውሮፓ ኅብረት ታዛቢዎችን ልከው 
ምርጫ ታዝበዋል። ይህ ሁሉ ሲሆን ትንፍሽ ያለ ሀገር 
አልነበረም። ኢትዮጵያ ላይ ሲሆን ለምን?

ጠቅላይ ሚኒስትር ዐቢይ አሕመድ (ዶ/ር) ሰሞኑን 
ተወካዮች ምክር ቤት ተገኝተው ማብራርያ በሰጡበት 
ወቅት ይህንኑ ጉዳይ አንስተው የሚከተለውን ብለው 
ነበር፡-

‹‹…ለምንድነው ዓለም እንደዚህ አድርጎ ይህችን ሀገር 
የሚጫናት የሚለው ጉዳይ ብዙ አልገባኝም። አንዳንድ 
ጊዜ እንደ ፖለቲከኛ ሆኜ ለማየት እሞክራለሁ፤ አንዳንድ 
ጊዜ ደግሞ በመንፈሳዊ ዓለም እንደሚባለው እውነትም 
የኪዳን ሀገር ሆና ይሆን እንዴ ብዬ እጠረጥራለሁ፤ 
አላውቅም። ግራ ያጋባኛል፤ እናንተም መርምሩ ፤ እኔም 
እመረምራለሁ።…

  ነገር ግን ፍትሐዊ የሆነ ዳኝነት ያለበት ዓለም 
ግን አይደለም። ጉልበት ያለው የተደራጀ የተሰበሰበ 
የሚያሸንፍበት ዓለም እንጂ በፍትህ የሚታይበት ዓለም 
አይደለም አሁን ያለው። እኛ የጠየቅነው ግን በጣም በጣም 
ትንሿን ነው፤ ለ120 ሚሊዮን ሕዝብ ደህንነት የምትሆን 
ትንሿን ነገር ነው የጠየቅነው።›› ሲሉ የሁኔታውን 
እንቆቅልሽ ገልጸው ነበር።

  እንደዚህ ጸሃፊ እምነት የኢትዮጵያን የዕለት 
ተዕለት እቅስቃሴ በአንክሮ የሚከታተሉ ሀገራት በርካታ 
ናቸው። ኢትዮጵያ የነጻነት ተምሳሌት እና አፍሪካውያን 
ኩራት በመሆኗ ኢትዮጵያ የምታደርገውን ሁሉ ሌሎች 
አፍሪካውያንም ይከተላሉ የሚል ስጋት አለ። ስለዚህም 
የኢትዮጵያን ተስፋ መገድል ማለት የአፍሪካን ተስፋ 
መግደል አድርገው ስለሚወስዱት ኢትዮጵያ ጎልታ 
እንዳትወጣ መኮርኮም የቅኝ ገዢዎችና የተላላኪዎቻቸው 
ፍላጎት ይመስለኛል።

  ይሄ ግን ስለ ኢትዮጵያ መልካምን የማይሹ፣ ስለ 
አፍሪካ ብልጽግናን የማይመኙ ኃይሎች ህልም ነው። 
ምክንያቱም ኢትዮጵያ ትናንት በዓድዋ ወራሪዎችን 
አሳፍራ የተጎናጸፈችው ድል ለብዙዎች የነጻነት ጮራን 
እንደፈነጠቀ ሁሉ፤ ዛሬም ለብልጽግናዋ በምትጓዘው ጎዳና 
ላይ የምታሳርፈው ዐሻራ ለብዙ ድሃ ሀገራት ከድህነት 
የመውጫ ደረጃን የሚሠራ መሆኑ አይቀሬ ነው።

   ለዚህ ደግሞ በግብጽ የብቻ ተጠቃሚነት ስር 
በኖረው የዓባይ ወንዝ ላይ የተገነባው የሕዳሴው ግድብ 
አንዱ ማሳያ ሲሆን፤ ከሶማሌ ላንድ ጋር የመግባቢያ 
ስምምነት የተደረሰበት የባህር በር ጉዳይም ሌላ የመቻል 
አቅም ሆኖ መገለጡ አይቀሬ ነው። በመሆኑም እንደ 
ትናንቱ ሁሉ ዛሬም በኢትዮጵያ ላይ የሚነሱ የክፋት 
ሃሳቦች ቢኖሩም፤ እነዚህ ሃሳቦች ግን የኢትዮጵያ የባህር 
በር ባለቤትነት ጉዞን የሚያደናቅፉ አይሆኑም።

ለግብርናው ምርታማነት ግብዓቶችን በወቅቱ የማቅረብ 
መልካም ጅምር ተጠናክሮ ይቀጥል!

ዜና

ከ1ኛው ገጽ የዞረ

ከ1ኛ ገጽ የዞረ ከ1ኛ ገጽ የዞረ

ስርዓተ ትምህርት የመማሪያና የማስተማሪያ መጻሕፍት 
ተሟልቶ አለመቅረቡ በመማር ማስተማር ሒደቱ ላይ 
ተጽዕኖ ያስከትላል።

እንደ ሀገር አዲስ ሥርዓተ ትምህርት የተቀረጸ 
ሲሆን፤ የመማሪያ መጻሕፍት ስርጭት ሙሉ በሙሉ 
ሳይከናወን የመማር ማስተማር ሂደቱ ለሁለት 
ዓመታት ያህል መዝለቁ ሲታሰብ ለትምህርት ዘርፉ 
ፈተና መሆኑን መረዳት ያስችላል ይላሉ፡፡

ያለመጻሕፍት የመማር ማስተማር ሂደትን 
ማስቀጠል ለመምህራንና ለተማሪዎችም ፈታኝ ነው፡፡ 
የስርጭቱ መጓደል ተማሪዎች ከመምህራኖቻቸው ጋር 
በተገቢው መንገድ በትምህርት ይዘቶች እንዳይግባቡ 
ያደርጋል። በተለይ ከሌሎች ሰዎች እገዛን የሚፈልጉ 
የልዩ ፍላጎት ተማሪዎች ላይ የችግሩ አሳሳቢነት 
እንደሚያይል ይገልጻሉ።

መጻሕፍት ሳይኖር መማር ማስተማሩን ማስቀጠል 
ማለት ኳስ ተጫዋቾችን ያለ ኮስ ሜዳ ገብታችሁ 
ተጫወቱ የማለት ያህል ነው፡፡ በአደጉት ሀገራት 
መጻሕፍት ባይታተሙም በቴክኖሎጂ ውጤቶች 
መጠቀም ይችላሉ፡፡ እንደ ሀገር በህትመት ችግር 
ምክንያት መጻሕፍት ባይኖሩ እንኳን በቴክኖሎጂ 
ተጠቃሚ መሆን የሚቻልበት ዕድል መፈጠር አለበት 
ሲሉ ያስረዳሉ፡፡

ሀገሪቱ በትምህርት ጥራት ረገድ ያሽቆለቆለ 
ሁኔታ ውስጥ ገብታለች የሚሉት ዶክተር አማኑኤል፤ 
የአዲሱ ሥርዓተ ትምህርት መጻሕፍት ለተማሪዎች 
በበቂ ሁኔታ አለመድረሱ ችግሩን እንደሚያባብሰው 
ይገልጸሉ፡፡

የትምህርት ጥራት የሚረጋገጠው የተማሪ 
መማሪያ እና የመምህሩ መምሪያ መጻሕፍት ሲሟሉ 
ነው የሚሉት ዶክተር አማኑኤል፤ የመማሪያና 

ማስተማሪያ መጻሕፍት ከተማሪዎች እጅ ሳይደርስ 
ስለትምህርት ጥራት ማውራት በራሱ ስህተት መሆኑን 
ይናገራሉ፡፡

ትምህርት ሚኒስቴር የመማሪ መጻሕፍቱን 
በተወሰነ ደረጃ አሳትሞ ያሰራጨ ቢሆንም የትምህርት 
ጥራት ጊዜ የሚሰጠው ጉዳይ ባለመሆኑ ህትመቱ 
እስከሚጠናቀቅ መጻሕፍቱ በጊዜያዊነት ሊተካ 
የሚችል መፍትሄ መዘጋጀት እንዳለበት ያምናሉ፡፡

ህትመቱ እስከሚጠናቀቅ ድረስ መጻሕፍት 
በሶፍት ኮፒ እንዲደርሱ የተደረገ ቢሆንም መምህሩና 
ተማሪው ከቴክኖሎጂ ጋር መዋሀድ ባለመቻላቸው 
የተሻለ የትምህርት ግብዓት የሚገኝበትን አዲስ 
አበባ ከተማን ጨምሮ በሁሉም የሀገሪቱ ክፍል ያሉ 
ተማሪዎች ተጠቃሚ መሆን እንዳልቻሉ ገልጸዋል፡፡

በትምህርት ስልጠና ፖሊሲ ላይ የትምህርት 
ጥራት፣ ተደራሽነት፣ ተገቢነት፣ ፍትሐዊነት እና 
ሌሎች በርካታ ቁልፍ ጉዳዮች መተግበር እንዳለባቸው 
የተቀመጠ ቢሆንም የተማሪ መመሪያ መጻሕፍት 
ተደራሽነት አለመተግበሩ የትምህርት ስልጠና 
ፖሊሲውን ትርጉም አልባ ያደርገዋል ነው ያሉት፡፡

ከመጻሕፍት ተደራሽነቱ በተጨማሪ የመምህራንን 
ብቃት፣ ቁርጠኝነት፣ ለስራ ያላቸው እርካታ አናሳ 
መሆን፣ የወላጆች ተሳትፎ መቀነስ፣  እና የተማሪዎችም 
የትምህርት ፍላጎት መቀነሱ ለትምህርት ጥራት ስብራቱ 
ምክንያት ነው፡፡ 

የመማሪያ መጻሕፍት ተደራሽነትን መንግሥት፣ 
መምህራን፣ ወላጆች እና ተማሪዎች አጀንዳ በማድረግ 
በወቅቱ በማሰራጨት የትምህርት ጥራትን ለማረጋገጥ 
መስራት እንደሚገባ  ያስረዳሉ፡፡

በአዲስ አበባ ዩኒቨርሲቲ የሳይንስና ሂሳብ 
ስነ- ትምህርት መምህርና ተመራማሪ ካሳ ሚካኤል 

(ዶ/ር) በበኩላቸው፤ የመማሪያ መጻሕፍት በወቅቱ 
አለመሰራጨቱ የትምህርት ጥራቱ ላይ አሉታዊ 
ተጽዕኖ ያሳድራል ይላሉ፡፡

የመጻሕፍት ሕትመት ሙሉ በሙሉ ሳይጠናቀቅ 
አዲሱ ስርዓተ ትምህርት ተግባራዊ ማደረግ መጀመሩ 
ስህተት ነው የሚሉት ዶክተር ካሳ፤ ተማሪዎች 
ትምህርቱ ላይ መነሻ እንዳይኖራቸው፣ ዓለማውን 
እንዳይረዱ፣ ምን እንደሚጠበቅባቸውና እና ሌሎች 
ጉዳዮችን እንዳያውቁ አድርጓቸዋል ሲሉ ይገልጻሉ፡፡

የትምህርት ጥራትን በማረጋገጥ ተማሪዎች 
በሚፈለገው ደረጃ ውጤት ማስመዝገብ እንዲችሉ 
የመማሪያ መጻሕፍትን ተደራሽ ከማድረግ ባለፈ 
የመምህራን፣ የትምህርት አመራሩ፣ የወላጆችና 
የተማሪዎች ጥረት ሊታከልበት እንደሚገባ ያብራራሉ።

መምህራን እና የትምህርት አመራሩ የመማሪ 
መጻሕፍት ተደራሽ ማድረግ እስከሚቻል ድረስ 
የቴክኖሎጂ ውጤቶችን በመጠቀም አጋዥ ግብዓቶችን 
ሊያሟሉ እንደሚገባ ያመላክታሉ፡፡

የትምህርት ጥራትን ለማረጋገጥ የመማሪያና 
ማስተማሪ መጻሕፍት መኖር ወሳኝ ጉዳይ ነው 
የሚሉት መምህሩ፤  ከመንግሥት ጀምሮ ሁሉም 
ባለድርሻ አካላት መጻሕፍቱ በአጭር ጊዜ ውስጥ 
ታትመው ለተማሪዎች እንዲደርሱ መሠራት አለባቸው 
ነው የሚሉት፡፡

መንግሥት በሀገሪቱ ካሉ ጉዳዮች ቅድሚያ 
በመስጠትና አጋር ድርጅቶችን በማፈላለግ  ሕትመቱን 
ማከናወን፣ መምህራንና ተማሪዎች ቴክኖሎጂ 
የሚጠቀሙበትን ሁኔታ ማመቻቸት፣ ወደ ሀገር 
የሚገባ የወረቀት ዋጋን መቀነስ እና ሌሎች የመፍትሄ 
ሃሳቦችን በማስቀመጥ  የትምህርት ጥራትን ለማረጋገጥ 
እንደሚገባ የመፍትሄ ሃሳቦችን ጠቁመዋል፡፡

የትምህርት ጥራትን... 

ድረስ ብቻ 18 ነጥብ 9 ቢሊዮን ብር በላይ ለማሰባሰብ 
እንደተቻለም አስታውቀዋል፡፡

የዓባይ ግድብ አሁን ለደረሰበት ደረጃ የበቃው በሕዝብና 
በመንግሥት ቁርጠኛ አቋም እንዲሁም መንግሥት ባደረጋቸው 
መደበኛና የፐብሊክ ዲፕሎማሲ ጥረቶች እንደሆነም 
ተናግረዋል። 

የፕሮጀክቱ አፈጻጸም ከኢትዮጵያዊያን፣ ትውልደ 
ኢትዮጵያዊያንና የኢትዮጵያ ወዳጆች በሀገር ውስጥም ሆነ 
በውጭ ባደረጉት ሁሉን አቀፍ ጥረት መሆኑን ተናግረዋል።

እንደ ወይዘሮ ፍቅርተ ገለጻ፤ ቀደም ሲል ሁለት ዩኒቶች 
የኤሌክትሪክ ኃይል ማመንጨታቸውን ጀምረዋል፡፡ አሁን ላይ 
የፕሮጀክቱ አፈጻጸም በማጠናቀቂያ ምዕራፍ ላይ  ይገኛል፡፡ 
በቅርቡ ሌሎች ተጨማሪ ዩኒቶች የኤሌክትሪክ ኃይል ያመነጫሉ 
ተብሎ ይጠበቃል፡፡ 

ግድቡ ሀገራዊ መግባባትን ፈጥሮ የሁሉንም ሕዝብ አሻራ 
በማኖር እየተገባደደ እንዳለም ገልጸዋል፡፡ ዓባይ በጉባ ተራራዎች 
ሥር የተተከለ ጽኑ የፖሊሲ ችካል ነው ያሉት ኃላፊዋ፤ በመሆኑም 
ኢትዮጵያዊያን የደረስንበትን የስኬት ምዕራፍ በማጣጣም 
ለበለጠው ድል ወኔያችንን እናበርታ ሲሉ ጥሪ አቅርበዋል፡፡ 

13ኛ ዓመቱን በማስመልከት የቦንድ ግዢ ሳምንት፣ የተለያዩ 
የሕዝብ ንቅናቄና የሀብት ማሰባሰብ ሁነቶች መዘጋጃታቸውንም 
ገልጸዋል፡፡

በተጨማሪም ዜጎች እስካሁን ለፕሮጀክቱ ላደረጉት 
ያልተቋረጠ ድጋፍ የምስጋናና እውቅና ፕሮግራሞች 
እንደሚካሄዱ ጠቅሰዋል፡፡ 

በእነዚህ ሁነቶችም ሕዝቡ ተሳትፎ በማድረግ ግድቡን 
ለማጠናቀቅ በቀሩት ጥቂት ጊዜያት ሰፊ ድጋፍ  እንዲያደርግ 
ጥሪ አቅርበዋል፡፡ በንቅናቄ መርሀ ግብሩም 300 ሚሊዮን ብር 
ለማሰባሰብ መታቀዱን አስታውቀዋል፡፡

የጽህፈት ቤቱ የሕዝብ ግንኙነት ዋና ዳይሬክተር አቶ ኃይሉ 
አብርሃም በበኩላቸው፤ የግድቡ የሲቪል ሥራው 98 ነጥብ 9 
በመቶ መሆኑን ገልጸዋል፡፡

በተጨማሪም የኤሌክትሮ ሜካኒካል ሥራው 76 በመቶ 
እንዲሁም የብረታ ብረት ሥራዎች 87 ነጥብ 1 ደርሰዋል ብለዋል። 

የዓባይ ግድብ...

ሰባት ወራትም 202 ትራንስፎርመሮች ማቅረብ 
መቻሉን ገልጸዋል፡፡ 

በተጨማሪም ለ87 አምራች ኢንዱስትሪዎች 
የነበረባቸውን  የመስመር፤ ትራንስፎርመር እና ቆጣሪ 
ችግር እንዲፈታ መደረጉን አንስተዋል፡፡

ከቅርብ  ጊዜያት ወዲህም  አምራች ኢንዱስትሪዎች 
ያሉባቸውን  ችግሮች ለመፍታትና ሰፊ የገበያ ትስስር 
ለመፍጠር ታስቦ  የኢትዮጵያ ታምርት ንቅናቄ በሀገር 
አቀፍ ደረጃ ተግባራዊ መሆኑንም ገልጸዋል፡፡

በሌላ በኩል ለአምራች ኢንዱስትሪዎች 
የትራንስፖርትና ሎጀስቲክስ እንዲሁም የመሬት 
አቅርቦት አገልግሎትን ለማሻሻል ሰፊ ሥራ መሰራቱን 
አመልክተው፤ የሚታየውን የኮንቴይነር አቅርቦት ችግር 
ለመፍታት በጥናት ችግሮችን በመለየት በተከታታይነት  
የክትትልና ድጋፍ ሥራ እየተሰራ ነው ብለዋል፡፡

በዚሁ መሰረት የወጪ ዕቃዎችን በሀገር ውስጥ 
በኮንቴነር አሽጎ መላክን 66 በመቶ  ለማድረስ ታቅዶ 

የተሰራ ሲሆን 60 ነጥብ 7  በመቶ ማከናወን ተችሏል 
ሲሉ ገልጸዋል፡፡

ለአምራች ኢንዱስትሪዎች የመሬት አቅርቦትና 
ኢንዱስትሪ ክላስተር ልማት ለማሳደግ በተከናወኑ 
ተግባራትም በሰባት ወራት በግብርና ምርት 
ማቀነባበሪያ  ኢንዱስትሪ ፓርኮች ውስጥ በቡልቡላ 
ለአራት ባለሀብቶች እንዲሁም በይርጋለም ለሁለት 
ባለሀብቶች በድምሩ ለስድስት ባለሀብቶች የመሬት 
አቅርቦት በማመቻቸት ወደ ሥራ እንዲገቡ ተደርጓል 
ብለዋል፡፡

ባለሀብቶቹ በቡና ማቀነባበር፣ በአትክልትና 
ፍራፍሬ ማቀነባበር እና በምግብ ዘይት ማምረት ላይ 
የተሰማሩ መሆናቸውን የጠቀሱት ዶክተር አያና፤ ወደ 
ማምረት ለመግባትም የማሽን ተከላና የሼድ ግንባታ 
ሂደት ላይ ናቸው ሲሉ አብራርተዋል፡፡ 

በተጨማሪም 50 ኢንዱስትሪ ክላስተሮች መሰረተ 
ልማት እንዲሟላ መደረጉንም አመልክተዋል፡፡

የስደተኞችና ተመላሾች አገልግሎት ዋና ዳይሬክተር 
ወይዘሮ ጠይባ ሀሰን እንደገለጹት፤ ኢትዮጵያ ስደተኞችን 
ተቀብላ በማስተናገድ የቆየ ባህል አላት፡፡ በአሁኑ ጊዜም 
ከአንድ ሚሊዮን በላይ ስደተኞች በኢትዮጵያ ይገኛሉ። 
ለእነዚህ ስደተኞች ዲጂታል መታወቂያ መስጠት 
ተጀምሯል፡፡

ኢትዮጵያ ስደተኞችን ከመቀበል ባለፈ አካታች መርሀ 
ግብሮችን በመቅረጽ ሁለንተናዊ ተጠቃሚ እንዲሆኑ 
ስትሰራ  መቆየቷን ጠቅሰው፤ በዚህም የትምህርት፣ 
የጤናና ሌሎች አገልግሎቶችን እንዲያገኙ ስታደርግ 
ቆይታለች፡፡ ስደተኞችን የዲጂታል መታወቂያ አካል 
ማድረጓም የውጭ ግንኙነታችን ሰው ተኮር  መሆኑንና 
ጎረቤቶቿ ችግር በገጠማቸው ጊዜ ሁሉ ስደተኞችን 
ተቀብላ ለማስተናገድ ያላትን ቁርጠኝነት የሚያመላክት 
ነው ሲሉ ተናግረዋል፡፡

ይህም ኢትዮጵያ ስደተኞችን የዲጂታል መታወቂያ 
ፕሮግራም አካል በማድረግ በምሥራቅ አፍሪካ ቀዳሚ 
ያደርጋታል ብለዋል፡፡

ከአሁን በፊት ስደተኞች የነበራቸው መታወቂያ  
ፋይናንስ ነክና ሌሎችንም አገልግሎቶችን ለማግኘት በቂ 
እንዳልነበር አመልክተው፤  የዲጂታል መታወቂያ አካል 
መሆናቸው ይህን ውጣ ውረድ በማስቀረት ደረጃውን 
የጠበቀ አገልግሎት እንዲያገኙ ያስችላቸዋል ነው ያሉት፡፡

ኢትዮጵያ በገባቻቸው ዓለም አቀፍ ቃል ኪዳኖች 
መሠረት  ስደተኞች ከተቀባይ ማህበረሰብ ጋር 
ተሳስረው እንዲኖሩና የሀገሪቱ ሕግ በሚፈቅደው መልኩ 
ሠርተው እንዲለወጡ ስትሠራ መቆየቷን አስታውሰው፤ 
በቀጣይነትም የኢትዮጵያን ከለላ ፈልገው ወደ ኢትዮጵያ 
የሚመጡ ስደተኞችን ተቀብላ ማስተናገዷን ትቀጥላለች 

ብለዋል፡፡
 የብሔራዊ መታወቂያ ፕሮግራም ዋና ዳይሬክተር አቶ 

ዮዳሔ አርአያሥላሴ በበኩላቸው፤ ስደተኞች የዲጂታል 
መታወቂያ ተጠቃሚ መሆናቸው ከተለያዩ አገልግሎቶች 
ጋር እንዲተሳሰሩና በሕግ የተፈቀዱ አገልግሎቶችን 
በቀላቀሉ እንዲያገኙ ያደርጋል ብለዋል፡፡

የብሔራዊ መታወቂያ ሥርዓት ዋና ጠቀሜታ 
በተቋማት መካከል መናበብና ቅንጅታዊ አሠራርን 
ማጠናከር መሆኑን አስታውሰው፤ ስደተኞች 
ዲጂታል መታወቂያ ተጠቃሚ መሆናቸው የተለያዩ 
አገልግሎቶችን ለማግኘት የነበረባቸውን ውጣ ውረድ 
እንደሚያስቀርላቸው አመልክተዋል፡፡

ይህም ኢኮኖሚው፣ የፍትህ ሥርዓቱና ሌሎችም 
መስኮች ላይ የተሻለ ውጤት ለማስመዝገብ ያስችላል፡፡

በተባበሩት መንግሥታት ድርጅት የስደተኞች 
ኮሚሽን የኢትዮጵያ ተወካይ ሚስተር አንድሪው ቦጎሪ 
በበኩላቸው እንዳሉት፤ስደተኞችን በብሔራዊ መታወቂያ 
ሥርዓት ማካተት ትልቅ  ርምጃ ነው፡፡ ይህም በኢትዮጵያ 
የሚገኙ አንድ ሚሊዮን የሚጠጉ ስደተኞችን ተጠቃሚ 
ያደርጋል፡፡

ኢትዮጵያ ስደተኞችን ተቀብላ በማስተናገድ ትልቅ 
አስተዋጽኦ እያበረከተች መሆኑን አስታውሰው፤ ስደተኞች 
የሚያገኙት የፋይዳ ምዝገባ በሀገሪቱ የሚገኙ የተለያዩ 
አገልግሎቶችን ያለውጣ ውረድ እንዲያገኙ ያግዛቸዋል፡፡ 
ኢትዮጵያ ስደተኞችን የብሔራዊ መታወቂያ አገልግሎት 
ተጠቃሚ በማድረጓም ምስጋና አቅርበዋል፡፡

የዲጂታል መታወቂያው በኢትዮጵያ ለሚኖሩ 
ዕድሜያቸው ከ14 ዓመት በላይ ለሆኑ ሁሉም ስደተኞች 
ተደራሽ እንደሚሆን ተጠቁሟል፡፡

ኢትዮጵያ ለስደተኞች...

ለ57 አምራች ኢንዱስትሪዎች...



ለተጎጂዎች ደግሞ ማካካሻ እርቅ ማድረግ ያስፈልጋል። 
ይህን ለማድረግ ደግሞ  ተቋማዊ ለውጥና  ማሻሻያ 
ማድረግና ሌሎች የሽግግር ፍትህ የሚያጠቃልላቸውን 
ነገሮች ምህረትን ጨምሮ እውነት ማፈላለግና ይፋ 
ማውጣት ተጨምረውበት የሽግግር ፍትህን በተሟላ 
ሁኔታ መተግበር ያስፈልጋል በሚል ተቀባይነት እያገኘ 
መጥቶ ብዙ ሀገራት ከሞላ ጎደል የተሳካ የሽግግር ፍትህን 
እየተገበሩ የመጡት ሁኔታ ተስተውሏል።

  አዲስ ዘመን፦ እንደ ሀገር የሽግግር ፍትህ 
ያስፈልገናለ ስንል ከምን ተነስተን ነው?

አቶ ጠገነኝ፦  የሽግግር ፍትህ ከእርስ በእርስ 
ጦርነት ከግጭት ካለመተማመንና ከአምባገነናዊ ሥርዓት 
የመውጪያ አንድ ስልት እንደመሆኑ በሀገራችን ያለውን 

ነባራዊ ሁኔታ ስናየው ለረጅም ጊዜ የቆዩና አሁንም 
የሚታዩ አለመረጋጋቶች፤ ጦርነቶች ፤ አለመተማመንና 
እርስ በእርስ የመገፋፋት ሁኔታ አለ፤ ሕዝብ ከሕዝብ 
እንዲሁም ሕዝብ ከመንግሥት ጋር ያለመተማመንም 
ችግሮች አሉ።

ከዚህ አንጻር ከቀደምት ጊዜ ጀምሮ የመጡ 
አሁንም የቀጠሉ እንዲሁም ስር የሰደዱ ችግሮችንና 
አለመረጋጋቶችን ጦርነቶችን መገፋፋቶችን ለማስወገድ 
በዘላቂነትም ለመፍታት የሽግግር ፍትህ አስፈልጓል።

የሽግግር ፍትህን መተግበርም ችግሮቹን ከመፍታት 
ባሻገር ዴሞክራሲያዊ ሥርዓት ለመገንባት የሕግ 
የበላይነትን አረጋግጦ ዘላቂ ሰላምን ለማምጣት  ሁነኛ 
መሳሪያ ይሆናል ተብሎ ታምኗል፤  በነገራችን ላይ 

የሽግግር ፍትህ ፖሊሲን ወደማርቀቅ ሥራው ከመኬዱ 
በፊት በዘርፉ ምሁራን ጥናቶች ተደርጓል፤ በዚህም 
በኢትዮጵያ ያለው ነባራዊ ሁኔታ የሽግግር ፍትህን 
አስፈላጊነት የሚጠይቅ ነው የሚል መደምደሚያ 
ላይ ተደርሷል። በዚህ መነሻነትም ፍትህ ሚኒስቴር 
የባለሙያዎች ቡድን አቋቁሞ የሽግግር ፍትህ ፖሊሲ 
ቀረጻ ውስጥ ገብቷል። 

አዲስ ዘመን፦ የሽግግር ፍትህ ዘላቂ ሰላም 
እርቅና ፍትህ ከማስፈን አንጻር ሚናው የጎላ ነው 
ካልን፤ ይህንን አካሄድ ተጠቅመው ውጤት ያመጡ 
ሀገራት ተሞክሮስ ምን መልክ አለው?

እፀገነት አክሊሉ

የሽግግር ፍትህ ዓላማው የተሟላ ሰላምን ማስፈን ከእርስ በእርስ ጦርነት፣ ግጭት እና ጭቆና 
በመውጣት፣ በፖለቲካና በዲሞክራሲ ሥርዓት ግንባታ ትርጉም ያለው ሽግግር ማድረግ  ነው። 
የሽግግር ፍትህ ሥርዓት መዘርጋቱ ዘላቂ ሰላም፣ እርቅ እና ፍትህ በማስገኘት ረገድ ከፍተኛ አስተዋጽኦ  
ያበረክታል። በሌላ ጎኑ ደግሞ በሽግግር ውስጥ ያለ ማኅበረሰብ ከነበረበት ሁኔታ ሲወጣ ወይም 
ለመውጣት በሚደረግ ሂደት ውስጥ የሚያጋጥመው ፈተና በግጭት፣ በጦርነት ወይም ጨቋኝ 
ሥርዓት በነበረበት ወቅት ለተፈፀመ ጥቃት፣ መጠነ ሰፊ የሰብዓዊ መብቶች ጥሰትና በደል የተሟላ 
መፍትሔ መስጠት አለመቻል ተጠቃሾች ናቸው። 

ለመሆኑ የሽግግር ፍትህን ለማስፈን ከማን ምን ይጠበቃል፤ ምን ያህል ጊዜ ሊወስድ ይችላል፤ 
ምን ዓይነት ጉዳዮችን ሊመለከት ይችላል በሚሉት ላይ በፍትህ ሚኒስቴር የሕግ ጥናት ማርቀቅና 
ማጠናቀቅ ዳይሬክቶሬት ጄኔራል ከፍተኛ ዓቃቤ ሕግና በሽግግር ፍትህ ባለሙያዎች ቡድን አባል 
ከሆኑት ከአቶ ጠገነኝ ትርፌ ጋር ቆይታን አድርገናል::

ፖለቲካና ወቅታዊ

ወቅታዊ
አዲስ ዘመን   ሐሙስ የካቲት 28 ቀን 2016 ዓ.ም ገጽ 7

ወደ ገጽ 8 ዞሯል

‹‹የሽግግር ፍትህ 
የተረጋጋች ሀገርን 

ይፈጥራል››

አዲስ ዘመን፦ የሽግግር ፍትህ ማለት ምን ማለት 
ነው?

አቶ ጠገነኝ፦ የሽግግር ፍትህ ጽንሰ ሃሳቡ 
በዋናነት የምናገኘው በሽግግር ላይ ካሉ ሀገራት ወይም 
ማህበረሰቦች ሲሆን  ሽግግሩ ከየት ወዴት ነው ሲባል 
ደግሞ ከእርስ በእርስ ጦርነት አልያም ማህበረሰብ 
አቀፍ ከሆኑ መገፋፋቶች ከአምባገነን ሥርዓቶች ሊሆን 
ይችላል።  እነዚህ ሁኔታዎች ወደ ዴሞክራሲያዊ ሥርዓት  
ለማሻገር  የሚተገበር የፍትህ ማስፈኛ አንድ ስልት ነው። 
በዋናነት የሽግግር ፍትህ ሥርዓት መተግበር የጀመረውም 
ከሁለተኛው የዓለም ጦርነት መጠናቀቅ ወዲህ ሲሆን 
በዚህም በጀርመን ናዚና በጃፓን የጦር ወንጀሎች ላይ 
የተሳተፉ አመራሮችን በወንጀል ተጠያቂ ከማድረግ ሥራ 
ጋር ተያይዞ የተጀመረ ነው። በነገራችን ላይ  በ1980 ዎቹ 
የነበረውም  አረዳድ ላለፉት ችግሮች መፍትሔ መስጠት 
አያስፈልግም፤ ዝም ብሎ አዳፍኖ ስለቀጣዩ ነገር ማሰብና 
ማተኮር ነው የሚያስፈልገው የሚል ጽንሰ ሃሳብ ነበር። 
ነገር ግን ከ1980 መጨረሻ ወዲህ ይህ ሃሳብ እየተቀየረ 
መጥቶ የወንጀል ተጠያቂነትን ብቻ በማስፈን ያለፉ 
ችግሮችን ዝም ብሎ ማለፍ ለቀጣይ እንቅፋት ያመጣል 
ብሎም ዘላቂ ሰላምና መረጋጋትና  የሕግ የበላይነት 
እንዳይረጋገጥ ምክንያት ሊሆን ስለሚችል ያለፉትን 
ችግሮች ሙሉ በሙሉ ሁሉን ባቀፈና ባሳተፈ መልኩ 
መፍታት ያስፈልጋል የሚል ጽንሰ ሃሳብ  በዓለም አቀፍ 
ደረጃ እየዳበረ መጣ።

ከላይ እንዳልኩት  የጀርመንና የጃፓን ጦርነቶች 
በተለይም ጀርመኖች በጁዊሾች ላይ የፈጸሙት የዘር 
ጭፍጨፋ ላይ የተሳተፉ አመራሮች ላይ የሞት 
ፍርድ እስከማስፈረድ ድረስ (ኑርምበርግ ትሪሙናል) 
ተፈጽሟል። ጃፓንም በተመሳሳይ ይህ ሂደት 
ተከናውኗል። 

 ነገር ግን ይህ ይፈጸም እንጂ በሀገሮቹ ላይ ዘላቂ 
ሰላምና መረጋጋት አላመጣም። ከዛም ሃሳቡ እየተቀየረ 
መጥቶ የሽግግር ፍትህ በማለት ነገሮችን ሰፋ አድርጎ 
የማየት ሥራ መሠራት እንዳለበትና  ሰዎች ባጠፉት ጥፋት 
የወንጀል ተጠያቂ መሆናቸው አንድ ነገር ሆኖ ነገር ግን 

- አቶ ጠገነኝ ትርፌ 
የሽግግር ፍትህ ባለሙያዎች ቡድን አባል 

በውይይት መድረኮች መሳተፍ በትግበራ ሂደቱ ላይ 
አስፈላጊውን ትብብር ማድረግ በየአካባቢያቸው 
ተሰሚነት ያላቸው ሰዎች በመጠቆም ለመንግሥት 
በማሳወቅ በተቃራኒውም የሕዝብን ሰብዓዊ መብት 
ሲጥሱ የነበሩ ሰዎችን ነቅሶ በማውጣት መሳተፍ 
ይኖርባቸዋል“ “



ፖለቲካና ወቅታዊ

ወቅታዊ 

‹‹የሽግግር ፍትህ የተረጋጋች...
ከገጽ 7 የዞረ

አቶ ጠገነኝ፦  አንድ ሀገር ላይ ተሞክሮ ውጤት 
ያመጣ የሽግግር ፍትህ አካሄድ ሌላው ሀገር ላይ 
በተመሳሳይ ውጤታማ ይሆናል ለማለት ያስቸግራል። 
ወጥ የሆነ የሽግግር ፍትህ አሰራር ሂደትም ላይኖር 
ይችላል። እንደ ሀገራዊ ሁኔታው እየታየ የሚተገበር 
ነው። የተባበሩት መንግሥታት ድርጅት ባወጣቸው 
ሰነዶች ላይም ሆነ የአፍሪካ ህብረት ባወጣው የሽግግር 
ፍትህ ሰነድ  አተገባበር ላይ እንደተገለጸው ፖሊሲው 
የሀገር የሕዝብን ባህል ወግ ባከበረና ነባራዊ ሁኔታውን 
በሚያሳይ መልኩ መተግበር አለበት ነው የሚለው።  
በመሆኑም የሀገራቱ ተሞክሮም በልዩነትም በጥንካሬም 
የሚነሱ ጉዳዮች ይኖራሉ።

ለምሳሌ ሩዋንዳ በእኛ አቆጣጠር በ1980ዎቹ አካባቢ 
ሁቱዎች በቱትሲዎች ላይ ባደረጉት የዘር ማጥፋት ዘመቻ 
ምክንያት ከ8 መቶ ሺ እስከ 1 ሚሊየን የሚደርሱ ሰዎች 
ሕይወታቸውን በ3 ወር ውስጥ አጥተዋል። ከዚህ ዘግናኝ 
ሁኔታ በኋላም የሽግግር ፍትህን ተግባራዊ አድርገዋል። 
ድክመትና ጥንካሬው እንዳለ ሆኖ እንደጠቅላላው ግን ምን 
አስገኘ የሚለውን ስንመለከት የተሻለ መረጋጋትና ሰላም 
ላይ አድርሷቸዋል። በመሆኑም እንደዚህ ያሉ ዘግናኝና 
ወጣ ያሉ ጭፍጨፋዎች ከተፈጸሙ በኋላ የሽግግር 
ፍትህን መተግበር የተሻለ ውጤትን እንደሚያመጣ ማሳያ 
ነው።

በሌላ በኩል ደግሞ ሴራሊዮን ብንመለከት 
በተመሳሳይ የእርስ በእርስ ጦርነት ውስጥ ነበረች። 
የሽግግር ፍትህ ሂደትን ተከትሎ ግን ሙሉ በሙሉ 
የተዋጣለት ዘላቂ ሰላም ላይ ደርሳለች ማለት ቢያስቸግርም 
አንጻራዊ ሰላም አግኝታ ከእርስ በእርስ ጦርነት 
ለመውጣት ችላለች።  ኬንያም በተመሳሳይ እኤአ 2007 
የነበረውን ምርጫ ተከትሎ የተከሰተባትን አለመረጋጋት 
የፈታችው በዚሁ የሽግግር ፍትህ ሂደት ነው። 

በጠቅላላው ግን የሽግግር ፍትህን ተግባራዊ ያደረጉ 
ሀገራት ድክመት እና  ጥንካሬው እንዳለ ሆኖ  የተሻለ 
ሁኔታ ላይ እንዲገኙ አድርጓቸዋል። ይህም የተሻለ 
ተሞክሮ ነው ብሎ መውሰድ ይቻላል።  

አዲስ ዘመን፦ የእነዚህን ሀገራት ተሞክሮ 
በመቀመሩ በኩል እየሄድንበት ያለው ርቀት ምን 
ይመስላል?

አቶ ጠገነኝ፦ ረቂቅ ፖሊሲውን ከማዘጋጀታችን 
በፊት ሴራሊዮን በመሄድ ለመጎብኘትና የልምድ 
ልውውጥ ለማድረግ ችለናል። በዚህም ለሴራሊዮን 
ጦርነት መነሻው ምን ነበር?  ሂደቱስ ምን ይመስል ነበር? 
የሽግግር ፍትህ ሂደቱስ እንዴት ተተገበረ? ምን ዓይነት 
ተቋማት ተቋቋሙ? የሚሉትን ሁሉ አይተን ከሀገራችን 
ነባራዊ ሁኔታ ጋር ለማቀናጀት ተሞክሯል። በመቀጠል 
ደግሞ ወደ አተገባበሩ ስንገባ የሌሎች ሀገሮች ተሞክሮ 
አስፈላጊ ከሆነ እሱን የመቀመር ሥራውም ይሰራል።

ዞሮ ዞሮ ከሌሎች ሀገሮች ክፍተቶቹንም 
ጥንካሬዎቹንም ተምሮ መልካም የትግበራ ሂደት ተከትሎ 
ውጤታማ ለመሆን ልምድን መቀመሩ መልካም ነው ።  

አዲስ ዘመን፦ የሽግግር ፍትህ  ምን ምን ዓይነት 
ጉዳዮችን ነው የሚመለከተው? 

አቶ ጠገነኝ፦ የሽግግር ፍትህ ሲባል ብዙ ጉዳዮችን 
የሚዳስስ ቢሆንም በዋናነነት ሰብዓዊ መብት ጥሰቶች 
የትኩረት አቅጣጫዎቹ ናቸው። በዚህም ከአሁን 
በፊት ተፈጽመው ያለፉ የሰብዓዊ መብት ጥሰቶች ላይ 
ያተኩራል። ይህ ደግሞ ከዓለም አቀፉ የሲቪልና የፖለቲካ 
መብቶች የቃል ኪዳን ሰነድ ላይ በሰፈረው መሠረት 
የሲቪል የፖለቲካ የባህል መብቶች እንዲጠበቁ ያዛል።

በሀገራችንም በአንድም ይሁን በሌላ ምክንያት 
የፖለቲካም ሆነ የሲቪል መብቶች ጥሰት የሰብዓዊ 
መብቶች ጋር የሚገናኝ በመሆኑ አተገባበሩም በሥራው 
ልክ ሰፊ ተደርጎ ነው የሚታየው።   

አዲስ ዘመን፦ በደል የደረሰባቸው አካላት 
እንዲካሱ ይቅርታ እንዲጠየቁ የእርስ በእርስ 
ማህበራዊ አንድነታቸው እንዲመለስ ማድረግ ከሆነ 
ዓላማው እኛም በዚህ ችግር ውስጥ ያለን ሕዝቦች 
ነንና ለእኛ ጥቅሙ እንዴት ይገለጻል? 

አቶ ጠገነኝ፦ የሽግግር ፍትህ ዋና ዓላማው ያለፉ 
በደሎችን ቁርሾዎችን አለመተማመኖችን የሰብዓዊ 
መብት ጥሰቶችን በመፍታት ዘላቂ መፍትሔ እንዲያገኙ 
በማድረግ በቀጣይም ሰላም፤ መረጋጋትን አንድነትን 

የመብት መከበርንና ፍትህ እንዲሰፍን ማድረግ ነው።
ከዚህ አኳያ የሽግግር ፍትህ ሂደቶች መካከል አንዱ 

ማካካሻ (ካሳ) ሲሆን ይህ እንዴት ይተገበራል? እውነት 
ማፈላላግና ይፋ ማድረግ እንዴት ነው የሚሰራው? 
እውነት ሲወጣ በዳይም ተበዳይም ይታወቃሉ። ከዚህ 
አንጻር እርቅ አንዱ የሽግግር ፍትህ አካል በመሆኑ 
እንዴት ይተግበር? ምህረት ሌላው ነውና እነዚህን አንድ 
ላይ አድርገን ብንመለከታቸው እንኳን ተጎጂ ተኮር 
ሆነው ሰዎች ብሶታቸውን የደረሰባቸው እንዲገልጹ 
ይሆናል። በዳዮችም ይቅርታ ይጠይቃሉ። የተበደሉ 
ሰዎችም ካሳ የሚያገኙበት መንግሥትም ከሆነ በዳዩ 
ለበደላቸው የኅብረተሰብ ክፍሎች  ካሳ የሚከፍልበት 
ሁኔታ ይፈጠራል።

የግለሰብ በዳዮችም ከሆኑ ይቅርታ የሚጠይቁበት 
ካሳ የሚከፍሉበት ሥርዓት  ይመቻቻል። በጠቅላላው 
ግን የሽግግር ፍትህ መነሻው እውነት ማወጣት ነው። 
ይህ ከሆነ በኋላ ደግሞ በዳዩ መንግሥትም ይሁን 
ግለሰብ በደል ላደረሰበት አካል እንዳስፈላጊነቱ ከገንዘብ 
ካሳ ጀምሮ መልሶ ማቋቋም የጠፉ ንብረቶችን መተካት 
ሥነ ልቦና ድጋፍ የሕክምና ድጋፍ ማድረግን ቤተሰብ 
ለሞተባቸው መታሰቢያ ማቆምን ጨምሮ የሚከናወኑ 
የመካካሻ ሥራዎች ይከናወናሉ።    

አዲስ ዘመን፦ የሽግግር ፍትህ አተገባበር የጊዜ 
ገደብስ ይኖረው ይሆን?

አቶ ጠገነኝ፦ የሽግግር ፍትህ ሂደት እንደመሆኑ 
መጠን በዛ ውስጥ የሚከናወኑ የሚሟሉ ነገሮችና 
በርካታ የሚሰሩ ሥራዎች ይኖራሉ። ከዚህ እስከዚህ 
ይተገበራል ብሎም ቁርጥ ያለ ቀንን ማስቀመጥም 
አያስፈልግም። በመሆኑም የጊዜውን ሁኔታ የሚወስኑት 
የሥራው ባህርያት ናቸው።

አሁን በእኛ ደረጃ የሽግግር ፍትህን ለማስፈን 
ጥናት አድርገናል። የባለሙያዎችን ቡድን የማቋቋም 
ሥራዎች ተሰርተዋል። የሽግግር ፍትህ መሠረታዊ መርህ 
የሚባለውን የሕዝብ ውይይት በሀገር አቀፍ ደረጃ 78 

ያህል መድረኮች ተዘጋጅተው ምክክሮች ተደርገዋል። 
ከሕዝብም ግብዓት ተሰብስቦ ለፖሊሲው ቀረጻ 
ውሏል።  ከዚያ በኋላም የመተግበሪያ መመሪያዎች 
ሕጎች ስትራቴጂዎች ያስፈልጉ ስለነበር የሚቋቋሙ 
አዳዲስ ተቋማት ስለነበሩ  እነዚህን የሚመለከት ሥራም 
ይሰራል። 

ወደ ትግበራው ሲገባ ደግሞ ባህላዊ የፍትህ 
ሥርዓትን የመመልከት ጉዳይንም ስለሚጠይቅ ጊዜ 
ሊወስድ ይችላል። አንዳንድ ሀገራት ከአምስት እስከ 
አስርና ከዚያ በላይ ዓመትን በቅድመ ዝግጀት ብቻ የፈጁ 
አሉ። ይህ ለመሆኑ ዋናው ምክንያት ደግሞ ከበጀት 
ጀምሮ ሰፋፊ ሥራዎችን የሚጠይቅ መሆኑ ነው።

አዲስ ዘመን፦ ፖሊሲው ከመረቀቁ በፊት የነበሩ 
በደሎችንስ የማየት አጋጣሚው ይኖር ይሆን?

አቶ ጠገነኝ፦ አንደኛ በሽግግር ፍትህ ሂደት ውስጥ 
ምክክሮች ሲደረጉ አሳታፊ አካታች እንዲሁም ተጎጂ 
ተኮር መሆን አለባቸው።  የእኛ የቅድመ ፖሊሲ ማርቀቅ 
ሂደቶች ምን ይመስላሉ ካልን በሂደቱ መጀመሪያ 
መስፈርቶች ናቸው የወጡት። በዚህም የሚሳተፉ 
አካላት ምን ዓይነት መሆን አለባቸው? ሁሉንም 
የማኅበረሰብ ክፍሎች አካተው በተለይም ተጎጂዎች 
ላይ ትኩረት እንዲያደርጉ ማድረግ ስለሚያስፈልግ እሱን 
በተቻለ መጠን ለማድረግ ችለናል።

አሁን ደግሞ ድረ ፖሊሲ ረቂቅ በሚል ሰፋፊ 
የውይይት መድረኮች ተዘጋጅተው እነዚህ አካላት 
ተሳትፎ እንዲያደርጉበት ይደረጋል። ወደፊትም 
ቢሆን አጠቃላይ የትግበራ ሂደቱ ሕዝብን ባሳተፈ 
መልኩ የሚከናወን ነው የሚሆነው። እዚህ ላይ ልብ 
ሊባል የሚገባው ነገር በሽግግር ፍትህ ትግበራ ላይ 
ሙሉ በሙሉ ሕዝቡ በተለይም ተጎጆዎች ይሳተፋሉ 
እንጂ መንግሥት ይህንን አድርጉ አታድርጉ የሚለው 
ብቻ አይደለም፣ ለዚህ ደግሞ ዋናው ምክንያት ሕዝቡ 
አምኖበት የእኔን ችግር ይፈታል ብሎ ሲቀበለው ብቻ  
ውጤት እንደሚመጣ ማመን ያስፈልጋል።

አዲስ ዘመን፦ የሽግግር ፍትህን ለማስፈን 
ከማን ምን ይጠበቃል?

አቶ ጠገነኝ፦  ከመንግሥት ጀምሮ ሁሉንም 
የኅብረተሰብ ክፍል የሚመለከትና የሁሉንም የነቃና 
የቀና ተሳትፎን የሚጠይቅ ነው።  ከመንግሥት 
ብንጀምር መጀመሪያ የሚጠበቅበት ቁርጠኝነት ነው። 
በመቀጠል ባለሙያዎችን አደራጅቶ ጥናት አድርጎ 
የሽግግር ፍትህ የፖሊሲ ቀረጻው እንዲካሄድ ማድረጉ 
ቁርጠኝነቱን ካየንባቸው መንገዶች መካከል ይጠቀሳል።

ነገር ግን ቁርጠኝነቱ በዚህ መወሰን ስለሌለበት 
ፖሊሲው ወደተግባር እንዲገባ በማድረግ የትግበራ 
ሂደቱን የሚያውኩ ነገሮችን በማጥራት ተገቢውን 
ከለላ በመስጠት፤ ጸጥታን በማስፈን፤ ሕዝቡ የራሴ 
ነው ይጠቅመኛል ብሎ እንዲቀበለው የግንዛቤ ፈጠራ 
ሥራን በመሥራት በጀት መመደብ ሁሉ ከመንግሥት 
የሚጠበቁ ተሳትፎዎች ናቸው።

ሕዝቡ ደግሞ ግንዛቤውን አዳብሮ ችግሬን 
ለመፍታት፤ እንባዬን ለማበስ የተዘጋጀ ፖሊሲ ነው ብሎ 
ማመን ይገባዋል። በመቀጠልም በውይይት መድረኮች 
መሳተፍ በትግበራ ሂደቱ ላይ አስፈላጊውን ትብብር 
ማድረግ በየአካባቢያቸው ተሰሚነት ያላቸው ሰዎች 
በመጠቆም ለመንግሥት በማሳወቅ በተቃራኒውም 
የሕዝብን ሰብዓዊ መብት ሲጥሱ የነበሩ ሰዎችን ነቅሶ 
በማውጣት መሳተፍ ይኖርባቸዋል።

የመገናኛ ብዙኃንም የሕዝቡን ግንዛቤ በማስፋት 
መረጃዎችን በመስጠት ስለ ሽግግር ፍትህ ምንነት እና 
አተገባበር ለሕዝብ ምን ያስገኛል የሚለውን በማስረዳት 
በኩል ሰፊ ሚና ሊጫወቱ ይገባል። በተጨማሪም የሲቪክ 
ማኅበረሰብ አባላቱም የሕዝብ ተወካይ እንደመሆናቸው 
መጠን ሕዝቡን የማብቃት ሥራ መሥራት ይገባቸዋል። 
አጋር አካላትም በገንዝብ፤ በእውቀት፤ በክህሎት በኩል 
የበኩላቸውን ሊወጡ ይገባል።

በጠቅላላው የሽግግር ፍትህ ማለት ካሉብን 
ችግሮች ሁሉ ተላቀን ሰላም አንድነትና አብሮነትን 
ለማስፈን የመጨረሻው አማራጫችን በመሆኑ ሁሉም 
በየደረጃው የነቃ ተሳትፎን የሚያደርግበት ሂደት 
እንዲሆን ይጠበቃል።  

አዲስ ዘመን፦ የሽግግር ፍትህ አሁናዊ 
ቁመና ምን ይመስላል ? እርስዎ እንደባለሙያ 
የሚያስተላልፉት መልዕክትስ ምንድን ነው? 

አቶ ጠገነኝ፦  እስከ አሁን የሽግግር ፍትህ ሂደቱ 
ለኢትዮጵያ ያስፈልጋል አያስፈልግም የሚለውን 
ባለሙያዎችን በማሰባሰብ በርካታ ጥናቶች እንዲደረጉ 
ሆኗል። ውጤቱም ያስፈልጋል የሚለው ላይ ስላደረሰን 
በሽግግር ፍትህ ላይ ልምድ ያላቸውን  ባለሙያዎችን 
ከየሙያ ዘርፉ በማደራጀትና ቡድን በማዋቀር ሰፋፊ 
ሥራዎች ተሰርተዋል።

ሌላው ሀገር አቀፍ ቅድመ ፖሊሲ ምክክሮችን 
ማካሄድ አንዱ እቅዳችን ነበር። እሱንም ሕዝብን ታሳቢ 
ያደረገ ፍኖተ ካርታ በማዘጋጀት ሁሉም ክልሎችና 
ከተማ መስተዳደሮች የተካተቱበት የተሳታፊዎች 
ምርጫ ተደርጎ ቦታዎችም ተለይተው እስከ ዞን ድረስ 
ምክክሮች ተደርገዋል። በዚህም የሕዝቡ ፍላጎትን 
የመለየት የትኞቹ ጥፋቶች ያስጠይቃሉ ማካካሻና 
ምህረት እንዲሁም እርቆች ምን መልክ መያዝ 
አለባቸው የሚለውን ጠለቅ ባለ መልኩ ውይይት 
ተደርጎባቸዋል። 

እነዚህ ግብዓቶችና የሽግግር ፍትህ መርሆዎችና 
የሀገራችን ነባራዊ ሁኔታ መሠረት ተደርጎ ፖሊሲው 
በረቂቅ ደረጃ ተቀርጾ ተጠናቋል። ከዚህ በኋላ ደግሞ 
ድረ ረቂቅ ውይይቶች ስለሚዘጋጁ እነሱን በማካሄድና 
ግብዓቶቹን በመጨመር ረቂቁ እንዲዳበር ይደረጋል። 
ከዛ በኋላ የመጨረሻው ረቂቅ ተዘጋጅቶ ለሚኒስትሮች 
ምክር ቤት የሚቀረብ ይሆናል። ከጸደቀ በኋላም 
ወደትግበራ ይኬዳል ተብሎ ነው የሚጠበቀው።

እስከ አሁን ባለው ሂደት የሕዝቡም ሆነ  የአጋር 
አካላት ድጋፍ ጥሩ የነበር፤  በቀጣይም ላለው ሥራ 
ተመሳሳይ እገዛዎች እንዲደረጉና ለውጤታማነቱ 
ሁሉም  የበኩሉን እንዲወጣ  አደራ ማለት ያስፈልጋል። 
መንግሥትም የእስከ አሁኑን ቁርጠኝነቱን አጠናክሮ 
በመቀጠል ለውጤታማነቱ እንዲተጋ አደራ እንላለን።  

አዲስ ዘመን፦ ለነበረን ቆይታ በጣም 
አመሰግናለሁ::

አቶ  ጠገነኝ፦ እኔም አመሰግናለሁ

የሕዝቡ ፍላጎትን 
የመለየት የትኞቹ 

ጥፋቶች ያስጠይቃሉ 
ማካካሻና ምህረት 

እንዲሁም እርቆች ምን 
መልክ መያዝ አለባቸው 

የሚለውን ጠለቅ 
ባለ መልኩ ውይይት 

ተደርጎባቸዋል። 

“
“

ኢንቨስትመንት
ኢኮኖሚ

አምራች ዘርፉን ያነቃቃው -‹‹ኢትዮጵያ ታምርት››
አንተነህ ቸሬ

መንግሥት የኢንዱስትሪው ዘርፍ ችግሮችን 
ለማቃለል እየተገበራቸው ከሚገኙ የመፍትሔ 
ርምጃዎች መካከል ከአንድ ዓመት በፊት፣ ሚያዝያ 
2014 ዓ.ም ይፋ የተደረገው የ‹‹ኢትዮጵያ ታምርት›› 
ሀገራዊ ንቅናቄ ተጠቃሽ ነው፡፡ የሀገራዊ ንቅናቄው  
ዋና ዋና ዓላማዎች የአምራች ኢንዱስትሪውን ችግሮች 
በጋራ በመፍታት ለዘርፉ ዘላቂ ልማትና ተወዳዳሪነት 
ምቹ ሁኔታዎችን  በመፍጠር ዘርፉ  ለኢኮኖሚያዊ 
መዋቅራዊ ሽግግር የበኩሉን አስተዋጽኦ እንዲወጣ 
ማስቻል እንዲሁም በዘርፉ ያለውን የሥራ ባህል 
ማሻሻል ብሎም የኢንዱስትሪ ምርቶችን ጥራትና 
ተወዳዳሪነት በማሻሻል ገቢ ምርቶችን የመተካት 
ሽፋንን ማሳደግ ናቸው፡፡ 

ንቅናቄው የአምራች ኢንዱስትሪዎችን ምርትና 
ምርታማነት ለመጨመር ብሎም የዘርፉን ልማት 
ለመደገፍ እንዲሁም አምራች ኢንዱስትሪዎችን 
በጥራትና በቁጥር ለማሳደግ የሚያስችሉ ተግባራት 
የሚከናወኑበት ሲሆን፣ የኢንዱስትሪ ዘርፉን 
ከተለመደው አሠራር በማሻገር ምርታማነትን 
ለመጨመር እንደሚያግዝ ታምኖበታል፡፡ በአሁኑ 
ወቅት ኢንዱስትሪዎች ለሀገር ውስጥ ምርት 
እድገት እያበረከቱት ያለውን አነስተኛ አስተዋፅኦ 
እንደሚያሳድግም ተስፋ ተጥሎበታል፡፡ 

ንቅናቄው ኢትዮጵያ በዓለም አቀፍ ገበያ 
ተወዳዳሪ የሆኑ የኢንዱስትሪ ምርቶችን አምርቶ 
ለመሸጥ እንዲሁም ከውጭ የሚገቡ የኢንዱስትሪ 
ግብዓቶችን በሀገር ውስጥ ለመተካትና የውጭ 
ምንዛሬ እጥረትን ለመቅረፍ የምታደርገውን ጥረት 
ወደ ወሳኝ ምዕራፍ የሚያሻግር ተግባር ነው፡፡ 
ሀገሪቷ ያላትን ትልቅ የዘርፉን እምቅ ሀብት በአግባቡ 
ለመጠቀም ይቻል ዘንድ በዓለም አቀፍ ደረጃ ያሉ 
ተሞክሮዎችን በመቀመር የተጀመረው የ‹‹ኢትዮጵያ 
ታምርት›› ንቅናቄ ዋና ዋና ምሰሶዎቹ ባለድርሻ 
አካላትን ማሣተፍ፣ ዘርፉን በጥናትና ምርምር 
መደገፍ፣ ለዘርፉ ቀጣይነት ያለው ድጋፍ ማድረግ 
እና የሀገር በቀል ምርቶችንና አመራረትን ማሳደግ 
ናቸው፡፡ 

በአምራች ኢንዱስትሪው ዘርፍ አስቻይ 
ሁኔታዎችና በመፍጠር የዘርፉን የማምረት አቅም 
ማሳደግ፣ ለዜጎች ተጨማሪ የሥራ ዕድል መፍጠር፣ 
የውጭ ምንዛሬ ግኝትን ማሳደግ እና ገቢ ምርቶችን 
በሀገር ውስጥ በመተካት የውጭ ምንዛሬን ማዳን 
ከ‹‹ኢትዮጵያ ታምርት›› መርሃ ግብር የሚጠበቁ 
ውጤቶች ናቸው፡፡   

የ‹‹ኢትዮጵያ ታምርት›› ሀገራዊ ንቅናቄ የአምራች 
ኢንዱስትሪው ተዋንያን በሆኑ በበርካታ ባለድርሻ 
አካላት ቅንጅት የሚተገበር ቢሆንም ንቅናቄውን 
በዋናነት የሚያስተባብረው የኢንዱስትሪ ሚኒስቴር 
ነው፡፡ የሚኒስቴሩ መረጃዎች እንደሚያመለክቱት፤ 
በንቅናቄው ትግበራ ለአምራች ዘርፉ ችግሮች 
መቃለል መሠረት ሊሆኑ የሚችሉ ተስፋ ሰጪ 
ውጤቶች ተመዝግበዋል፡፡ 

ንቅናቄው በተጀመረበት ዓመት ከ50ሺ በላይ 
ባለሀብቶችና ባለድርሻ አካላት በክልሎች፣ በዞኖች፣ 
በወረዳዎችና በከተማ አስተዳደሮች  በማሳተፍ 
ግንዛቤ ለመፍጠር  እና ባለሀብቱንና አመራሩን 
ለማቀራረብ ትልቅ አስተዋጽኦ አበርክቷል፤ በዚህም 
ዘርፉ እንዲነቃቃ ከፍተኛ እገዛ አድርጓል፡፡ ከሶስት 
መቶ ሃምሳ ሁለት በላይ ሥራ አቁመው የነበሩ 
ኢንዱስትሪዎች ወደ ሥራ እንዲመለሱ ማድረግ 
ተችሏል፡፡ ስድስት መቶ ሰላሳ አምስት አዳዲስ 
ኢንዱስትሪዎች ማምረት ጀምረዋል፡፡ አራት ሺ 
አዳዲስ ኢንቨስትመንቶች ወደ ዘርፉ ለመግባት ፈቃድ 
ወስደዋል፡፡ ባለፈው የበጀት ዓመት በንቅናቄው 
በተከናወኑ ሥራዎች፣ ከሁለት ነጥብ ሁለት ቢሊዮን 
ዶላር በላይ ዋጋ የሚያወጡ  ገቢ ምርቶችን በሀገር 
ውስጥ መተካት እና  የኢንዱስትሪዎችን የማምረት 
አቅም 55 በመቶ ማድረስ ተችሏል፡፡  

ከዚህ በተጨማሪም የግሉ ዘርፍ በአምራች 
ኢንዱስትሪው እንቅስቃሴ ውስጥ ለሚኖረው 
ውጤታማነት ትልቅ ግብዓት ሆነው የሚያገለግሉትና 
ቀልጣፋ አሠራርን ለማስፈን የሚረዱት የአንድ 

መስኮት አገልግሎት እና የተቋማት ቅንጅታዊ አሠራር 
በክልሎችና  በየተቋማቱ  እየተሻሻሉ መጥተዋል። 
ክልሎችና ከተማ አስተዳደሮች ከዚህ ቀደም ይይዙት 
ከነበረው የኢንዱስትሪ መሠረተ ልማት ማቅረቢያ 
በጀት በላይ ተጨማሪ በጀት በመያዝ አስተዋጽኦ 
እያደረጉ ይገኛሉ፡፡ የሼድ ግንባታና የመሬት አቅርቦት 
ድጋፎች ተሻሽለዋል፡፡ 

ከዚህ ቀደም በሀገር ውስጥ ያመርቱ የነበሩ 
ፋብሪካዎች ምን ዓይነት ምርቶችን ያመርቱ 
እንደነበርና ለሌሎች ፋብሪካዎች ምን ያህል 
ግብዓት ሊሆኑ እንደሚችሉ የሚያመለክት መረጃ 
አልነበረም። ንቅናቄው ይህ መረጃ እንዲታወቅ 
በማስቻሉ በአምራቾችና በገዢዎች መካከል 
ብቻ ሳይሆን በኢንዱስትሪዎች መካከል የተሻለ 
ትስስር እንዲፈጠር አግዟል። በሀገሪቱ በአምራች 
ዘርፍ የተሠማሩ በርካታ ተቋማት በ‹‹ኢትዮጵያ 
ታምርት›› ሀገራዊ ንቅናቄ እቅዶች ላይ ተመሥርተው 
ሥራዎቻቸውን እያከናወኑ ሲሆን፣ ንቅናቄው ቀደም 
ሲል ጀምሮ የነበሩባቸውን ችግሮች ለመፍታት እገዛ 
እያደረገላቸው ይገኛል።

ባለፉት ስድስት ወራት በንቅናቄው በኢንዱስትሪ 
ደረጃ ከተለዩ 2167 ችግሮች (የግብዓት፣ የመሠረተ 
ልማት፣ የሰለጠነ የሰው ኃይል አቅርቦት፣ የመሥሪያና 
የማስፋፊያ ቦታ ዝግጅት፣ የጉምሩክና የሎጂስቲክስ 
አገልግሎት …) መካከል፣ 1034 የሚሆኑት መፍትሔ 
እንዲያገኙ ተደርጓል፡፡ በቀሪዎቹ 1133 ላይ ደግሞ 
ክትትልና ድጋፍ እየተደረገ ይገኛል፤ ችግሮቻቸው 
ከተፈቱላቸው አምራቾች መካከል አብዛኞቹ የሀገር 
ውስጥ አምራቾች ናቸው፡፡ 

የ‹‹ኢትዮጵያ ታምርት›› ንቅናቄ የተጀመረበትን 
አንደኛ ዓመት ምክንያት በማድረግ የተዘጋጀው 
የመጀመሪያው የ‹‹ኢትዮጵያ ታምርት›› ኤክስፖ 
ከሚያዝያ 28 እስከ ግንቦት 2 ቀን 2015 ዓ.ም በአዲስ 
አበባ፣ ሚሊኒየም አዳራሽ መካሄዱ ይታወሳል፡፡ 
ለአምስት ቀናት የተካሄደው ኤክስፖ ከ450 በላይ 
ተጋባዥ እንግዶች፣ ከ25 በላይ መገናኛ ብዙኃንና 
ከ53ሺ በላይ ጎብኚዎች የተሳተፉበት እና ከ125 በላይ 
የንግድ ስምምቶች የተፈረሙበት እንዲሁም ከሁለት 
ቢሊዮን ብር በላይ ግብይት የተፈፀመበት እንደነበር 
ይታወሳል፡፡ ዘንድሮም ሁለተኛው የ‹‹ኢትዮጵያ 
ታምርት›› ንቅናቄ  ኤክስፖ ይካሄዳል፡፡ 

የኢንዱስትሪ ሚኒስትሩ አቶ መላኩ አለበል 
እንደሚገልጹት፣ ኤክስፖው ኢትዮጵያ የአምራች 
ዘርፉን ተወዳዳሪነት፣ የምርት ጥራትና ብዝሀነት 
እንዲሁም የውጭ ምንዛሬ ግኝትን በመጨመር 
የኢንዱስትሪ ዘርፉ በሀገራዊ ኢኮኖሚው ውስጥ 
ያለውን ድርሻ ለማሳደግ ያላት ቁርጠኝነት 
ማሳያ ነው፡፡ ኤክስፖው በኢትዮጵያ የተመረቱ 
ምርቶችን ለዓለም አቀፍ ሸማቾች የማስተዋወቅና 
የገበያ ተደራሽነታቸውን የማስፋት፣ የውጭ 
ቴክኖሎጂዎችንና ኢንቨስትመንቶችን ወደ ኢትዮጵያ 
የማኑፋክቸሪንግ ዘርፍ የመሳብ እንዲሁም አምራችና 
የፋይናንስ ተቋማትን ጨምሮ በኢንዱስትሪው ዘርፍ 
ውስጥ ባሉ ባለድርሻ አካላት መካከል ትብብርን 
የመፍጠር ዓላማዎች አሉት፡፡

‹‹በኤክስፖው አምራቾች ምርቶቻቸውን 
የሚያሳዩበት መድረክ ይመቻቻል፡፡ ገዢ ሊሆኑ 
ከሚችሉ ባለሀብቶች ጋር ትስስር ይፈጥራሉ፤ 
የሀገር ውስጥና የውጭ ባለድርሻ አካላት ውይይትና 
የልምድ ልውውጥ ያደርጋሉ፡፡ በዘንድሮው ኤክስፖ 
በመጀመሪያው ኤክስፖ ከተሳተፉ ባለሀብቶች 
የበለጠ ቁጥር ያላቸው አምራቾች ምርቶቻቸውን 
ያስተዋውቃሉ ተብሎ ይጠበቃል›› ይላሉ፡፡ 

እንደአቶ መላኩ ማብራሪያ፣ ኤክስፖው 
ለፋይናንስ አቅራቢዎችም አዋጭ የኢንቨስትመንት 
እድሎችንና የተሻሉ ተበዳሪዎችን ለመለየት ያግዛል፡፡ 
የሀገር ውስጥ ምርቶች የተሻለ እውቅና እንዲያገኙ እና 
የሀገር ውስጥ የምርትና የንግድ ሥራዎችን ለመደገፍ 
እድል ይፈጥራል፡፡ ሸማቾች አዳዲስ ምርቶችን 
እንዲያውቁ እና ዋጋዎችንና የግዢ ውሳኔዎችን 
እንዲያወዳድሩ ይረዳቸዋል፡፡ በተጨማሪም ለፖሊሲ 
አውጭዎች መረጃ በመስጠት ያልተፈቱ ችግሮችን 
በዘላቂነት ለመፍታት ከፍተኛ እገዛ ያደርጋል፡፡

የ‹‹ኢትዮጵያ ታምርት›› ንቅናቄ የኢኮኖሚ ነፃነትና 

የሀገር ሉዓላዊነት ተልዕኮዎች ያሉት  ነው፡፡ የሚሉት 
አቶ መላኩ፣ ኤክስፖው ኢንዱስትሪያላይዜሽን 
ለሀገር እድገትና ህልውና ካለው ሚና አንፃር የተቀረፀ 
መርሃ ግብር እንደሆነ ይናገራሉ፡፡ በሁሉም ሀገራት 
ያሉ አምባሳደሮች ስለመርሃ ግብሩ እንዲያስተዋውቁ 
በመደረጉ አዎንታዊ ምላሽ እየሰጡ የሚገኙ 
ባለሀብቶች አሉ፡፡ ስለሆነም በዘንድሮው ኤክስፖ 
የውጭ ገዢዎችም ይሳተፋሉ ተብሎ ይጠበቃል፡፡ 

አቶ መላኩ፣ በመጀመሪያው ኤክስፖ ላይ 

ምርቶችን በሚገባ በማስተዋወቅ ረገድ ክፍተቶች 
እንደነበሩ አስታውሰው፣ በዘንድሮው ኤክስፖው  
ጥራቱን የጠበቀ፣ የሀገርን ገፅታ የሚገነባ እና ተወዳዳሪ 
የሆነ ምርት ማቅረብ እንደሚገባ ይናገራሉ።   ‹‹ምርትን 
በተገቢው መንገድ በማስተዋወቅ ረገድ ሁሉም 
ድርጅት የሚጠበቅበትን ኃላፊነት መወጣት አለበት።  
የምርት ጥራት ግምገማ እናደርጋለን።   ምርትን 
የሚያስተዋውቁ ሰዎች ስልጠና ወስደው በተገቢው 
መንገድ ማስተዋወቅ ይኖርባቸዋል።  ለዚህ ተግባር 
ሚኒስቴር መሥሪያ ቤቱ ድጋፍ ያደርጋል›› ይላሉ፡፡     

በሀገሪቱ በአምራች ዘርፍ የተሰማሩ በርካታ 
ተቋማት በ‹‹ኢትዮጵያ ታምርት›› ሀገራዊ ንቅናቄ 
እቅዶች ላይ ተመስርተው ሥራዎቻቸውን እያከናወኑ 
ሲሆን ንቅናቄው ቀደም ሲል ጀምሮ የነበሩባቸውን 
ችግሮች ለመፍታት እገዛ እያደረገላቸው እንደሚገኝና 
በትግበራውም አበረታች ውጤቶችን እያገኙ እንደሆነ 
ይገልፃሉ፡፡ 

ከፍተኛ ጥራትና ዓለም አቀፍ ብራንድ ያላቸውን 
የቆዳ ውጤቶችን የሚያመርተው የ‹‹ኬርኤዢ 
ኢትዮጵያ›› ሌዘር ማኑፋክቸሪንግ ኩባንያ መስራችና 
ማኔጂንግ ዳይሬክተር አቶ ዘላለም መርዓዊ፣ 
ድርጅታቸው ‹‹ኢትዮጵያ ታምርት›› ንቅናቄ  
ትግበራ ተጠቃሚ እንደሆነ ይናገራሉ፡፡ እሳቸው 
እንደሚሉት፣ ንቅናቄው ተጨማሪ የገበያ እድሎችንና 
የልምድ ልውውጥ እድሎችን ፈጥሮላቸዋል።  
በዚህም ተጨማሪ የሥራ እድሎችን መፍጠርና 
ከፍተኛ የውጭ ምንዛሬ ማዳን ችለዋል፡፡ 

አቶ ዘላለም ‹‹ንቅናቄው አምራች ዘርፉ ለሀገር 
ኢኮኖሚ ብቻ ሳይሆን የህልውና መሠረት መሆኑን 
ያሳየ ነው፡፡ ባለፈው ዓመት የተካሄደው ኤክስፖ 
በርካታ የተደበቁና እስከዛሬ ኢትዮጵያ ውስጥ 
እንደሚመረቱ የማናውቃቸውን ምርቶች ያየንበት 
መድረክ ነው፡፡ በንቅናቄው ትግበራ ከፍተኛ ጥራት 
ያላቸውን የቆዳ ውጤቶችን ለበርካታ መንግሥታዊና 
መንግሥታዊ ያልሆኑ ተቋማት አቅርበናል፡፡

ምርቶቻችን ‹በኢትዮጵያ የተመረቱ (Made in 
Ethiopia)› ተብለው ለሀገራት መሪዎች፣ ቀዳማዊት 
እመቤቶች፣ አምባሳደሮችና ሌሎች የሥራ ኃላፊዎች 
የሚበረከቱ መሆን ችለዋል፡፡ በዚህም ከውጭ ይገቡ 
የነበሩ ምርቶችን በሀገር ውስጥ ምርት መተካት 
ችለናል›› በማለት ንቅናቄው ስላስገኘላቸው ጥቅም 
ያስረዳሉ፡፡ ከንግድና ቀጣናዊ ትስስር ሚኒስቴር 
እና ከሌሎች ተቋማት ጋር በመተባባር ኤክስፖውን  
ዓለም አቀፍ በማድረግ ገዢዎችን መሳብ እንዲሁም  
ምርቶችን ወደ አፍሪካ ሀገራት መላክ እንደሚገባም 
ያስገነዝባሉ፡፡    

ከዚህ በተጨማሪም አቶ ዘላለም ‹‹ኬርኤዢ 
ኢትዮጵያ›› ባለፉት አምስት ዓመታት ከስድስት 
ሚሊዮን በላይ በኢትዮጵያ የተመረቱ የቆዳ 
ውጤቶችን አምርቶ በመላው ዓለም ለሚገኙ 
ገበያዎች ማዳረሱን ጠቁመው፣ በ‹‹ኢትዮጵያ 
ታምርት›› ንቅናቄ የተገኙ ልምዶችን አጠናክሮ 
በማስቀጠል በዘርፉ ያለውን ውጤታማነት ለማሳደግ 
እንደሚተጋ ይገልፃሉ፡፡     

የ‹‹ቡልኮ›› ቴክስታይል አክስዮን ማኅበር ዋና ሥራ 
አስፈፃሚ አቶ ሲሳይ ገመቹ በበኩላቸው፣ በንቅናቄው 
የኢንዱስትሪ ሚኒስቴር፣ ተጠሪ ተቋማትና የልማት 
አጋሮች ለድርጅቱ ያደረጉት ድጋፍ፣ ድርጅቱ 
በተሻለ ፍጥነት የምርት ሥራዎችን እንዲያከናውን 
እንዳስቻለው ያስረዳሉ፡፡ 

ዋና ሥራ አስፈፃሚው እንደሚሉት፣ ቀደም ሲል 
‹‹አይካ አዲስ›› በመባል ይታወቅ የነበረውን አምራች 
ድርጅት በግሉ ዘርፍና በመንግሥት ሽርክና (Pub-
lic-Private Partnership) እንደገና በማደራጀት 
የተቋቋመው ‹‹ቡልኮ›› ቴክስታይል አክስዮን 
ማኅበር፣ ንቅናቄው ከሌሎች ተቋማት ጋር ትስስር 
ፈጥሮ እንዲሰራ ምቹ ሁኔታዎችን ፈጥሮለታል።  
የንቅናቄው ትግበራ ያስገኛቸውን ተስፋ ሰጪ 
ውጤቶች አጠናክሮ በማስቀጠል ድርጅቱ በሥራ 
እድል ፈጠራ፣ በተኪ ምርት እና በቴክኖሎጂ ሽግግር 
የሚጠበቅበትን አስተዋጽኦ እንዲያበረክት ዘርፈ 
ብዙ ጥረቶች እየተደረጉ እንደሚገኝም አቶ ሲሳይ 
ይገልፃሉ፡፡ 

ኤክስፖው በኢትዮጵያ 
የተመረቱ ምርቶችን 

ለዓለም አቀፍ ሸማቾች 
የማስተዋወቅና የገበያ 

ተደራሽነታቸውን የማስፋት፣ 
የውጭ ቴክኖሎጂዎችንና 
ኢንቨስትመንቶችን ወደ 

ኢትዮጵያ የማኑፋክቸሪንግ 
ዘርፍ የመሳብ እንዲሁም 

አምራችና የፋይናንስ ተቋማትን 
ጨምሮ በኢንዱስትሪው ዘርፍ 
ውስጥ ባሉ ባለድርሻ አካላት 

መካከል ትብብርን የመፍጠር 
ዓላማዎች አሉት



እስማኤል አረቦ 

ዘመናችን የማኅበራዊ ሚዲያ ዘመን ነው 
ቢባል ማጋነን አይሆንም፡፡ የኤሌክትሮኒክስና 
የሕትመት ሚዲያው ኋላቀር ተብሎ 

የተፈረጀበትና ፌስቡክ፤ ትዊተር፤ ቴሌግራም፤ ቲክቶክ 
እና የመሳሰሉት በዘመናዊነት ተፈርጀው ሰፊ ተቀባይነትን 
አግኝተዋል፡፡ የብዙዎችም ምርጫ ሆነዋል፡፡

አሁን ዘመኑ የደረሰበት የኢንተርኔት አገልግሎትን 
በመጠቀም ማንኛውም ሰው የፈለገውን መረጃ በፈለገው 
ሰዓት ከቤቱ ሆኖ ያገኛል። ከመደበኛ መገናኛ ብዙኃን 
ይልቅም የማኅበራዊ ሚዲያ በብዙዎች ዘንድ ተመራጭ 
ሆነዋል። በተለይም ስማርት ስልኮች ከተፈጠሩ ወዲህ 
የማኅበራዊ ሚዲያዎች አጠቃቀም በእጅጉን መጨመሩ 
የሚታይ እውነት ነው።

  የማኅበራዊ ሚዲያ መድረኮች ባላቸው ሰፊ 
ተደራሽነትና ተሳትፎ ሳቢያ በጎም ሆኑ አሉታዊ 
መልዕክቶች በቀላሉ በአጭር ጊዜ ውስጥ በሚሊዮኖች 
ለሚቆጠሩና በዓለም ዙሪያ ላሉ ሰዎች ለማዳረስ 
ያስችላሉ።

ይህም በሰዎች ላይ ጉዳትን ሊያስከትሉ የሚችሉ 
ይዘቶች በቁጥጥር አድራጊ አካላት ዕይታ ውስጥ 
ከመግባታቸው በፊት በርካቶች ዘንድ ስለሚደርሱ 
አሉታዊ ውጤታቸው በአጭር ጊዜው ውስጥ ሊታይ 
ይችላል። 

በተለይ እንደ ኢትዮጵያ ባሉና ፖለቲካዊ 
አለመረጋጋት በሚንጣቸው ሀገራት ውስጥ ማኅበራዊ 
ሚዲያን ለአሉታዊ ዓላማ የሚጠቀሙ ግለሰቦችና 
ቡድኖች እጅግ በርካታ ናቸው። አሁን አሁን ማኅበራዊ 
ሚዲያው ከሚታወቅባቸው ገጽታዎቹ የጥላቻ ንግግር 
አንዱ ነው፡፡ “የጥላቻ ንግግር” ማለት በአንድ ሰው ወይም 
የተወሰነ ቡድን ላይ ያነጣጠረ፣ ብሔርን፣ ብሔረሰብንና 
ሕዝብን፣ ሃይማኖትን፤ ዘርን፣ ጾታን ወይም አካል 
ጉዳተኝነትን መሠረት በማድረግ ጥላቻን፣ መድሎን 
ወይም ጥቃትን የሚያበረታታ ንግግር ነው። 

በዚህም በግለሰቦች፣ በማኅበረሰቦች እና በፖለቲካ 
ቡድኖች መካከል ያለውን ግንኙነት በማበላሸት 
ለግጭትና ለጥቃት መሳሪያ ሊሆኑ የሚችሉበት ዕድል 
ሰፊ ነው። ከዚህ አንጻር በሀገራችን ያለው ሁኔታ እጅግ 
አሳሳቢ  ነው፡፡

በኢትዮጵያ እየታየ ከሚገኘው ነባራዊ ሁኔታ 
አንፃር በማኅበራዊ ሚዲያዎች ላይ የሚለጠፉ ሃሳቦች 
ጥላቻ አዘል፣ ግለሰብን ወይንም ቡድንን በብሔር እና 
በሃይማኖት የሚፈርጁና ብጥብጥ እና ሁከትን የሚሰብኩ 
ናቸው። የኢትዮጵያ ሕዝብ ቁጥር 120 ሚሊዮን ገደማ 
እንደሆነ ይገመታል። ከአጠቃላይ የሕዝብ ብዛት 24 
በመቶ ያክሉ ከ13 እስከ 24 የዕድሜ ክልል ውስጥ የሚገኝ 
ነው።

ከኢትዮ ቴሌኮም  በተገኘው  መረጃ  መሠረት 
30 ሚሊዮን የሚጠጉ  ኢትዮጵያውያን የበይነ መረብ 
ተጠቃሚዎች ናቸው። በስፋት ጥቅም ላይ እየዋለ ያለው 
የፌስ ቡክ ተጠቃሚዎችም ቁጥር ወደ 8 ሚሊዮን 
የሚጠጋ ነው፡፡

የቢቢሲ አማርኛ ክፍል በዚሁ ጉዳይ ላይ በሰራው 
ዘገባም ፌስቡክ ኢትዮጵያ ውስጥ ግጭትን የሚያበረታቱ 
መልዕክቶችን መቆጣጠር አልቻለም የሚል ከባድ ወቀሳ 
እንደሚደርስበት አትቷል።

የእርስ በርስ ጦርነት ውስጥ ባሉ እንደ ኢትዮጵያ ያሉ 
ሀገራት የፌስቡክ ሠራተኞች ግጭት ቀስቃሽ መልዕክቶችን 
ተመልክተው ለበላዮቻቸው ቢያሳውቁም ድርጅቱ ርምጃ 
አልወሰደም የሚል ይፋዊ ክስ ቀርቦበታል። ፌስቡክ፤ 
ኢትዮጵያን የግጭት አደጋ ካንዣበባቸው የዓለማችን 
ሀገራት መካከል ቢመድባትም የድርጅቱ ግጭት ቀስቃሽ 
መልዕክቶች መቆጣጠሪያ ክንፍ የድርሻውን አልተወጣም 
በሚል ተደጋጋሚ ትችት ይሰነዘርበታል።

ዎልስትሪት ጆርናል ጋዜጣ መስከረም 2014 
ባስነበበው ጽሑፍም ኢትዮጵያ ውስጥ ያሉ ታጣቂዎች 
ጭካኔ የተሞላቸው ተንቀሳቃሽ ምስሎችን ያለከልካይ 
ፌስቡክ ላይ ሲለጥፉ ነበር ብሏል። ሜታ ለተሰኘው 
የፌስቡክ ባለቤት ኩባንያ ይሠሩ የነበሩት ፍራንሲስ 
ሃውግን ፌስቡክ እንደ ኢትዮጵያና ምያንማር ያሉ 
ሀገራትን እያፈራረሰ ነው ሲሉ መረጃ ማሾለካቸው 
ይታወሳል። ለማርክዙከርበርግ ድርጅት ይሠሩት 
የነበሩት መረጃ አጋላጯ በአሜሪካ ሴኔት ፊት ቀርበው 

ገጽ 10

ጎሜ
ፖለቲካ እና ልዩ ልዩ

 አዲስ ዘመን   ሐሙስ የካቲት 28 ቀን 2016 ዓ.ም

     የጥላቻ ንግግርን ማን ያስቁመው? 

ነው ይህን ያሉት። ይህ ዜና በበርካታ ዓለም አቀፍ 
መገናኛ ብዙኃን ከተዘገበ በኋላ ፌስቡክ ርምጃ መውሰድ 
ጀምሬያለሁ ብሎ ነበር። ሆኖም ብዙ ለውጦች የሉም፡፡

በማኅበራዊ ሚዲያ መልዕክቶች ጉዳት 
ከደረሰባቸውና ወላጆቻቸውን ከተነጠቁ ሰዎች 
መሃል አብርሃም አንዱ ነው፡፡ አብርሃም በማኅበራዊ 
ሚዲያዎች በተሰራጩ መልዕክቶች ምክንያት አባቱን 
አጥቷል፡፡ የአብርሃም አባት ፕ/ር ማዕረግ አማረ አብርሃ 
ከሚያስተምሩበት ዩኒቨርሲቲ ወጥተው ወደ ቤታቸው 
እየተጓዙ ሳለ በሞተር የመጡ ታጣቂዎች ተኩሰው 
ገድለዋቸዋል።

ጥቃቱን የፈጸሙት ግለሰቦች በአካባቢው 
የሚተላለፉ ሰዎች ፕ/ር ማዕረግን እንዳይረዷቸው 
ስላስጠነቀቁ ማንም ሰው ሊያተርፋቸው አልሞከረም። 
ከተተኮሰባቸው ከሰባት ሰዓታት በኋላ ሕይወታቸው 
አልፏል። ጥቃቱ ከመፈጸሙ በፊት ፌስቡክ ላይ ስለ 
አባቱ  መረጃዎች እየተለጠፉ እንደነበር አብርሃም 

ይናገራል። በተላለፉት የጥላቻ  መልዕክቶች  የተነሳም 
የአባቱ ሕይወት መጥፋቱን ገልጿል፡፡

ለፌስቡክ በተደጋጋሚ ስለእነዚህ ጽሑፎች ጥቆማ 
ቢያደርጉም “ፌስቡክ ግን እነዚህን ጽሑፎች በፍጥነት 
አላጠፋም” ሲል ያክላል። በዚሁ ምክንያትም ስሙን 
ከፌስ ቡክ ወደ ሜታ የለወጠው ድርጅት በኢትዮጵያ 
የእርስ በርስ ጦርነት ወቅት ጥላቻ እና ግጭት ቀስቃሽ 
የሆኑ ይዘቶችን በማሰራጨት የ2 ቢሊየን ዶላር ክስ 
ቀርቦበት እንደነበር የሚታወስ ነው።

ሌላው ከማኅበራዊ ሚዲያው ጋር ሰርክ የሚነሳው 
ብሔርና ሃይማኖትን ተገን በማድረግ የሚነዙ የጥላቻ 
ዘመቻዎች ናቸው፡፡ አንዱ ብሔር በሌላው ላይ እንዲነሳ 
አንዱ ሃይማኖት ሌላው ላይ እንዲዘምት የሚነዙ የጥላቻ 
ወሬዎች ማኅበራዊ ሚዲያውን የሚያጨናንቁበት 
ወቅት የበዛ ነው፡፡ የኢትዮጵያ ሕዝብ በሥነ ምግባሩም  
የተመሰገነና ለዘመናት የዘለቀ አብሮነት ያለው በመሆኑ 
እንጂ  ዘወትር እንደሚነዙት  የጥላቻ ዘመቻዎች ሀገርና 
ሕዝብ ባልኖረ ነበር፡፡

ክፉና የተዛባ አስተሳሰብ የተጠናወታቸው 
ግለሰቦች በማኅበራዊ ሚዲያ ዘመቻቸው አንድን አካል 
በመነጠል ችግሩን እንደፈጠረ አድርገው አብዛኛው 
የማኅበራዊ ሚዲያ ተጠቃሚ የተሳሳተ ግንዛቤ እንዲይዝ 
አድርገዋል፡፡ በተለያዩ የዓለም አካባቢዎች የተፈጸሙ 
አሰቃቂ ግድያዎችን ሆን ብለው በማቀነባበር በማኅበራዊ 
ሚዲያዎች እንዲሰራጩ በማድረግ ኅበረተሰቡን 
አደናግረዋል፡፡ ተጠቂ ነን ብለው ያሰቡ ግለሰቦችና 
ቡድኖችም አጸፋዊ ርምጃ እንዲወስዱ የሚነሳሱ 
መልዕክቶችም በስፋት ሲሰራጩ ቆይተዋል፡፡

ግጭቶችን በተመለከተ ጥናት የሚያከናውን ተቋም 
ይፋ እንዳደረገውም  ከ2010 እስከ 2015 ዓ.ም. ድረስ 
ያሉት ዓመታት ከባድ ግጭቶች የተከሰቱባቸው ዓመታት 
ናቸው፡፡

በአዲስ አበባ ዩኒቨርሲቲ የኢትዮጵያ ጥናት 
ኢንስቲትዩት ተባባሪ ፕሮፌሰር የሆኑት ዶ/ር ደሳለኝ፣ 
ለቢቢሲ የአማርኛው ዝግጅት ክፍል ይፋ እንዳደረጉትም 
ባለፉት አምስት ዓመታት በሀገሪቱ ውስጥ ግጭቶች 
በከፍተኛ ደረጃ ጨምረዋል ይላሉ።

የተደራጁ የፖለቲካ ግጭቶች ላይ ያተኮረው እና 
አንድ ዓመት ከመንፈቅ ገደማ የፈጀው ጥናት፤ በአምስት 
ዓመታት ውስጥ 5,300 የሚሆኑ ግጭቶች መከሰታቸውን 
ለይቷል። ይህም ከ1992 እስከ 2015 ዓ.ም. ድረስ ባሉት 
ዓመታት ካጋጠሙ ግጭቶች መካከል 58 በመቶዎቹ 
ባለፉት አምስት ዓመታት የተከሰቱ ናቸው ተብሏል።

እነዚህ በአምስት ዓመቱ ውስጥ በሀገሪቱ ያጋጠሙት 
ግጭቶች ከፍተኛ ቁጥር ላላቸው ሰዎች ሕይወት መጥፋት 
እና ለከባድ የንብረት ውድመት ምክንያት ሆነው አሁንም 
እንደቀጠሉ ይገኛሉ። ይህ አሃዝ ወደ አምስቱ ዓመታት 
ሲካፈል በየዓመቱ 1,060 ግጭቶች የተከሰቱ ሲሆን፣ ይህ 
ደግሞ ለወራት ሲከፋፈል በአምስቱ ዓመታት ውስጥ 
ባሉት 60 ወራት ውስጥ በየወሩ ከ80 በላይ ግጭቶች 
በተለያዩ የሀገሪቱ ክፍሎች ውስጥ አጋጥመዋል። 

እነዚህ ግጭቶችም ደግሞ በማኅበራዊ ሚዲያ 
ከመራገባቸውም በላይ አንዳንድ ጊዜም ማኅበራዊ 
ሚዲያው የፈጠራቸው ሊሆኑ የሚችሉ ናቸው፡፡ 
ከግጭቶቹ ስፋትና በተለይም ግጭቶቹን በማባባስና 
የብሔርና የሃይማኖት መልክ በማላበስ የተሰራጩበት 
መንገድ ሀገር እስከመበተን የሚያደርሱ ነበሩ፡፡

ሆኖም የኢትዮጵያ ሕዝብ ጨዋ ሕዝብ በመሆኑ 
ብዙዎች ሩዋንዳ ዓይነት እልቂት እንዲፈጠር 
ቢሞክሩም ሊሳካላቸው አልቻለም፡፡ ኢትዮጵያ በዓለም 
ከምትታወቅባቸው ባህሎች መካከል የሃይማኖት 
መቻቻልን ያክል ግዝፈት ያለው አኩሪ ባህል ያለ 
አይመስልም፡፡ ኢትዮጵያ አይሁድን፤ ክርስትናንና 
እስልምናን ከውጭ የተቀበለችና ለዘመናትም 
ተቻችለውና ተከባብረው እንዲኖሩ ያደረገች ድንቅ 
ሀገር ነች፡፡ ይህም አኩሪ ባህሏ በውጭው ዓለም ዘንድ 
በምሳሌነት ሰርክ የሚነሳና ብዙዎችም የሚቀኑበትና 
የሚመኙት  ሕዝቦችዋ የአብሮነት መገለጫ ነው፡፡

ኢትዮጵያ ባለፈው ዓመት ማኅበራዊ የትስስር ድረ 
ገጾችን ለሐሰተኛ መረጃና ለጥላቻ ንግግር ማስተላለፊያነት 
የሚጠቀሙ ሰዎችን ተጠያቂ የሚያደርግ ሕግ ማውጣቷ 
የሚዘነጋ አይደለም።

በአዋጁ ከተካተቱ ሕግጋት መካከል የጥላቻ 

ንግግርን በብሮድካስት፣ በሕትመት ወይም በማኅበራዊ 
ሚዲያ ወይንም በሌላ ተመሳሳይ ዘዴዎችን በመጠቀም 
ያስተላለፈ እስከ 2 ዓመት በሚደርስ እስራትና በ100 ሺህ 
ብር ይቀጣል የሚል ይገኝበታል።

በተላለፈው የጥላቻ ንግግር ምክንያት በግለሰብ 
አሊያም በቡድን ላይ ጥቃት ከደረሰ አልፎም መረጃው 
ከ5 ሺህ በላይ ተከታዮች ባሉት ገጽ ከተላለፈ ቅጣቱ 
እስከ 5 ዓመት ሊደርስ እንደሚችል አዋጁ ያትታል። 
ሆኖም ብዙዎች እንደሚስማሙበት አዋጁ ከወጣ 
አራት ዓመታትን ያስቆጠረ ቢሆንም የጥላቻ ንግግርን 
እንደልባቸው የሚያሰራጩ ግለሰቦችና ቡድኖችን 
ተከታትሎ በሕግ ተጠያቂ ከማድረግ አኳያ ብዙ ርቀት 
መጓዝ አልተቻለም፡፡ይህ ደግሞ ዞሮ ዞሮ ሕግና ሥርዓት 
ለማስከበር የተቋቋሙ አካላት ኃላፊነታቸውን በምን 
ያህል ደረጃ እየተወጡ መሆኑን  እራሳቸውን ቢፈትሹ 
የተሻለ ይሆናል፡፡

በዋነኝነት ግን ኅብረተሰቡ የሚመለከታቸውን 
እና የሚከታተላቸውን የማኅበራዊ ሚዲያ መልዕክቶች 
መምረጥ ይኖርበታል፡፡ ምን ዓይነት እውቀትና መረጃ 
የማይሰጡ ወይም የማያዝናኑ እና አልፎ ተርፎም 
ግጭትና ሁከትን በማባባስ ጭንቀትን ከሚፈጥሩ 
የማኅበራዊ ሚዲያ ገጾች እራስን መቆጠብ ብልህነት 
ነው፡፡

ማኅበራዊ ሚዲያውን በአግባቡ ከተጠቀምንበት 
የተቸገሩ ሰዎችን ለመርዳት፤ ለመደጋገፍና በወቅታዊ 
ሁኔታዎች ላይ መረጃ ለመለዋወጠ ከማስቻሉም በላይ 
ለሀገር ግንባታም የማይተረካ ሚና መጫወት ይችላል።  
ስለሆነም የምንጠቀመውን የማኅበራዊ ሚዲያ ገጽ 
መምረጥና በጎ በጎዎቹን ማበረታታት  የዜግነት ግዴታን 
መወጣት መሆኑን መረዳት ይገባል፡፡

እንደ ኅብረተሰቡ ሁሉ ሌላው ኃላፊነት መውሰድ 
የሚገባቸው አካላት ገቢያቸውን በማኅበራዊ ሚዲያዎች 
ላይ ያደረጉ ግለሰቦች ወይም ቡድኖች ናቸው፡፡ 
ገቢ ለማግኘት  ሲባል ብቻ የማኅበረሰቡን እሴትና 
ባህል እንዲሁም አብሮነት የሚሸረሽሩ መልዕክቶችን 
ማስተላለፍ የኋላ ኋላ መዘዙ ለሁሉም የሚትርፍ 
መሆኑን ሊረዱ ይገባል፡፡

አብዛኞቹ ማኅበራዊ ሚዲያውን መሠረት አድርገው 
ገቢ የሚሰበስቡ ግለሰቦችና ቡድኖች የሚመለከቱት  
የሚያገኙትን ጥቅም ብቻ ነው፡፡ ግጭትን እና ሁከትን 
በማጋነን፤ ከሚያቀራርቡ ጉዳዮች ይልቅ የሚራርቁ 
ሃሳቦችን በማሰራጨት፤ አንዱን ብሔር በሌላው ላይ 
በማነሳሳት፤ አንዱን ሃይማኖት በሌላው ላይ እንዲሸፍት 
በማግባባት ጭምር የሚታሙ ናቸው፡፡ ከመታማትም 
አልፎ አንዳንዶቹ  ለፍርድም ቀርበዋል፡፡ ስለሆነም 
ሕዝብን አጋጭቶና ሀገርን አፍርሶ የሚገኝ ጥቅም የለም 
አያደርስምና ቆም ብሎ ማሰቡ ብልህነት ነው፡፡

ይህንን ጉዳይ ስናነሳ ኮሚዲያን እሸቱን  ሳናመስግን 
ማለፍ  አንችልም፡፡ ከሞዲያን እሸቱ በዩቱብ ላይ 
የሚሳተፉ ግለሰቦች የሚያስተላልፏቸው መልዕክቶች 
ሕዝብን ከሕዝብ የሚያለያዩና  በሂደትም ሀገር 
የሚያፈርሱ መሆናቸውን በመረዳት  ለዩቲበሮች በራስ 
ተነሳሽነት ሥልጠና በመስጠት ላይ ይገኛል፡፡ ‹‹ሕዝብን 
የሚጠቅምና ሀገርን የሚያሳድግ መልዕክት አስተላልፎ  
ከፍተኛ ገቢ ማግኘት ይቻላል›› የሚል አቋም በመያዝም 
እስካሁን በአራት ዙሮች መልካም ስብዕና ያላቸውን 
ዩቲበሮች ለመቅረጽ የሚያደርገው ጥረት የሚበረታታ 
ነው፤ ሌሎችም በዚሁ መንገድ ሊጓዙ ይገባል፡፡

ማኅበራዊ ሚዲያውን የሚያስተዳድሩ አካላትም 
ኃላፊነታቸውን ሊወጡ ይገባል፡፡ ኢንስታግራም፣ 
ፌስቡክን እና ዋትስአፕን የሚያስተዳድረው ሜታ 
ትልቁን የማኅበራዊ ሚዲያ ባለድርሻ በመሆኑ  ሐሰተኛና 
የጥላቻ ንግግሮች ወደ ሕዝብ ከመድረሳቸው በፊት 
የሚቆጣጠርባቸውን ሥርዓቶች ሊያበጅ ይገባል፡፡ 
ለዓመታት ሲከተል የነበረውንም አካሄድንም ቆም ብሎ 
የሚያጤንበት ጊዜ ሊሆን ይገባል፡፡

በመጨረሻም የኢትዮጵያ መገናኛ ብዙኃን 
ባለሥልጣን የጥላቻ ንግግርና ሀሰተኛ መረጃዎችን መልክ 
በማስያዝ በኩል የተጣለበትን ኃላፊት ሊወጣ ይገባል።  
ኢትዮጵያ በጥላቻ ንግግርና ሆን ተብለው በሚለቀቁ 
ሀሰተኛ መረጃዎች በብዙ እየተጎዳች መሆኑ በመረዳት 
ከዘመኑ ጋር አብሮ የሚሄድ የቁጥጥርና የክትትል 
ሥርዓት ሊያበጅ ይገባል፡፡

በኢትዮጵያ እየታየ 
ከሚገኘው ነባራዊ ሁኔታ 

አንፃር በማኅበራዊ 
ሚዲያዎች ላይ የሚለጠፉ 

ሃሳቦች ጥላቻ አዘል፣ 
ግለሰብን ወይንም ቡድንን 
በብሔር እና በሃይማኖት 
የሚፈርጁና ብጥብጥ እና 
ሁከትን የሚሰብኩ ናቸው

የዘመን ጥበብ
ስፖርትና መዝናኛ 

ወርቁን ማን ሰወረው?
ሙሉጌታ ብርሃኑ

በመጀመሪያም ጥበብ ከዓለም ላይ  ነበረች፤ ጥበብም 
ከኢትዮጵያ እጅ ነበረች፤ ብንል ምኑ ጋር ይሆን ግነቱ? 
አዎን ለነበር ያልራቅን ወርቁን ጥለን ጨርቁን የታቀፍን 
ስለመሆናችን የምንክደው ሀቅ አይደለም፡፡ ኢትዮጵያን 
በኪነ ጥበቡም፤ በሥነ ጥበቡም፤ በሥነ ውበቱም፤ በሥነ 
ፈለኩም ታላቅና ገናና ያደረጋት እንቁ ወርቅ ስለመኖሩ፤ 
ዛሬ ግን ከስፍራው ስለመሰወሩና መጥፋቱ ይገባናል።  
ታዲያ ወርቁን ማንስ ሰለበው? ሰላቢው ሰይጣን?  እግዜር? 
የምድር ቤርሙዳ ወይንስ እኛው እራሳችን? ምላሹ ቀርቶ 
ጥያቄው በራሱ አይነኬ መስሎ መቆየቱ አስገራሚ ነው፡፡ 

ከጣልናቸው የዘመን ወርቆች መካከል አንደኛው 
ከስድስተኛው  እስከ አስረኛው ክፍለ ዘመን ባለው ውስጥ 
ይገኛል፡፡  ዛሬ  ላይ በ21ኛው  ክፍለ ዘመን ላይ ሆነን ያንን 
ዘመን ያስናፈቀን፤ ያስመኘን ጉዳይ ቀላል አይደለም።  
ወደኋላ ዞረን የጣልነውን ወርቅ  ለማንሳት ተገደናል።  
በየዘመናቱ ቁጭት እያሳከካቸው ለፍለጋ የወጡ ብዙዎች 
ቢሆኑም፤ በስኬትና በድል ለመመለስ ሳይችሉ ቀርተዋል።

በመጀመሪያም ኢትዮጵያ ዓለምን ሁሉ  በቀደምትነት  
የምትመራበት  የጥበብ፣ የእውቀት፣ የፍልስፍናና የሥነ 
ፈለክ በትር ነበራት፤ ያውም የወርቅ በትር፡፡ በኪናዊ 
ጥበብ ዓለምን የምታሻግርበት የሙሴ በትር ከእጇ ላይ 
ጠፍቷል። የብዙ ዓለማት ዓይንም ከዚሁ እጇ ላይ ነበር። 
እየዳበሱና እያባበሉም ዘመናትን ተሻግሮ አስጣሏት።  
እነርሱም ይቀራመቱት ጀመሩ።  ሀገራችን ኢትዮጵያ 
ፊደላትን ቀርጻ መጻሕፍትንና ልዩ ልዩ የሥነ ጽሑፍ 
ሥራዎችን መሥራት ከጀመረች 2 ሺህ ዓመታት ገደማ 
ቢሆንም አሁን የምናገኛቸው ግን እጅግ ጥቂቶቹን ነው፡፡ 
ታዲያ ቀሪዎቹስ?   ምናልባትም የእንቅልፍ ሸለብታ ውስጥ 
ሳትገባ አልቀረችም። ከሞቀው አልጋ ላይ በእንቅልፍ 
ሰመመን አስምጠው ፤ በቀስታ ከእቅፏ የነበረውን ወርቅ 
በመውሰድ  እንደ ሕፃን ልጅ አሻንጉሊቱን አስታቀፏት። 
እየዘገየች በባነነች ቁጥር፤ ጠያቂዎች ብቅ እያሉ ለምን? 
ማለት ከጀመሩ የዛሬ አይደለም፤ እልፍ ዓመታትን 
ተሻግሯል። 

በጥንታዊ ሥነ ጥበብና ኪነ ጥበብ የዓለም እራስ 
የነበረችው ኢትዮጵያ፤ ዛሬ ለምን የዓለም ጭራ ሆነች? 
ጥያቄው ዛሬ ላይ በቁጭት እያንገበገበ፤ ቆይቶም እንደ 
ሳማ እያቃጠለን አለ። 

ከእነዚያ ሁሉ የተሰወሩ  ወርቆች መካከል፤ አንደኛውን  
በዛሬው የዘመን ጥበብ እልፍኛችን እንስተናገድበታለን። 
ርዕሰ ጉዳዩ በዋናነት ከ6ኛው እስከ 10ኛው ክፍለ ዘመን 
በነበረው ወርቃማ የጥበብ ወንበር ላይ ያስቀምጠናል። 
ከዚሁ ዱካ አረፍ ብለን የዘመን እልፍኙን ጣራና ግርግዳ፤ 
ዙሪያ ገባውን ስንቃኝ፤ ቅዱስ ያሬድ የዚህ እልፍኝ ምሰሶ 
ሆኖ እናገኘዋለን። ያሬዳዊ የዜማ፣ የሥነ ውበትና የፍልስፍና 
ቅስቶች እልፍኙን ስለመሸከማቸው  እንረዳለን። “የሰው 
ወርቅ አያደምቅ” የምንል ሕዝቦች “ከእጅ ያለ ወርቅ እንደ 
መዳብ...” ሆኖብን የጣልነው  አንደኛው  የዘመን ወርቅ 
ይሄው ነው። ባስታወስነው መጠን በቁጭት የማሳከኩ 
መጠን አድምቶ እባጭ የሚያስወጣ ቢሆንም፤ ነገር ግን 
በየዘመናቱ ውስጣቸውን  እየበላው፤  በትንሹም ቢሆን 
ሲያኩና  ሲያሹ ያለፉ  ትውልዶች ነበሩ። 

በዚህኛው ትውልድ ወርቁን ፍለጋ  ለመውጣት 
ከወዲሁ የተዘጋጁ ስለመኖራቸው ሰምተናል። ሁለት 
ተቋማት በአንድነት በመጣመር፤ “የቅዱስ ያሬድ ወርቃማ 
አስተምህሮ የኢትዮጵያን ወርቃማ ዘመን ለመዋጀት” 
የሚል መሠረታዊ ዓላማን አንግበው ተነስተዋል። 

 አንደኛው፤ በኢትዮጵያ ዘመን ተሻጋሪ የሥነ ጽሑፍና 
ጥንታዊ የጥበብ ሀብቶችን በማሰባሰብና በመጠበቅ 
ለትውልድ  የማስተላለፍ ሥራ እየሰራ ያለው የኢትዮጵያ 
ቤተ መዛግብትና ቤተ መጻሕፍት አገልግሎት(ወመዘክር) 
ነው። ሁለተኛው ተቋም ደግሞ የኢትዮጵያ ያሬዳዊ 
ጥበብ፣ ሥነ ውበትና ክዋኔ ጥበብ ማበልጸጊያ ድርጅት 
ይሰኛል። ከመነሻው የተቋቋመበት ዓላማም ከጣልናቸው 
ወርቆች አንዱ የሆነውን ያሬዳዊውን የሕይወት መርህና 
የጥበብ ሥራዎች ከተቀበሩበት ቆፍሮ በማውጣት፤ 
ሀገራችንን ዳግም ወደ ከፍታው መመለስ ነው። 
አመሠራረቱም ለሁለት አስርተ ዓመታት ያህል ስለ ጉዳዩ 
በግልና በጋራ ሲብከነከኑና ለምን እያሉ ሲጠይቁ በነበሩ 
ጠያቂዎች ነው። ሕጋዊ ማንነቱ ተረጋግጦለት ሥራውን 
በውል ከጀመረ ግን ገና ሁለት ዓመታትን ለማስቆጠር 
ከጫፍ ደርሷል። 

እነዚህን ሁለት አካላት በአንድ ዓላማ ያጣመረው 

እንቅስቃሴም ትልሙን ተልሞ ግቡን  ለመምታት ጉዞውን 
ጀምሯል። ለዚህም ይመስላል ሁለቱ ተቋማት ከአንድ ጣራ 
በታች ተሰባስበው የምክረ ሃሳብ ጉባኤ ማዘጋጀታቸው፡፡  
የካቲት 21 ቀን 2016 ዓ.ም ለያሬዳዊው ጥበብ  ባለድርሻ  
የሆኑትን  አካላትን በማከል፤ በወመዘክር የስብሰባ አዳራሽ 
ተገናኝተው በርካታ ሃሳቦችን እያነሱ የእንቅስቃሴውን 
ጉዞ ለማቃናት መንገዱን ጠርገውበታል፡፡  በሙዚቃው 
ዘርፍ ያሉትን ጨምሮ፤ በርከት ያሉ የኪነ ጥበብና የታሪክ 
እንዲሁም ከኢትዮጵያ ኦርቶዶክስ ቤተ ክርስቲያን ጥሪው 
የደረሳቸው  ሊህቃንም በመድረኩ ላይ ተገኝተዋል፡፡  

መጋቤ ምስጢር አፈወርቅ ተክሌ የቅዱስ ያሬድን 
ትሩፋቶች እያስታወሱ ሰፋ ያለ ዳሰሳ አቅርበውበታል።  
ጸሀፊ ተውኔት አያልነህ ሙላት ያሬድን ምን ያህል 
እናውቀዋለን? ሲሉ የቅዱስ ያሬድን ማንነትና የዛሬውን 
ትውልድ እይታ አመልክተውበታል፡፡ አንጋፋው ጋዜጠኛ 
ንጉሤ አክሊሉ ደግሞ ወግ አዘል ሃሳባዊ ማዕድቸውን 
በቅኝታዊ ዜማ ለታዳሚው አቅርበውለታል፡፡  

የቅዱስ ያሬድ እውቀትና ጥበብ፤  ኢትዮጵያን 
እንደምን  ያቀናታል?  በሚለው ጥያቄ ዛቢያ 
እየተሽከረከሩ፤ ልጅ ወንድሜ ላእከማርያም ጥናታዊ 
ዳሰሳቸውን አስደምጠውበታል፡፡ በዕለቱ፤ የቅዱስ ያሬድን 
ሙዚቃዊ ቃና እያስማገ፤ በሙያዊ ትንታኔ የዜማውን 
ዓለም ያስጎበኘው ሌላኛው የጥበብ ሰው ሠርጸ ፍሬ 
ስብሐት ነበር፡፡ የያሬድ የሙዚቃ ሽታ በዛሬው የዘመናዊ 
ሙዚቃ ውስጥ ጭምር መዓዛው የሚያውድ ስለመሆኑ 
በአንክሮ አስቀምጦታል፡፡ 

በጉባኤው የነበሩት እኚህና ሌሎች ጉዳዮችም በሙሉ 
የጠፋውን ወርቅ ፍለጋ የሚዳክሩ ነበሩ፡፡ ከእነዚህ 
የታላቅነትን ፍለጋ ጉዞዎች መካከል ከነበሩት ግብሮች፤ 
አንደኛው አንኳር ነጥብ በወመዘክር የሚገኙትን፤ ጥንታዊ 
የግዕዝና የአረብኛ መጻሕፍትን መጎብኘት ነበር፡፡ በዚህም 
ከጅማና ከወልቂጤ ዩኒቨርሲቲዎች በመጡ ምሁራን 
አጋፋሪነት በቅርሶቹ ዙሪያ ማብራሪያ ሰጥተውበታል።  
ከሥዕላዊ መግለጫ ጋር በብራና ሰፍረው የሚገኙት እኚህ 
መጻሕፍትም፤ የጥንቱን አባቶቻችንን  ኪናዊ ጥበብ ቁልጭ 
አድርገው ከማሳየታቸውም፤ ወርቁን ፍለጋ ለሚደረገው 
ጉዞ በወኔና በሞራል የሚቀሰቅሱ፤ አልፎም በቁጭት 
የሚያሳክኩ ናቸው፡፡

በኢትዮጵያ የታሪክ ምህዋር ውስጥ የአክሱም ዘመነ 
መንግሥት የክርስትናው እሳት የተቀጣጠለበት ስለመሆኑ 
ይነገራል። በዚህ የክርስትና ወላፈን ሲበስል የነበረው 
መንፈሳዊው ስንቅ  ብቻም ሳይሆን ኪናዊው  የጥበብ  

አገልግልም ጭምር ነበር። በዚያ ዘመን  ከነበሩ  የምንጊዜም 
የጥበብ ፈርጦች  አንዱና ዋነኛው፤ ታላቁ ባለቅኔ  ቅዱስ 
ያሬድ ነው። በዘመኑ ያሬድ ብቻውን አልነበረም፤ ይልቅስ 
የእርሱ ስም በተነሳ ቁጥር በግራና በቀኝ የነበሩ ሁለት 
ምርኩዞቹ አብረው ይወሳሉ። 

የመጀመሪያው አፄ ገ/መስቀል ሲሆኑ ሁለተኛው ሰው 
ደግሞ አቡነ አረጋዊ ናቸው። አፄው በመሪነቱ፤ አቡኑም 
በመንፈሳዊነቱ  ይታወቁ  እንጂ፤ እንደ ያሬድ በቀጥታም 
ባይሆን በእጃዙር ከጥበብ ጋር ቁርኝት ነበራቸው። እነዚህ 
ሦስት ሰዎች ወዳጅነታቸው የላቀ በመሆኑ እጅና ጓንት 
ሆነው፤ በሦስት ማዕዘን ሀገርን ለመሥራት ሲታትሩ ነበር። 
እናም በ6ኛው ክፍለ ዘመን መነሻውን ከቤተ ክርስቲያን 
በማድረግ የተነሳው የጥበብ ትኩሳት እንዳማረበት 
እስከ 10ኛው ክፍለ ዘመን ለመድረስ ችሏል። በተለይ 
በትኩሳቱ የመጨረሻ  ዘመን አካባቢ በቤተ ክርስቲያን 
ብቻም ሳይሆን በውጭ የነበረው ፍካትም  ቀላል የሚባል 
አልነበረም።  

ዛሬ ፍለጋ የወጣንለት የያሬድ ወርቅ እያደር በውጭ 
እየደበዘዘ ከቤተ ክርስቲያን እጅ ላይ ብቻ  ለመውደቅ 
ተገደደ።  የዜማ ቅኔው፣ እውቀትና የአስተምህሮ 
ፍልስፍናው ሁሉ ለመንፈሳዊ ግብር እንጂ ለሌላ 
የማይሆን መስሎ ታየ። በዚህ ምክንያትም ሙሉ አደራና 
ኃላፊነቱ የኢትዮጵያ ኦርቶዶክስ ተዋህዶ ቤተ ክርስቲያን 
ሆኗል። ቤተ ክርስቲያኗም ይህን ታላቅ አደራ ጠብቃ 
ዛሬም ድረስ ለማቆየቷ ኪናዊ ምስጋና ይገባታል። ነገር ግን 
ወርቁን በባለቤትነት እንደመያዟ፤ ከቤተክርስቲያኗ  ውጭ 
እንዲወጣ  ያላት ፈቃደኝነት ምንስ  ያህል ነው?

የያሬድ ሥራዎች እንዲወጡና ዓለም እንዲያውቃቸው 
ባለመደረጉ ያጣነው ብዙ ነው። ለአብነትም በዓለም አቀፍ 
ደረጃ ዘመናዊ የሙዚቃ ኖታ የታወቀው በ10ኛው ክፍለ 
ዘመን በጣሊያናዊ የሙዚቃ ሊቅ  ጊዶ አሪዞ  እንደሆነ  
ነው። ዓለምም የምታወቀው  የመጀመሪያው  ባለኖታ 
ሙዚቀኛ ይኸው  ጣሊያናዊ  ነው።  ቅሉ ዓለም ሁሉ 
ይህንኑ ይበል እንጂ፤ ወደኛ መለስ ስንል ከእርሱ አምስት 
ክፍለ ዘመናትን  ቀደም ብሎ  ኢትዮጵያዊው  ቅዱስ 
ያሬድ  ነበረ፡፡  ያሬድ በ6ኛው ክፍለ ዘመን  ብቅ ያለ 
የሙዚቃ ሊቅ  ነበር። በሁለቱም መካከል ያለው የዘመን 
ርቀት ፈጽሞ የሚገናኝ አይደለም፡፡ ጊዶ  የመጣው 
ከያሬድ አራት ያህል ምእተ ዓመታትን ዘግይቶ ነው። 
ወርቁን ከእጃችን ተነጥቀናል፤ አሊያም ጥለነዋል፡፡ ስለዚህ 
የገሀድ ሀቅ ብናውጠነጥን በየትኛው የሂሳብ ቀመር ነው  
ይህ ጣሊያናዊ የመጀመሪያው ሊሆን የሚችለው? እኛስ 

ብንሆን ግዙፍ እውነታ ይዘን በዝምታ የተቀበልነው፤ 
ለዚህ የሚሆን ተጨባጭ ማስረጃ ስላጣን? ወይንስ ከቁብ 
ሳንቆጥረው ስለቀረን? ጥያቄው ለትዝብታችን ይሁን፡፡

ታዲያ የያሬድ የኖታ ዜማዎች እጅግ በርካታ የነበሩ 
ቢሆንም በዋናነት ግን ዜማዎቹ ከነ ኖታ ምልክቶቻቸው 
የተቀመጡ  አምስት የዜማ ድርሰቶቹ  ዛሬም  ተጠቃሽ 
ናቸው። ከሁሉም በፊት፤ በመጀመሪያም  ቅዱስ 
ያሬድ ስለመኖሩና የዓለም የዘመናዊ ሙዚቃ አባት 
ስለመሆኑ የሚያጠራጥር አይደለም። ችግሩ ግን ነብይ 
በሀገሩ አይከበርምና “ባለቤቱ ያቀለለውን... ባለእዳ 
አይመልሰውም” የያሬድም ጉዳይ እንዲያ ነው፤ 
በእጅ  የነበረው ወርቅ እንደ መዳብ ተቆጥሮ ዓለም 
እንዳታውቀው ሆኗል።

የቅዱስ ያሬድን የዘመን ጥበብ፤ ዛሬም መንፈሳዊ  
እንደሆነ  ብቻ የምናስብ ብዙ ነን። በከፊል ልክ ብንሆንም 
ከእውነታው ግን አጉድለናል። ምክንያቱም አራቱን 
የኢትዮጵያ  ሙዚቃ ቅኝቶችን ብንመለከት ከያሬድ 
የዜማ ስልት የወጡ መሆናቸውን እንረዳለን። የያሬዳዊው 
“ግዕዝ” ከአንቺሆዬ የዜማ ስልት ጋር ልክክ ብሎ የሚሄድ 
ነው። “አራራይ” መልከ ቁመናው የትዝታን ባህሪ የተላበሰ 
ነው። በሦስተኛ ደረጃ “እዝል”ን እናገኘዋለን። የእዝል 
የዜማ ቅኝት በባህሪው አድቦ ከአንድ  የማይረግጥና 
በሁለት ቅኝቶች መካከል ማለትም ከአንቺሆዬና ከትዝታ 
ቤት የሚመላለስ ጣፋጭ የዜማ ስልት ነው። ታዲያ 
ባይነገርለትም ያሬድ በእነዚህ ቅኝቶች ውስጥም አለ። 
መሆን ያለበትን ያህል ባይሆንም በተለይ ቆየት ባሉት 
የሙዚቃ ሥራዎች ውስጥ የያሬዳዊ የዜማ ስልቶች 
በጉልህ እናገኛቸዋለን። ለአብነትም የጥላሁን ገሠሠን “ጥላ 
ከለላዬ” እንዲሁም የቴዎድሮስ ታደሰን “አጉል ተቆራኝቶ” 
የሚሉትን ዜማዎች ለማንሳት እንችላለን።  ከዚህም ባለፈ 
በቲያትር ጥበባት ውስጥ ያሬዳዊ ዜማዎችን መጠቀም 
የተለመደ ነው።  የያሬድን የወርቅ ስጦታዎች ውስጥ 
ውስጡን ላይ ላዩን እንደ ወርቅ ቅብ ብንጠቀመውም፤ 
ለረዥም ዘመናት እውነተኛውን ውድ ማንነት ሳናወጣው 
ቀርተን ያጣነው  ብዙ ነው።

እንግዲህ ነገር በነገር ሲደራረት፤ ከላይ 
የጠቀስናቸውን  ወርቁን ፍለጋ የወጡትን ሁለቱን አካላት 
እንዳንዘነጋ፡፡ በኢትዮጵያ ያሬዳዊ ጥበብ፤ ሥነ ውበትና 
ክዋኔ ማበልጸጊያ ድርጅት ፊታውራሪነትና በኢትዮጵያ 
ቤተ መዛግብትና ቤተ መጻሕፍት አገልግሎት(ወመዘክር)  
አሳላጭነት እየተካሄደ ያለው ፍለጋ ህልምና ትልሙ ብዙ 
ነው፡፡ ወርቅ ተይዞ ሁለተኛ እንቅልፍ መቼስ የማይሆን 
ነው፡፡ 

ትላንትን በመፈለግ ሂደት ውስጥ ትልቁ ነገር 
ከትላንት ለመማር ዝግጁ መሆን ነው፡፡ በሁሉም የፍለጋ 
መስመሮች፤ ከፊትም ሆነ ከኋላ ባለው  ሃሳብ ውስጥ፤ 
ያሬዳዊውን እውቀትና ጥበብ ማውጣት የመጀመሪያው 
እንጂ የመጨረሻው ግብ አይደለም፡፡ ትልቁ ዓላማ የእርሱን 
ሀገር አቅኚ የተፈጥሮና ማህበራዊ ሳይንስ፣ የጥበብ፣ 
የሥነ ምግባር፣ የሥነ ውበትና ክዋኔ ጥበብ ፍልስፍና፣ 
የሥነ ፈለክ እንዲሁም የባህልና እሴት አስተምሮዎቹን 
በመጠቀም  በኢትዮጵያ  ላይ ዳግም ትንሳኤን መፍጠር 
ነው፡፡ 

ዳግም ትንሳኤ ካለ አስቀድሞ ሞት ነበር ማለት ነውና  
መቼ  ነበር የሞተችው? ካልን… በኪነ ጥበቡም ቀደምት፤ 
በሥልጣኔውም ቀደምት፤ በእውቀቱም ቀደምት፤ 
ቀደምት…ቀደምት…ቀደምት… የምንላት ሀገር፤ አሁን 
ከቀደምትነት  ወደ ጭራነት ተለውጣ፤ “ጽድቁ ቀርቶብኝ 
በቅጡ በኮነኑኝ” በማለት ላይ ያለችን ሀገር ከሞትና 
ትንሳኤ ውጭ ምንስ ሊገልጻት ይችላልና፡፡ እውነት ነው፤ 
ይህ የትንሳኤ አብዮት ከ6ኛው እስከ 10ኛው ክፍለ ዘመን 
የነበረውን እሳት ለመሞቅ የሚያስመኝ ነው፡፡ የሆነው 
ሆነና በሁለቱ አካላት የወርቅ ፍለጋ ውስጥ፤ ለማሳካት 
ከሚዳክሯቸው ነጥቦች መካከል…የኢትዮጵያን ወርቃማ 
ዘመን በመናኘት ወደ ቀድሞ ክብሯ መመለስ፤ በሀገር 
በቀል እውቀትና ጥበብ የተካነ ትውልድ መፍጠር፤ 
ኢትዮጵያ የሚለውን ስም ዳግም በመስቀል በዓለም አቀፍ 
ደረጃ የምትፈራና ስሟ የናኘ ሀገርን መፍጠር፤ የዜጎችን 
የሥራ ባህል መቀየርና በጠነከረ ማህበራዊ ሕይወት 
ማስተሳሰር የሚሉት ጥቂቶቹ ናቸው፡፡ 

እውነትም የጠፋውን ይህን ወርቅ በማግኘት 
እንደተነሱበት ዓላማ ኢትዮጵያን ወደ ከፍታው ማማ 
ያሻግሯት ይሆን? ምናልባትም ወደፊት የምናየው 
ይሆናል።



አስናቀ ፀጋዬ

ዓለም በትግል የተሞላች ናት፡፡ እርግጥ ያለትግል 
ሕይወት አይሰምርም፡፡ ትግል ሲኖርም ነው ሕይወት 
የሚጣፍጠው፡፡ ነገር ግን አንዳንዴ የሕይወት ትግል 
በአንዳንዱ ላይ ክፉኛ ይበረታል፡፡  መራር ይሆናል፡፡  
መንገዱ ሁሉ አመኬላ ይበዛበታል፡፡  ሰው ሆኖ መፈጠሩን 
እንዲጠራጠርና ራሱን እንዲጠላ ያደርገዋል፡፡ ተስፋ 
ያስቆርጠዋል፡፡ የቆረጠ እለት ደግሞ በምሬት ሕይወቱን 
እንዲያጠፋም ጭምር ይጋብዘዋል፡፡ አዎ! ሕይወት 
እንደዚህ ነው፡፡ አንዳንዴ ግን በሞተ ተስፋ ውስጥ ዳግም 
መታደስ አለ፡፡ አንዳንዴ በተስፋ መቁረጥ ውስጥ ባለድል 
መሆን አለ፡፡ አንዳንዴ በመጨረሻ ሰአታት ውስጥ ወደ 
ሕይወት የመመለስ እድል አለ፡፡ 

ወይዘሮ መሠረት በሻዳ ትባላለች፡፡ የምትኖረው 
እዚሁ አዲስ አበባ ጠመንጃ ያዥ ተብሎ በሚጠራው 
አካባቢ ነው፡፡ የዛሬን አያድርገውና ባለትዳርና የአራት 
ልጆች እናት ነበረች፡፡  ምን ያደርጋል  ታዲያ ባሏ መጠጥ 
ጠጥቶ እየመጣ ይደበድባት ጀመር፡፡ ለልጆቿ ስትል 
ሁሉን ችላ ኖረች፡፡ በዘመድ ጎረቤት አስመከረች፡፡ በሏ 
ግን ሊለወጥ አልቻለም፡፡ እንደውም ባሰበት፡፡ 

ድብደባውና ስድቡ ቢመራት በመጨረሻ ከባሏ 
ለመፋታት ቆርጣ ተነሳች፡፡  አደረገችው፡፡ ከፍቺ በኋላ 
ግን ሕይወት እንዳሰበችው አልሰመረላትም፡፡ ለእርሷ 
ኑሮ በጣም ከባድ ነበር፡፡ ልጆቿን ለማሳደግ በብርቱ 
ተቸግራለች፡፡ ባሏ ለተወሰነ ጊዜ ለልጆቿ ገንዘብ ተቆራጭ 
ቢያደርግም አልዘለቀበትም፡፡ ልጇን አዝላ እንጀራ 
እየጋገረች ገቢ ለማግኘት ሞክራለች፡፡ በየኮንዲሚኒም 
ቤቱ እየተዟዟረች ልብስ በማጠብ ልጆቿን ለማሳደግ 
ጥረት አድርጋለች፡፡     በመጨረሻ ተስፋ ቆርጣ ልጇን ይዛ 
ጎዳና ወጥታ በልመና ሕይወቷን ለመምራት ተገዳለች፡፡ 

አንድ ቀን የወረዳ ሰዎች መንገድ ላይ ስትለምን 
አዩዋት፡፡ ‹‹ላይፍ ሴንተር›› ከተሰኘና ባሎቻቸው 
የሞቱባቸው ወይም የተፋቱ ሴቶችን እንዲሁም 
ወላጅ አልባ ህፃናትን ከሚረዳ ድርጅት ጋር አገናኟት። 
የመጨረሻ ልጇ እዚህ ድርጅት ውስጥ ከገባች ሰባት 
ዓመት አስቆጥራለች፡፡ በዚህ ድርጅትም የተለያዩ 

ልዩ ልዩ
ማህበራዊ

ዓለም አቀፍ

ሩሲያ ከቻይና ጋር በመሆን በጨረቃ ላይ የኑክሌር ኃይል ጣቢያ ልታቋቁም ነው

የበርካቶችን ተስፋ ያለመለመው ግብረሰናይ ድርጅት

ሩሲያ ከቻይና ጋር በመሆን በጨረቃ ላይ የኑክሌር 
ኃይል ጣቢያ ለማቋቋም ማቀዷን ገለጸች። ሩሲያ እና ቻይና 
በቅንጅት በመሆን በፈረንጆቹ ከ2033-35 በጨረቃ ላይ 
የኑክሌር ኃይል ጣቢያ ለማቋቋም እያሰቡ መሆናቸውን 
የሩሲያ ስፔስ ኤጀንሲ ሮዝኮስሞስ ኃላፊ ዩሪ ቦርሶቭ 
ተናግረዋል።

የቀድሞ ምክትል መከላከያ ሚኒስትር የነበሩት ቦሪሶቭ 
ሩሲያ እና ቻይና በሉናር ፕሮግራም ላይ በጋራ እየሰሩ 
መሆናቸውን ነው ብለዋል። ቦሪሶቭ እንደገለጹት በዚህ የጋራ 
ፕሮግራም ላይ የሩሲያ “የስፔስ ኑክሌር ኢነርጂ” ባለሙያዎች 
አስተዋጽኦ ያበረክታሉ።

“በአሁኑ ወቅት ከ2033-35 ባለው ጊዜ ውስጥ ከቻይና 
አጋሮቻችን ጋር በመሆን በሉናር ሰርፊስ (በጨረቃ) ላይ 
የኑክሌር ጣቢያ ለማቋቋም በትኩረተ እየሠራን ነው” ብለዋል 
ቦሪሶቭ። ኃላፊው ወደፊት በጨረቃ ላይ ለሚደረገው 
ሰፈራ የሶላር ኃይል በቂ እንዳልሆነ እና የኑክሌር ኃይል 
እንደሚያስፈልግ ገልጸዋል።

ቦሪሶቭ “ይህ ከባድ ፈተና ነው... ያለሰው እና 

   ቀይ ባሕር ውስጥ ያሉ እስያን ከአውሮፓ የሚያገናኙ 
በርካታ ገመዶች መቆረጣቸውን አንድ የቴሌኮም ኩባንያ 
እና የአሜሪካ ባለሥልጣን ገለጹ። መቀመጫውን ሆንግ 
ኮንግ ያደረገው ኤችጂሲ ግሎባል ኮሚዩኒኬሽንስ 
እንዳለው ከ15 ገመዶች አራቱ በመበጣጠሳቸው ምክንያት 
ሌላ አማራጭ ለመፈለግ ተገዷል። ገመዶቹ በምን 
ምክንያት እንደተበጠሱ እስካሁን ግልጽ አይደለም።

የአሜሪካው ባለሥልጣን በበኩላቸው ገመዶቹ 
ሆነ ተብለው ይቆረጡ አሊያም በመርከቦች መልኅቅ 
ይጎተቱ ለማወቅ ምርመራ ጀምረናል ብለዋል። በዓለም 
አቀፉ ማኅበረሰብ ዕውቅና ያለው የየመን መንግሥት 
ባለፈው ወር በኢራን የሚደገፉት የሁቲ አማፂያን በቀይ 
ባሕር ወለል ላይ ያሉ ገመዶችን ሊያጠቁ ይችላሉ ሲል 
ማስጠንቀቂያ ሰጥቶ ነበር።

የየመንን ቀይ ባሕር ሰሜናዊ ጠረፍ አብዛኛውን 
ክፍል የሚቆጣጠሩት ሁቲዎች ባለፈው ሳምንት ገመዶች 
አልበጠስንም ሲሉ አስተባብለዋል። አማፂያኑ አክለው 
ገመዶቹ ተጎድተውም ከሆነ በአሜሪካ እና በብሪታኒያ 
ጦር ጥቃት ምክንያት ሊሆን ይችላል ሲሉ ወቅሰዋል።

  የሁቲ አማፂያን በኤደን ባሕረ-ሰላጤ በኩል 
የሚያልፉ የጭነት መከርቦችን ዒላማ ማድረጋቸውን 
ተከትሎ የአሜሪካ እና የብሪታኒያ ኃይሎች የአፀፋ ምላሽ 
በመስጠት ላይ ይገኛሉ። ሁቲዎች እንደሚሉት ጥቃቱን 
እያደረሱ ያሉት በእስራኤል እና በሐማስ መካከል በጋዛ 
በሚደረገው ጦርነት ለፍልስጤማውያን ያላቸውን 
ድጋፍ ለማሳየት ነው። ኤችጂሲ ግሎባል ሰኞ ዕለት 
ባወጣው መግለጫ ቀይ ባሕር ውስጥ ካሉ ገመዶች አራቱ 
መቆረጣቸውን አስታውቋል።

ይህንን ተከትሎ ድርጅቱ ወደ አውሮፓ የሚሄደውን 
ኔትዎርክ ፓሲፊክ ውቅያኖስ ላይ በሚገኝ ገመድ 
በመተካት ደንበኞቹ አገልግሎት እንዳይቋረጥባቸው 

ማድረግ ችሏል። የአፍሪካው የቴሌኮም ድርጅት ሲኮም 
“ባደረግነው የመጀመሪያው ዙር ማጣራት ገመዱ 
የተበጠሰው የየመን ግዛት በሆነው የቀይ ባሕር ክፍል ላይ 
ነው” ሲል ለአሶሺየትድ ፕሬስ ተናግሯል።

  አንድ የፔንታገን ባለሥልጣንም ሲቢኤስ ለተሰኘው 
የቢቢሲ የአሜሪካ አጋር መገናኛ ብዙኃን በሰጡት ቃል 
የቴሌኮም ገመዶች ጉዳት እንደደረሰባቸው አረጋግጠዋል። 
ባለፈው ሳምንት ግሎብስ የተሰኘው የእስራኤል ድረ-ገፅ 
አራቱ ገመዶቹ የተበጠሱት በየመን አማፂያን ነው ብሎ 
ቢጽፍም ማስረጃ ግን ማቅረብ አልቻለም።

  ስካይ ኒውስ አረቢያ በበኩሉ ስማቸው ያልተጠቀሰ 
ምንጮቹን ዋቢ አድርጎ የየመን አማፂያን ቀይ ባሕር 
ውስጥ ገመዶቹን “እያፈነዱ ነው” ብሏል።የሁቲ አማፂያን 
እኒህን ወቀሳዎች አይቀበሏቸውም። በሌላ በኩል የሁቲ 
አማፂያን የላይቤሪያ ባንዲራ እያውለበለበች ቀይ ባሕር 
ላይ ስትጓዝ የነበረች የስዊድን መርከብ ላይ ሁለት 
ሚሳዔሎች መተኮሳቸውን የአሜሪካ ማዕከላዊ ዕዝ 
ገልጿል።

ከተተኮሱት አንደኛው ሚሳዔል መርከቧን 
ቢያገኛትም በሰው ላይ ምንም ዓይነት ጉዳት አልደረሰም። 
የሁቲ ወታደራዊ ቃል-አቀባይ ያህያ ሳሬያ መርከቧ 
የእስራኤል ናት ብለው “የእስራኤል መርከቦች በእኛ 
በኩል በፍፁም አያልፉም” ሲሉ ማስጠንቀቂያ ሰጥተዋል 
ሲል ቢቢሲ ዘግቧል።

ቀይ ባሕር ውስጥ ያሉ እስያን ከአውሮፓ የሚያገናኙ 
ገመዶች መቆረጣቸው ተገለጸ

የትምህርት መሣሪያዎችና የገንዘብ ድጋፍ ይደረግላታል፡፡ 
እርሷም በድርጀቱ የልብስ ስፌት ሥልጠና ተሰጥቷታል።  
ከድርጅቱ ፈሳሽ ሳሙና በቅናሽ እየወሰደች አትርፋ 
የምትሸጥበት እድልም ተመቻችቶላታል፡፡ 

አሁን ደግሞ የ 13 ሺ ብር ብድር ተመቻችቶላትት 
የልብስ ማጠቢያ ማሽን ገዝታ ልብስ እያጠበች ገቢዋን 
በማሳደግ ልጆቿን እያሳደገች ነው፡፡ ብድሯን መልሳ 
በድጋሚ 20 ሺ ብር ተበድራ 100 ኪሎ ጤፍ፣ ዘይትና 
ስኳርና ፍሩኖ ዱቄት ገዝታ ኩኪሶችን እያዘጋጀች 
በየትምህርት ቤቱ ትሸጣለች፡፡ እንጀራ ጋግራ 
ታከፋፍላለች፡፡ በዚህም በፊት ከነበረው ሁኔታ አንፃር 
ዛሬ ላይ ሕይወቷ በብዙ መልኩ ተለውጧል፡፡ ከመጨረሻ 
ልጇ በተጨማሪ ድርጅቱ ለሶስቱ ልጆቿ በድርጅቱ 
ቤተመፅሃፍት  እንዲጠቀሙ እድል ተመቻችቶላቸዋል። 
ዛሬ ላይ ለወይዘሮ መሠረት በላይፍ ሴንተር ተስፋዋ 
ለምልሟል፡፡  

ወይዘሮ ሙሉ ግርማይ የላይፍ ሴንተር መስራችና 

ዳይሬክተር ናቸው፡፡ በኢህአዴግ ዘመን የሽግግሩ 
መንግሥት ጠቅላይ ሚኒስትር የነበሩት የአቶ ታምራት 
ላይኔ ባለቤት የነበሩ ሲሆን ደርግን ለመጣል በተደረገው 
ጥረትም በታጋይነት የራሳቸውን አስተዋፅኦ አድርገዋል።  
በአዲስ አበባ የድርጅት ፅህፈት ቤት አመራር ሆነውም 
አገልግለዋል፡፡ 

እርሳቸው እንደሚሉት ላይፍ ሴንተር የተመሰረተው 
የዛሬ አስራ አንድ ዓመት ሶስት ወላጅ አልባ ህፃናትን 
በመደገፍ ነበር፡፡ ድርጅቱ የተመሠረተውም ባለቤታቸው 
አቶ ታምራት ላይኔ በመንግሥት ከታሰሩ በኋላ 
ልጆቻቸውን ለማሳደግ ከገጠማቸው ችግር በመነሳት 
ነው፡፡ ያ የችግር ጊዜም ስለሌሎች እናቶችና ህፃናት 
እንዲያስቡ አድርጓቸዋል፡፡ ለዛም ነው ወላጅ አልባ 
ልጆችንና ያለአባት ልጆቻቸውን የሚያሳድጉ እናቶችን 
ሠብዓዊ ድጋፍ የሚያደርግ ድርጅት ለማቋቋም 
ያነሳሳቸው፡፡ 

ድርጅቱ በዋናነት የሚያገለግላቸው የህብረተሰብ 

ክፍሎች ወላጅ አልባ ልጆችና ከባሎቻቸው የተፋቱና 
ባለቤቶቻውን በሞት ያጡ ናቸው፡፡ በአሁኑ ጊዜም 300 
የሚሆኑ መበለቶች በድርጅቱ በኩል መሠረታዊ የንግድ 
ክህሎት ሥልጠና፣ የልብስ ስፌት ሥልጠና፣ የብድር 
አገልግሎት፣ የክትትል፣ ድጋፍና ምክር አገልግሎት 
ተጠቃሚ ሆነዋል፡፡ 

275 የሚሆኑ ወላጅ አልባ ልጆች ደግሞ 
በሚሰጣቸው ወርሃዊ የገንዘብ ድጋፍ መሠረታዊ 
ትምህርት መሣሪያዎችና የምግብ አቅርቦት፣ የሕይወት 
ክህሎት ሥልጠናዎች፣ አስተማሪና አዝናኝ ትምህርታዊ 
ጉዞዎችየልብስ ስፌት፣ የእጅ ሥራና የኮምፒዩተር 
ክህሎት ሥልጠናዎች፣ የሥነ ልቦናና የምክር አገልግሎት፣ 
የቤተ- መፅሃፍት አገልግሎትና የማጠናከሪያ ትምህርት 
አገልግሎት ያገኛሉ፡፡ 

ወይዘሮ ሙሉ እንደሚናገሩት ድርጅቱ በአሁኑ 
ጊዜ በአዲስ አበባ ቂርቆስ፣ ንፋስ ስልክ ላፍቶና ልደታ 
ክፍለከተሞች ውስጥ በሚገኙ በሁሉም ወረዳዎች ውስጥ 
አገልግሎት እየሰጠ የሚገኝ ሲሆን ከአዲስ አበባ ውጪ 
በአማራ ክልል በዋግኽምራ ሰቆጣ ከተማ እንዲሁም 
በኦሮሚያ ሞጆ ከተማ ይህንኑ አገልግሎት ይሰጣል፡፡ 

ተረጂዎች ወደ ድርጅቱ የሚመጡት ድርጅቱ 
በሚያስቀምጣቸው መስፈርት ሲሆን መስፈርቱም ልጆቹ 
ወላጅ አልባ መሆናቸውና እናቶቹ ደግሞ ባል የሌላቸውና 
ኑሯቸውን በራሳቸው አቅም መደገፍ አለመቻል ናቸው፡፡ 
ምልመላው የሚካሄደውም ከወረዳዎቹ ጋር በመነጋገርና 
በመተጋገዝ ነው፡፡ 

ድርጅቱ አገልግሎቱን የሚሰጠው በአብዛኛው 
ውጪ ሀገር ካሉ ረጂ ድርጅቶች ከሚያገኘው የገንዘብ 
ድጋፍ ሲሆን በአሁኑ ጊዜ ግን በነዚህ ድርጅቶች ላይ 
ተንጠልጥሎ መቆየት የማያዛልቅና አስተማማኝ ባለመሆኑ 
በራሱ ገቢ ለመተዳደር የገቢ ማሰባሰቢያ ፕሮግራሞችን 
ቀይሶ እየተንቀሳቀሰ ይገኛል፡፡ ለዚህም ይረዳው ዘንድ 
መጋቢት 5 ቀን 2016 ዓ.ም የገቢ ማሰባሰቢያ ፕሮግራም 
ለማዘጋጀትና አቅድ ይዟል፡፡ አገልግሎቱን የሚሰጠው 
በተከራየው የግለሰብ ቤት በመሆኑ ከመንግሥት ቦታ 
ቢያገኝ ሥራውን አስፍቶ የማስቀጠል ፍላጎትም አለው፡፡ 

በአውቶማቲክ ሞድ መሠራት ያለበት ነው” ሲሉ ስለእቅዱ 
ተናግረዋል። ቦሪሶቭ ሩሲያ የጠፈር መንኮራኩሮችንም 
በኑክሌር ኃይል የማምጠቅ እቅድ እንዳላት ተናግረዋል። 
የኑክሌር ማብላያው እንዴት ይቀዝቅዝ ከሚለው ውጭ 
ቴክኒካዊ የሆኑ የፕሮጀክቱ ጉዳዮች መፍትሄ አግኝተዋል 
ብለዋል ቦሪሶቭ።

የሩሲያ ባለሥልጣን አንድ ቀን በጨረቃ ላይ ቁፋሮ 
እናደርጋለን ብለው አልመው የነበረ ቢሆንም የሩሲያ ስፔስ 
ፕሮግራም የተባለውን ያህል አልሄደም። ሩሲያ ባለፈው 
ዓመት ከ47 ዓመታት በኋላ ያደረገችው የጨረቃ ተልዕኮ 
የጠፈር መንኮራኩሩ ከቁጥጥር ውጭ ሆኖ በመጋጨቱ 
ሳይሳካ መቅረቱ ይታወሳል።

ቻይና ባለፈው ወር እስከ ፈረንጆቹ 2030 ባለው ጊዜ 
ውስጥ የመጀመሪያውን የቻይና ጠፈርተኛ ጨረቃ ላይ 
ለማሳረፍ ማቀዷን አስታውቃለች። የሩሲያው ፕሬዚደንት 
ቭላድሚር ፑቲን፣ ባለፈው ወር ሩሲያ በጨረቃ ላይ የኑክሌር 
ጦር መሳሪያ ለማስቀመጥ አቅዳለች የሚለውን የአሜሪካ 
ማስጠንቀቂያ ውድቅ ማድረጋቸው ይታወሳል።

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ኢትዮጵያ በአፍሪካ ከናይጄሪያ ቀጥሎ 
ከፍተኛ የሕዝብ ቁጥር ያላት ሀገር መሆኗ 
ይታወቃል፡፡ አንዳንድ ይፋዊ ያልሆኑ 

መረጃዎች የሕዝብ  ቁጥሯን እስከ 126 ሚሊየን 
ይተነብያሉ፡፡ ይህ ሕዝብ ፤ በአንድም ሆነ በሌላ መልኩ 
ሸማች ወይንም ሻጭ ነው። ዜጎች በአንድ አጋጣሚ 
ሸማች ሆነው በሌላ ጊዜ ደግሞ ሻጭ ይሆናሉ፡፡ ሸማች 
ማለት ደግሞ ሸቀጦችን ወይም አገልግሎቶችን ለትርፍ 
ሳይሆን ለፍጆታ የሚሸምት ነው። ይህ ሁላችንም 
ሸማቾች እንደሆንን ያሳያል። 

የሀገራችን ሸማች በተመጣጣኝ ዋጋ ፣ ጥራት 
ያለው፣ ጤንነቱ ፣ ደህንነቱ የተጠበቀ ሸቀጥና 
አገልግሎት አማርጦ፣ አወዳድሮ የመሸመት መብት 
ቢኖረውም፤ ይሄንን እውን ማድረግ ባለመቻሉ ለዘርፈ 
ብዙ ችግሮች ተዳርጎ ይገኛል፡፡ ለኑሮ ውድነት፣ ለጤና 
ጠንቅ ለሆኑ ሸቀጦች እና ጥራት በጎደላቸው ሸቀጦች 
ጤናው እየታወከ ይገኛል፡፡ ከሁሉም በላይ በሸማቹና 
በሻጩ መካከል ያለው ግንኙነት የተዛባና አድሏዊ 
መሆኑ በተለይ ሸማቹን ሁልጊዜ ተበዳይ፣ ተገፊና ተጠቂ 
አድርጎታል፡፡

በመሆኑም ስለሸማቹ መብትና ጥቅም ግንዛቤ  
ለማስጨበጥ ፤ የፖሊሲ ሃሳብ ለማመንጨት እና 
አማራጭ መፍትሔዎችን ለማመላከት የሚያግዝ 
ቦርድ መር ሀገር በቀል ድርጅት ማቋቋም አስፈልጓል። 
ስለሆነም “የኢትዮጵያ ሸማቾች መብት ተቆርቋሪ 
ድርጅት፤” የተባለ ቦርድ መር የሀገር በቀል ድርጅት 
በአዋጅ ቁጥር 1113 /2011 ዓ.ም መሠረት ግንቦት 2 ቀን 
2013 ዓ.ም በመዝገብ ቁጥር 5594 በኢፌዴሪ የሲቪል 
ማኅበረሰብ ድርጅቶች ባለሥልጣን ተመዝግቦ ሕጋዊ 
ሰውነት አግኝቶ በመንቀሳቀስ ላይ መሆኑ ይታወቃል።

ይሄ ድርጅት ታዲያ በተቋቋመ በአጭር ጊዜ ውስጥ 
ሰፊ የግንዛቤ ማስጨበጫ ሥራዎችን አከናውኗል። 
በአራዳ ኤፍ ኤም 95.1 ከፓፒረስ ሚዲያና ኮሙኒኬሽን 
ጋር በመተባበር የሚያዘጋጀው የ“ሸማቾች ድምጽ” 
የተሰኘ መርሀ ግብር ጀምሯል። በዚህም የሸማች 
ጋዜጠኝነትን (Consumer Journalism) በማስተዋወቅ 
ፋና ወጊ ሆኗል። በቀጣይም በቴሌቪዥንና በሁሉም 
ማህበራዊ ሚዲያዎች ለመምጣት በዝግጅት ላይ 
ይገኛል።

ሰሞኑን ደግሞ ለሸማቾች መብትና ጥቅም 
መከበር ተጨማሪ ድምጽ የሚሆን ሁሉንም ክልሎችና 
ከተማ አስተዳደሮች ያቀፈ ሀገራዊ ውክልና ያለው 
የሸማቾች መብት ጥበቃ ማኅበር ቦርድ ተመስርቷል። 
ሸማቹ ማኅበረሰብ በጋራ መብቱን የሚጠይቅበትና 
የሚያስከብርበት ሁሉንም ክልሎችና ሁለቱን ከተማ 
አስተዳደሮች ያቀፈ ሀገራዊ ውክልና ያለው የሸማቾች 
መብት ጥበቃ ማኅበር ቦርድ እውን ሆኗል።

የሸማቾች ማኅበራት መደራጀታቸው ከሚሰጠው 
ጠቀሜታ አንዱና ዋነኛው ሸማቹ ማኅበረሰብ መብቱን 
ተገንዝቦ ለመብቱ እንዲታገል ማስቻል ነው፡፡ ሌላው 
የሸማቹን አማርጦ የመግዛት ባህልን በማዳበር ፍትሃዊ 
የንግድ ሥርዓት እንዲሰፍን ያስችላል። በተጨማሪም 
አንድ ሰው ያለ ፍላጎቱ እንዲገዛ የሚደርስበትን ጫና 
ለማስወገድ እንዲሁም በጋራ መብቱን ለመጠየቅ 
ያግዛል፡፡

ማኅበሩ እንደሀገር በቦርድ እንዲመራ መደረጉ 
ሸማቹ ማኅበረሰብ ቅሬታውን የት ማቅረብ እንዳለበት 
እንዲረዳና ጥያቄው ምላሽ እንዲያገኝ ከማስቻል 
አንፃርም ፋይዳ ያለው ሲሆን፤ እንደሀገር የሸማቾች 
መብት ጥበቃ ማኅበር ቦርድ መመስረቱ ደግሞ የሸማቹን 
መብት ከማስጠበቁ ባለፈ ሀገርን ወክሎ የተለያዩ የንግድ 

ተግባራትን ለማከናወን ያግዛል:: ሸማቹ ማኅበረሰብ 
መብቱን ተረድቶ በአግባቡ መጠቀም ላይ ውስንነት 
ያለበት ስለሆነ፤ የቦርዱ መመስረት «የኔ ነው» በሚለው 
አካል ማኅበረሰቡ ስለመብቱ ተገንዝቦና መብቱን አውቆ 
እንዲያስከብር ስለሚያግዝ የተሻለ ውጤት ለማምጣት 
ያስችላል።

ይሄንን በማስመልከት በንግድና ቀጣናዊ ሚኒስቴር 
የሸማቾች መብት ጥበቃ ግንዛቤ ዴስክ ኃላፊ አቶ 
ሰይፉ አየለ ለዚሁ ጋዜጣ እንደገለጹት፤ እንደ ሀገር 
ገበያው እየሰፋ መምጣቱን ተከትሎ በዚያው ልክ 
የሸማቾች መብት ጥሰት እየተበራከተ መሆኑን፤ ችግሩን 
በመንግሥት መዋቅር ብቻ መፍታት ስለማይቻል ሀገር 
አቀፍ የሸማቾች መብት ጥበቃ ማኅበር ቦርድ በክልልና 
ከተማ አስተዳደሮች መመሥረቱ የሸማቹን መብት 
የሚያስጠብቁ ልዩ ልዩ ዘመቻዎችን ለማድረግ፣ የሕዝብ 
ድምጽ ለመሆን፣ ለሸማቹ ግንዛቤ ለመፍጠር፣ የገበያ 
መረጃን በቀላሉ ለመለዋወጥ ያግዛል።

እንደ ሀገር መብትን ያለማወቅና ያለመገንዘብ 
ችግር ብቻ ሳይሆን እያወቁም ማጥፋት ጭምር 
እንደሚስተዋል አቶ ሰይፉ ጠቁመው፤ የማኅበራት 
ቦርድ መኖሩ የአባላቶቻቸውን መብት ከማስከበር 
በተጨማሪ ማኅበራዊ ኃላፊነትን ለመወጣት፣ ሕገወጥ 
ነጋዴዎችን ከገበያው ለማስወጣት፣ በነጋዴና ሸማቹ 
መካከል መልካም ትስስርን ለመፍጠር፣ በዘርፉ አላሠራ 
ያሉና አሳሪ ሕጎች እንዲሻሻሉ ለማድረግ ያግዛል ሲሉ 
አስረድተዋል።

የቦርዱ መመስረት የሸማቹን ማኅበረሰብ ጥቅም 
በሚያስጠብቅ መንገድ የመንግሥትን ፖሊሲና 
ስትራቴጂ ጭምር ማስቀየር የሚያስችል ሥራ 
ለመሥራት ያግዛል። ሀገርን ከገቢ አንፃር ብቻ ሳይሆን 
ከተለያዩ ሉዓላዊ ተጽዕኖና ጉዳት የሚታደግ መሆኑ 
ተመልክቷል። ይሄን ማህበርም ሆነ የቀደመውን 
የሸማቾች መብት ተቆርቋሪ ድርጅት ለማቋቋም መግፍኤ 
የሆኑ ጉዳዮችን እናንሳ።

ሁልጊዜም በጥፍራቸው ቆመው ዋጋ ለመጨመር 
እጥፍ ስንጥቅ ለማትረፍ ለመግፈፍ (በዚህ መጠን 
የሚጋበስ ትርፍ ሳይሆን ሸማቹን በቁሙ መግፈፍ ነው 
ብይ ስለማምን ነው፤ መግፈፍ ያልሁት )ሰበብ አስባብ 
የሚጠባበቁ ቁጥራቸው ቀላል ያልሆነ ስግብግብ 
የንግዱ ማህበረሰብ አባላት እና ደላሎች አሉ። ጨዋና 
ለወገናቸው የሚራሩ ጥቂት ነጋዴዎች መኖራቸው 
እንዳለ ሆኖ።

ምርትን በመደበቅ፣ በአድማ ዋጋን በመወሰንና 
ባዕድ ነገሮችን በመቀላቀል የሸማቹን ኪስ እያራቆቱና 
ጤናውን ለአደጋ እየዳረጉ ያሉ ስግብግብ ነጋዴዎችንና 
ደላሎችን አደብ ለማስገዛት የሸማቾች መብት ተቆርቋሪ 
ድርጅቶችና ማህበሮች በስፋት ሊቋቋሙና ሊሰሩ 
ይገባል። የሸማች ጉዳይ ለመንግሥት ብቻ በመተው 
የሚፈታ ችግር ስላልሆነ። ሁላችንም ሸማች ስለሆንን 
ከእነዚህ አደረጃጀቶች ጎን ልንቆም ይገባል። 

የአሜሪካው 35ኛ ፕሬዚዳንት ጆን ኤፍ ኬኔዲ 
በአንድ አጋጣሚ “ሁሉም ሸማች ነው። በግሉም ሆነ 
በመንግሥት ኢኮኖሚያዊ ውሳኔዎች በአውንታዊም 
ሆነ በአሉታዊ አግባብ ጥቅሙ የሚነካ በሌላ በኩል 
የሸማቹ ውሳኔ በግሉም ሆነ በመንግሥት ኢኮኖሚያዊ 
ውሳኔዎች ላይ ተፅዕኖ መፍጠር የሚችል ነው።” ሲሉ፤ 
ሸማች በኢኮኖሚው፣ በፖለቲካውና በማህበራዊ 
እርካቦች የተቆናጠጠውን ከፍታ አመላክተዋል።

ከዚህ የፕሬዚዳንቱ ትርጓሜ ሁለት አበይት 
ሰበዞችንን መምዘዝ ይቻላል። የመጀመሪያው አንተም፣ 
አንችም፣ እኔም ሁላችንም ሸማች መሆናችንን። ሻጩ 

ሸማች፣ ሸማቹ መልሶ ሻጭ ይሆናል። ሁለተኛውና 
ትልቁ መልዕክት በሸማቹ፣ በሻጩ እና በመንግሥት 
መካከል ያለውን ሚዛናዊ እና ፍትሐዊ ግንኙነት ነው ።

እንደ አውሮፓውያን አቆጣጠር በ1986 ይፋ 
የሆነው የሸማቾች ጥበቃ ሕግ “ማንኛውንም ሸቀጥ 
ወይም አገልግሎት የሚገዛ ሸማች ነው።” በማለት 
ይተረጉማል። ይህ ፕሬዚዳንት ኬኔዲ “ሁላችንም ሸማች 
ነን።” ካሉት ጋር ይቀራረባል። በአዲስ አበባ ዩኒቨርሲቲ 
የኢትዮጵያ ቋንቋዎች ጥናትና ምርምር ማዕከል በ1993 
ዓ.ም ያሳተመው የአማርኛ መዝገበ ቃላት ደግሞ 
ሸማችን ጠበብ አድርጎ፣ አኮሳምኖ “እህልን ለንግድ 
ሳይሆን ለምግብነት የሚገዛ በላተኛ።” ሲል ይበይነዋል። 
የአገልግሎት ሸመታውን በዘነጋ መልኩ።

የእንግሊዘኛው ሜሪያም ዌብስተር መዝገበ ቃላት 
ደግሞ ቅንብብ አድርጎ፤ “ሸቀጦችንና አገልግሎቶችን 
የሚገዛ ሰው ሸማች ነው።” (consumer a person who 
buys goods and services) በማለት ይተረጉመዋል። 
ሸማችነት ሸቀጥንም አገልግሎትንም እንደሚያካትት 
ባረጋገጠ ሙሉዑ ብያኔ ይሰጠዋል።

ወደ ሀገራችን ስንመጣ በሸማቹ፣ በሸቀጥና 
አገልግሎት ሻጭ እና በመንግሥት መካከል ያለው 
ግንኙነት የተዛባ፣ ኢፍትሐዊ፣ መርህ አልባ እና 
ኢ-ዴሞክራሲያዊ ነው። መንግሥትም ሆነ ሻጭ 
የየራሳቸውን ፍላጎትና ጥቅም ለማስከበር ይተጋሉ እንጂ 
ለሸማቹ ያን ያህል ደንታ የላቸውም ማለት ይቻላል። 
በተለይ መንግሥት በ “የትም ፍጭው ዱቄቱን 
አምጭው” አባዜ ሻጭ ላይ የሚፈጥራቸው ማናቸውም 
ጫናዎች መዳረሻቸው ሸማቹ እንደሆነ እያወቀ እንኳ 
ጫናውን ቀለል ለማድረግ አጥጋቢ ጥረት ሲያደርግ 
አይስተዋልም።

ከለውጡ በፊት በነበሩ አስርና ከዚያ በላይ 
ተከታታይ ዓመታት የተመዘገበው “ዕድገት” መንግሥት 
ከፍተኛ ካፒታል በማፍሰስ ዕውን ያደረገው ስለነበር 
እና የሀገሪቱ ኢኮኖሚ ሊጎርሰው ከሚችለው በላይ 
ስለነበር ለተከታታይ አስር እና ከዚያ በላይ ዓመታት 
የዋጋ ግሽበቱ በሁለት አኀዝ ሲቀጥል አይቶ እንዳለየ 
በቸልታ አልፎታል። የዋጋ ግሽበቱን ወደ ነጠላ አኀዝ 
ለማውረድ የማይክሮ ኢኮኖሚ በተለይ የፊስካል ፖሊሲ 
ማሻሻያ ቢያደርግ ያስመዘግብ የነበረውን ባለሁለት 
አኀዝ ኢኮኖሚያዊ አስመሳይ “ዕድገት” ስለሚገታውና 
ፖለቲካዊ ነጥብ ስለሚያስጥለው ሕዝቡን በዋጋ ግሽበት 
አለንጋ ማስገረፍን መርጧል።

የታክስ ፖሊሲውም ሸማቹን ለተደጋጋሚ ታክስ 
የሚዳርግ ከመሆኑ ባሻገር ሻጩ ላይ የሚጣል ታክስ 
ግብር የማታ ማታ እንደ ትኩስ አሎሎ ወደ ሸማቹ 
የሚወረወር መሆኑን እያወቀ በዚሁ የተዛባ ፖሊሲው 
ገፍቶበታል። የግብር መሠረቱን ከማስፋት ይልቅ 
በተወሰኑ የግብር ዘርፎች ላይ የሙጥኝ ማለትን 
መርጧል።

ባለዝቅተኛ ኑሮውን በተለይ የመንግሥት 
ሠራተኛውን በተደራራቢ ግብር ጀርባውን እያጎበጠ 
በዚሁ ዜጋ ስም በተገኘ ብድር በተገነቡ የኢንዱስትሪ 
ፓርኮች ለሚገቡ ባለፀጋዎች የግብር፣ የታክስ እፎይታ 
ጊዜ ይቸራል።

ሕዝብ የቆጠበው ገንዘብ ሳይቀር ማኑፋክቸሪንግን 
እና ግብርናን ለማበረታታት በሚል ያለ መያዣ የሀገርን 
ሀብት እንደ ጠላት ገንዘብ በታትኖታል። ከለውጡ 
በፊት ልማት ባንክ በተለይ በጋምቤላ ክልል “በግብርና 
ዘርፍ ለተሰማሩ ‘ባለሀብቶችʾ ” የበተነው በቢሊዮን 
የሚቆጠር የሀገር ገንዘብ ያስታውሷል። የጋምቤላ ክልል 
መንግሥት በአንድ ወቅት እንዳስታወቀው በግብርና 

ኢንቨስትመንት ለመሰማራት ፍቃድ ከወሰዱ ከ700 
በላይ ባለሀብቶች 285ቱ ከአካባቢው መሰወራቸውን 
አረጋግጧል። 

ወደተነሳሁበት ነጥብ ስመለስ ቆጣቢው ደንበኛ 
ግን ከንግድ ባንክም ሆነ ከግል ባንኮች በአስር ሺዎች 
ለመበደር መያዣ ይጠየቃል። ይህ እንደ ባንክ ያሉ 
የአገልግሎት ሸማቾች የሚገጥማቸውን አድልዎ ቁልጭ 
አድርጎ ያሳያል።

እነዚህን ለአብነት አነሳሁ እንጂ በሸማቹ ላይ 
እየተፈጸመ ያለ ዘርፈ ብዙ ተፅዕኖ ቁጥር ስፍር 
የለውም። የሸቀጥ፣ የአገልግሎት ሻጩ ደግሞ በበኩሉ 
መንግሥት የጣለበትን ሁሉንም የግብር፣ የታክስ ዕዳ 
እንዳለ ወደ ሸማቹ ያስተላልፋል። ብዙኃኑ የቆጠበውን 
ገንዘብ ከባንክ ሲበደር የሚከፍለው ወለድ ሳይቀር 
በተዘዋዋሪ ከብዙኃኑ ከሸማቹ በእጅ አዙር በንግድ 
ስም ይቀበለዋል። ስለሚከራየው ሱቅ፣ የገበያ አዳራሽ፣ 
ቢሮ ዋጋም አይጨነቅም። ከሸማቹ እንደሚሰበስበው 
ርግጠኛ ነዋ።

በገበያ ሰንሰለቱ ለተሰገሰጉ ደላላዎች ለሚከፍለው 
ኮሚሽን አያሳስበውም አስልቶ ሸማቹ ላይ ይጥለዋል። 
ወደ ውጭ ልኮ ስለሚሸጠው ቡና፣ የቅባት እህል፣ 
የፋብሪካ ውጤት፣ ወዘተ… ዋጋ መውረድ አይጨነቅም። 
ከስሮ ሽጦ በሚያገኘው የውጭ ምንዛሬ በአስመጭ 
ስም በሚያስገባው ሸቀጥ ለዚያውም ጥራቱ እዚህ ግባ 
በማይባል በሳምፕል በተመረተ መናኛ ሸቀጥ ከ100 
እስከ 1000 በመቶና ከዚያ በላይ በማትረፍ ወደ ውጭ 
ሲልክ የከሰረውን በእጅ አዙር በብዙ እጥፍ የሸማቹን 
ጉሮሮ አንቆ ይቀበላል። በሀገሪቱ የትርፍ ሕዳግ የሚባል 
ነገር አይታወቅማ።

በዓለማችን የትርፍ ሕዳግ የሌላትም ሆነ በነፃ 
ገበያ ስም ስግብግብ ነጋዴ እንደ ፈለገ የሚፈንጭባት፣ 
የሚፋንንባት ሀገር ኢትዮጵያ ብቻ ሳትሆን ትቀራለች? 
የነፃ ገበያ አባት በሚባሉት ምዕራባውያን እንኳ 
በማንኛውም ሸቀጥና አገልግሎት ላይ የትርፍ ሕዳግና 
የዋጋ ጣራ ተጥሎበት እያለ እኛ በመንግሥት ቸልተኝነት 
ፍዳችንን እንከፍላለን። በተለይ ከጥቂት ዓመታት ወዲህ 
የተከሰተው የኑሮ ውድነት፣ የዋጋ ግሽበት፣ ቀማኛ 
የንግድ ሥርዓት የሕዝቡን ታጋሽነት፣ ቻይነት በእጅጉ 
እየተፈታተነው ይገኛል። ሸማቹ በስግብግብ ነጋዴዎች 
እና ሕገ ወጦች በቁም ሲገፈፍ መንግሥት መከላከል 
ሲገባው ችላ ማለትን መምረጡ ወቅታዊው የመነጋገሪያ 
አጀንዳ ሆኗል። በግብር ከፋዩ ዜጋ ገንዘብ ድጎማ በሌለ 
የውጭ ምንዛሬ የሚገባ ስንዴ፣ ዘይት፣ ስኳር፣ መድኃኒት፣ 
ወዘተ… ሳይቀር ለስግብግቦች በአንድ ጀምበር መክበሪያ 
ሲሆን ሕጋዊ ርምጃ ለመውሰድ እግሩን የሚጎትትበት 
ምክንያት ለብዙዎቻችን እንቆቅልሽ ሆኖ ቀጥሏል።

ስለሆነም በመላው ዓለም እንደሚደረገው የሸማቹን 
መብት እና ጥቅም የማስከበር ጉዳይ ለመንግሥት 
ብቻ በመተው ዘላቂ እና ስርነቀል ለውጥ ስለማያመጣ 
ሸማቹ መብቱን፣ ጥቅሙን፣ ጤንነቱን የሚያስጠብቅለት 
ጠንካራ፣ ሀቀኛ ሀገር አቀፍ የሸማቾች ማህበር ሊያቋቁም 
ይገባል እያልሁ ስለፍፍ ከርሜ ሰሞኑን የማህበሩ 
መመስረት የፈጠረብኝን ደስታ መሸሸግ አልቻልሁም።

ማህበሩ የሸቀጥና የአገልግሎት ሸማቹን መብትና 
ጥቅም የሚያስከብር ብቻ ሳይሆን ግዴታውንም 
ሆነ ኃላፊነቱን የሚያስገነዝብ ይሆናል ብዬ ተስፋ 
ሰንቄያለሁ። እንዲሁም ማህበሩ የነፃ ገበያ ውድድርን 
ከማበረታታት ባሻገር፣ እውነተኛ የገበያ መረጃዎችን 
ለሸማቹ ለማድረስ ያግዛል። ከዚህ በተጨማሪም 
ያልተገባ የንግድ ውድድርን ለመከላከል አስተዋጽኦ 
ይኖረዋል ብዬ አምናለሁ።

ሻሎም ! አሜን።

ለሸማቾች መብትና ጥቅም ተደማሪ ድምጽ

ስፖርት

ብርሃን ፈይሳ

በዓለም የቤት ውስጥ ቻምፒዮና ከዓለም አምስተኛ 
ከአፍሪካ ደግሞ ቀዳሚ በመሆን ያጠናቀቀው 
የኢትዮጵያ አትሌቲክስ ቡድን ከትናንት በስቲያ  ቡድን 
ወደ ሀገሩ ሲመለስ የገንዘብ ሽልማት ተበርክቶለታል:: 
በኢትዮጵያ አትሌቲክስ ፌዴሬሽን የተዘጋጀው 
የዕውቅና እና ሽልማት መርሃግብር በ6ኛው የአፍሪካ 
ሀገር አቋራጭ ቻምፒዮና የተሳተፉ አትሌቶችንም 
ያካተተ ነበር:: 

በረጅም ርቀት አትሌቲክስ የኢትዮጵያ ተፎካካሪ 
የሆኑ ሀገራት ጭምር እምብዛም ውጤታማ ባልሆኑበት 
በዚህ የውድድር መድረክ ኢትዮጵያዊያን አትሌቶች 
ግን ጠንካራ ተፎካካሪዎች መሆናቸው ይታወቃል:: 
ይኸውም በመካከለኛ ርቀት አትሌቲክስ ኢትዮጵያ 
ያላትን አቅም በግልጽ ያሳየችበት ሆኗል:: በተለይም 
ከተገኙት የወርቅ ሜዳሊያዎች መካከል አንደኛው 
ለኢትዮጵያ በ800 ሜትር የመጀመሪያው ድል  ነው:: 

የድሉ ባለቤት የሆነችው ወጣቷ አትሌት ጽጌ 
ድጉማ ውድድሩን በሚመለከት ‹‹ይህን በመሰለ 
መድረክ ስሳተፍ የመጀመሪያዬ በመሆኑ የማገኘውን 
እድል ላለማባከን ጥረት አድርጌያለሁ:: በእርግጥ 
ከነበረኝ ዝግጅት አንጻር በራስ የመተማመን ስሜት 
ነበር የሮጥኩት ተሳክቶልኛል›› ስትል ገልጻለች:: 
ከአትሌት መሀመድ አማን በስተቀር በዚህ ርቀት የቤት 
ውስጥ አትሌቲክስ ቻምፒዮና የወርቅ ሜዳሊያ ማጥለቅ 
የቻለ የለም:: በመሆኑም በአጭርና መካከለኛ ርቀት 

ኢትዮጵያውያን አትሌቶች ተፎካካሪ ሊሆኑ አይችሉም 
የሚለው እሳቤ ለዓመታት በአትሌቲክሱ ውስጥ 
ተንሰራፍቶ ቆይቷል:: በመሆኑም የአሠልጣኞችም ሆነ 
አብዛኛዎች አትሌቶች ትኩረት በረጅም ርቀት ላይ 
የተገደበ ነበር:: 

ይህንን የማትቀበለው አትሌት ፅጌ ‹‹በመካከለኛ 
ርቀት ውጤታማነት በኢትዮጵያ ያልተለመደ ቢሆንም 
አቅሙ እንዳለ ግን እኔ ማሳያ ነኝ›› ትላለች:: ፕሮጀክቶችን 
ጨምሮ በተለያዩ የአትሌቲክስ ማሠልጠኛ ማዕከላት 
ያሉ ታዳጊና ወጣት አትሌቶች በርቀቱ ተሳታፊ ቢሆኑም 
ለውጤታማነት የእነሱ ጥረት ብቻውን በቂ አለመሆኑን 
‹‹ከአትሌቶች ጠንካራ ስራ ባለፈ ፌዴሬሽኑም ሆነ 
ሌሎች አካላት አስፈላጊውን ነገር ማመቻቸት ቢችሉ 
ውጤት ይመጣል›› ስትልም ታብራራለች:: ከቤኒሻንጉል 

ጉሙዝ ክልል የተገኘችው ጽጌ ሥፍራው በርካታ ተተኪ 
አትሌቶች ሊወጡ የሚችሉበት በመሆኑ ባለሙያዎች 
አካባቢውን ተደራሽ ማድረግ ይገባቸዋል:: በክልሉ 
ወምበርማ ላይ የአትሌቲክስ ማሠልጠኛ ማዕከል ያለ 
ቢሆንም እሷ በተወለደችበት የካማሽ ዞን ግን የፍላጎቱን 
ያህል ትኩረት በመስጠት ተጨማሪ ፕሮጀክቶችን 
መክፈት አስፈላጊ ነው ትላለች:: የዚህ ዓመት ዋነኛው 
ዓላማዋም ትልቁ የስፖርት ውድድር ኦሊምፒክ ነው፤ 
በመሆኑም ‹‹ደካማ ጎኖቼን በማሻሻል ለሀገሬ ውጤት 
ብቻም ሳይሆን ፈጣን ሰዓት ለማስመዝገብ እሠራለሁ›› 
ብላለች::  

  በውድድሩ ሌላኛውን የወርቅ ሜዳሊያ ለሀገሯ 
ያስገኘችው ደግሞ አትሌት ፍሬወይኒ ኃይሉ ናት:: 
በቤልግሬዱ የዓለም አትሌቲክስ ቻምፒዮና በ800 
ሜትር ተወዳዳሪ የነበረችው አትሌቷ የብር ሜዳሊያ 
ማጥለቋ የሚታወስ ነው:: አትሌቷ በቤት ውስጥ ቱር 
ውድድር ጥሩ ተሳትፎ ማድረጓንና በቻምፒዮናው ላም 
ከቡድን አጋሮቿ ጋር በመሆን ውጤት ለማስመዝገብ 
አቅደው ወደ ግላስኮ ማቅናታቸውን ታወሳለች:: 
በቡድን ስራ ከወርቅ እስከ ነሃስ ያለውን ሜዳሊያ 
ለኢትዮጵያ ለማስገኘት ጥረት ቢያደርጉም አንዱን ብቻ 
ማስመዝገብ ተችሏል:: በመሆኑም አሁንም ያለእረፍት 
በመሥራት በቀጣይ ለሚኖሩት የዳይመንድ ሊግና 
የኦሊምፒክ ሚኒማ ማሟያ ውድድሮች መዘጋጀት 
አስፈላጊ መሆኑንም ትገልጻለች:: 

   አስቀድሞ የ400 ሜትር አትሌት የነበረችው 
ፍሬወይኒ በሂደት ወደ 800 ሜትር ከዚያም 1 ሺ500 

ሜትር ልታሳድግ ችላለች:: ይኸውም ኢትዮጵያ 
በመካከለኛ ርቀት ያላትን አቅም የሚያሳይ ሲሆን፤ 
አሁን ላይ ጅማሬው ቢሆንም በቀጣይ እንደ ዓለም 
ቻምፒዮና ባሉ የውድድር መድረኮች ተፎካካሪ 
እንዲሁም ክብረወሰን የሆኑ ሰዓት የመመዝገብ እድሉ 
ሰፊ እንደሚሆን እምነቷ ነው::       

በግላስኮ በነበረው ቻምፒዮና የ800 ሜትር 
ቡድኑን የመራው ወጣቱ አሠልጣኝ አለሙ ዋቅጅራ 
ነው:: የቀድሞው አትሌት በአሠልጣኝነት ከመጣ 
ወዲህ ስኬቶችን በማስመዝገብ ላይ ያለ ሲሆን፤ 
ለሀገሯ አዲስ ታሪክ የጻፈችውን አትሌት ጽጌ ድጉማን 
ጨምሮ ሂሩት መሸሻን የመሳሰሉ አትሌቶች በማፍራት 
ላይም ይገኛል:: ቡድኑ ወደ ቤት ውስጥ ቻምፒዮናው 
ከመጓዙ አስቀድሞ ጠንካራ ዝግጅት ሲያደርግ መቆየቱ 
ለውጤት እንዳበቃው ይገልጻል:: ይሁንና የመካከለኛ 
ርቀት ሩጫ በመም ላይ የሚደረግ እንደመሆኑ በሀገሪቷ 
ያለው ሁኔታ አስቸጋሪ አድርጎባቸዋል:: ለልምምድ 
ሱሉልታ በሚገኘው የቀነኒሳ በቀለ መም መሄድ የግድ 
ቢሆንም በጫና ምክንያት አስፈላጊውን ልምምድ 
ለማድረግ አዳጋች እየሆነ ነው:: የኢትዮጵያ ስፖርት 
አካዳሚ ደግሞ በፌዴሬሽኑ በኩል ካልሆነ መግባት 
አይቻልም:: በዚህም ምክንያት በመካከለኛ ርቀት 
የሚፈለገው ውጤት ሊመዘገብ አልቻለም:: የረጅም 
ርቀት አትሌቶች በጎዳና እንዲሁም ኮረኮንች ባላቸው 
ሥፍራዎች ልምምዳቸውን ማድረግ ይችላሉ:: ይህ 
ርቀት ግን የግድ መም የሚፈልግ በመሆኑ መንግሥት 
ሊሠራበት እንደሚገባ ያሳስባል::   

"መካከለኛ ርቀት ትኩረት ይፈልጋል"
- አትሌት ፅጌ ድጉማ

በዓለም አቀፍ ውድድሮች ስኬታማ የሆኑ አትሌቶች የተለያየ 
የገንዘብ መጠን ተሸልመዋል፣

 የንግድ ምልክት እድሳት ማስታወቂያ

1.የንግድ ምልክት ባለቤት ስም፡ CHAMPAGNE PER-
RIER – JOUËT አድራሻ፡ 28 Avenue de Champagne, 
51200 Epernay, France 

2.የማመልከቻ ቁጥር፡FTM/8244/2017

3.የንግድ ምልክት፡ BELLE EPOQUE
4.ባለቤቱ የንግድ ምልክቱን የሚጠቀምበት በ19/12/2009 
ዓ.ም በVol-LXXVI No. 349 አዲስ ዘመን ላይ በወጣው 
ማስታወቂያ ላይ ለተዘረዘሩት ዕቃዎችና አገልግሎቶች ነው::
5.የንግድ ምልክቱ እ.ኤ.አ ከ09/01/2024 እስከ 09/01/2031 
እ.ኤ.አ ታድሷል፡፡ በመሆኑም ማንኛውም ሰው ካለባለቤቱ 
ፍቃድ በዚህ የንግድ ምልክት ከተጠቀመ በኢትዮጵያ ህግ 
ይጠየቃል፡፡
          የኢትዮጵያ አእምሯዊ ንብረት ባለስልጣን

የንግድ ምልክት እድሳት ማስታወቂያ

1.የንግድ ምልክት ባለቤት ስም፡ ፊሊፕስ ሞሪስ ኤስ ኤ (PHILIP MOR-
RIS PRODUCTS S.A) አድራሻ፡ Quai Jeanrenaud 3, Neuchatel, 
2000, Switzerland
2. የማመልከቻ ቁጥር፡FTM/8240/2017
3.ምልክት፡ THE PLEASURE OF HEATED

 TOBACCO

4.ባለቤቱ የንግድ ምልክቱን የሚጠቀምበት በ19/08/2009ዓ.ም በ 
VOL. LXXVI- No. 229 አዲስ ዘመን ላይ በወጣው ማስታወቂያ ላይ 
ለተዘረዘሩት ዕቃዎችና አገልግሎቶች ነው::

5.የንግድ ምልክቱ እ.ኤ.አ ከ04/01/2024 እስከ 04/01/2031 እ.ኤ.አ 

ታድሷል፡፡ በመሆኑም ማንኛውም ሰው ካለባለቤቱ ፍቃድ በዚህ 
የንግድ ምልክት ከተጠቀመ በኢትዮጵያ ህግ ይጠየቃል፡፡

                   የኢትዮጵያ አእምሯዊ ንብረት ባለስልጣን

 የንግድ ምልክት እድሳት ማስታወቂያ

1.የንግድ ምልክት ባለቤት ስም፡ ሲቢአርኢ ኢንክ አድራሻ፡ 2100 McK-

inney Avenue, Suite 1250, Dallas, Texas, 75201     

2.የማመልከቻ ቁጥር፡ FTM/6121/2015

3. የንግድ ምልክት፡ 
4.ባለቤቱ የንግድ ምልክቱን የሚጠቀምበት በ11/06/2010 ዓ.ም 

በVol-LXXVII No. 161 አዲስ ዘመን ላይ በወጣው ማስታወቂያ ላይ 

ለተዘረዘሩት ዕቃዎችና አገልግሎቶች ነው::

5.የንግድ ምልክቱ እ.ኤ.አ ከ21/04/2022 እስከ 21/04/2029 እ.ኤ.አ 

ታድሷል፡፡ በመሆኑም ማንኛውም ሰው ካለባለቤቱ ፍቃድ በዚህ 

የንግድ ምልክት ከተጠቀመ በኢትዮጵያ ህግ ይጠየቃል፡፡

 የኢትዮጵያ አእምሯዊ ንብረት ባለስልጣን

የንግድ ምልክት እድሳት ማስታወቂያ
1.የንግድ ምልክት ባለቤት ስም፡ ስቴረልሰን ኤጂ (STRELLSON AG.) 
አድራሻ፡ Sonnenwiesenstr. 21, CH-8280 Kreuzlingen, Switzer-
land 

 2.የማመልከቻ ቁጥር፡FTM/6124/2015

3.ንግድ ምልክት፡ STRELLSON
4.ባለቤቱ የንግድ ምልክቱን የሚጠቀምበት በዓ.ም በ 07/06/2010 አዲስ 

ዘመን ላይ በወጣው Vol- No. 157 LXXVII  ማስታወቂያ ላይ ለተዘረዘሩት 

ዕቃዎችና አገልግሎቶች ነው::

5.የንግድ ምልክቱ እ.ኤ.አ ከ21/04/2022 እስከ 21/04/2029 እ.ኤ.አ 

ታድሷል፡፡ በመሆኑም ማንኛውም ሰው ካለባለቤቱ ፍቃድ በዚህ 

የንግድ ምልክት ከተጠቀመ በኢትዮጵያ ህግ ይጠየቃል፡፡

    የኢትዮጵያ አእምሯዊ ንብረት ባለስልጣን

የንግድ ምልክት እድሳት ማስታወቂያ

1.የንግድ ምልክት ባለቤት ስም፡ Novartis AG አድራሻ፡ 
4002 Basel, Switzerland

2. የማመልከቻ ቁጥር፡FTM/5790/2015

3.የንግድ ምልክት፡

4.ባለቤቱ የንግድ ምልክቱን የሚጠቀምበት በ7/01/2012 
ዓ.ም በVol-LXXIX No. 007 አዲስ ዘመን ላይ በወጣው 
ማስታወቂያ ላይ ለተዘረዘሩት ዕቃዎችና አገልግሎቶች ነው::

5.የንግድ ምልክቱ እ.ኤ.አ ከ28/01/2022 እስከ 28/01/2029 
እ.ኤ.አ ታድሷል፡፡ በመሆኑም ማንኛውም ሰው ካለባለቤቱ 
ፍቃድ በዚህ የንግድ ምልክት ከተጠቀመ በኢትዮጵያ ህግ 
ይጠየቃል፡፡

 የኢትዮጵያ አእምሯዊ ንብረት ባለስልጣን

ADDIS ZEMEN Vol. LXXXIII No. 178 - 28/6/2016 (7/3/2024)

  የንግድ ምልክት እድሳት ማስታወቂያ

1.የንግድ ምልክት ባለቤት ስም፡ Novartis AG አድራሻ፡ 4002 

Basel, Switzerland

2. የማመልከቻ ቁጥር፡FTM/5758/2015

3.የንግድ ምልክት፡

4.ባለቤቱ የንግድ ምልክቱን የሚጠቀምበት በ20/06/2011 ዓ.ም 
በVol-LXXVIII No. 170 አዲስ ዘመን ላይ በወጣው ማስታወቂያ 
ላይ ለተዘረዘሩት ዕቃዎችና አገልግሎቶች ነው::
5.የንግድ ምልክቱ እ.ኤ.አ ከ21/01/2022 እስከ 21/01/2029 እ.ኤ.አ 

ታድሷል፡፡ በመሆኑም ማንኛውም ሰው ካለባለቤቱ ፍቃድ በዚህ የንግድ 
ምልክት ከተጠቀመ በኢትዮጵያ ህግ ይጠየቃል፡፡

 የኢትዮጵያ አእምሯዊ ንብረት ባለስልጣን

ADDIS ZEMEN Vol. LXXXIII No. 178 - 28/6/2016 (7/3/2024)

